
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Ж. Дамдинсүрэн орос хэлнээс орчуулав.


НЭГ

	 

	Сэм Стюбнер ирсэн бичиг сачгаа хайнгадуу түргэн гүйлгэж харна. Энэ хүн мэргэжлийн боксчны даамлын хувьд тун хачин, этгээд янзын захидлууд олонтоо хүлээн авч зуршсан ажээ. Стюбнерт бодол санаагаа нялзаахыг оролдохгүй тийм бокс сонирхогчид, тамирчин дамшгууд, хий юм зохиогчид гэж байгаагүй байхаа. Бараг ирсэн захидал бүрд тохиолддог элдвийн марзан хачин юм бүгдийг Сэм нэгд нэггүй мэднэ.

	Тэр нь түүнийг нэгмөсөн тонилгоно гэсэн булай муухай заналаас эхлээд, зүгээр л нармайг нь нээх гэсэн нэлээд амарлингуй сүрдүүлэг ч хүртэл байдаг. Үгүй бол, молтогчин туулайн савраас эхлэн, аз хийморь бэлгэдсэн морины тах хүртэл элдвийн таних тэмдгүүд, эсвэл ялимгүй хэдхэн доллароос эхлээд, 250 000 хүртэл доллароор мөрийцөх тухай, эсвэл үл таних ямар нэгэн хүний хайшраг тавьсан санал ч байх шиг, элдвийн хачин юм байдаг байжээ. Линчийн шүүлтээр хороогдсон негрийн арьсаар хийсэн тонгорог хурцлах нийлүүр,“үхлийн хөндийгөөс” олдсон цагаан арьстан хүний хүүрээс огтолж авсан нар салхинд хатаж үрчийсэн үхээрийн хурууг Сэм хүлээж авсан тэр нэгэн цагаас хойш шуудан зөөгч өөр ямар нэгэн гойд юм бараг авчирч чадахгүй биз ээ гэж үздэг болжээ. Гэтэл энэ өглөө хоёр дахин уншаад, өвөртөө хийснээ дахин гаргаж гуравдах удаагаа уншихаас аргагүйд хүрсэн тийм нэгэн захидал Сэмд иржээ. Захидлын дугтуйд дарсан тэмдэг дээр Сискогийн тойргийн урьд нь дуулж сонсоогүй хотын шуудангийн салбарын нэр бичээстэй байлаа. Уг захидалд ингэж бичжээ:

	 

	“Эрхэм нөхөр Сэм ээ!

	 

	Та миний нэрийг дуулснаас биш, намайг мэдэхгүй. Намайг боксчдын жагсаалаас аль хэдийн гаргачхаад байх үед та боксын тавцан дээр гарч ирсэн. Гэвч би спортчидын амьдралаас холдоогүй, нээрэн шүү. Би спортын ертөнцөд юу болж байгааг ажсаар байсан. Хэл Оуфмен таныг муужруулж унагасан тэр тэмцээнээс эхлээд, Нат Белсонтой тулалдах сүүлчийн үеийг хүртэл би таны тоглолтууд дээр байсан. Миний бодоход тан шиг ийм даамал энэ ертөнц дээр хараахан төрөөгүй биз ээ.

	За ингэхэд, би танд нэг зүйл мэдэгдэхийг хүснэм. Надад хосгүй гайхамшигтай нэг боксчин байна. Би дэмий хоосон хөөрч, төөрөлдөж байгаа юм биш шүү. Бодоод үз л дээ. Нас нь хорин хоёр, хүндийн жингээр 220 гаруй фунт1, миний ид гялалзаж байхад ч зүүдэнд минь ороогүй, тийм тэнхээтэй цохилттой хүчтэн байгаа юм. Энэ бол миний төрсөн хүү бага Пат Глендон юм шүү. Цаашдаа энэ нэрээр тэмцээнд орж яваг. Би бодож бодож ингэж нэрлэхээр шийдсэн юм. Хамгийн чухал нь та одоохон галт тэргэнд суугаад наашаа бушуухан ир.

	Би хүүгээ өөрөө сургаж хүмүүжүүлсэн. Өөрийнхөө мэддэг чаддаг бүгдийг түүнд зааж сургасан. Үнэмшээрэй та, тэр одоо надаас илүү, юм бүгдийг мэднэ. Түргэн шаламгай, нүдний харц баримжаа гэдэг нь ёстой л төрлөхөөсөө боксчин шүү. Цаг мөчийг секундээр хуваарилж, хол ойрын зайг ямхад хүртэл ч мэдэрнэ. Ухаан санаанд багтахын аргагүй, түүний хамгийн огцом цохилт нь ямар ч марзан зодоочийн бүрэн далайж цохихоос хүчтэй.

	“Цагаан арьстны найдвар”2 гэж нэг хэсэг ярьцгаасан. Тэр хүн чинь ёстой л энэ дээ. Ирээд өөрөө үзээрэй. Жефферистэй явж ан гөрөө хөөцөлдөхийг нь сонирхож байсныг тань би санаж байна. Хүрээд ир, танай ямар ч киног дагуулахгүй тийм ан гөрөө, загасчлалыг энд би танд буй болгоод өгье. Би бага Патаа тантай явуулъя. Би явж чадахаа больчихсон болохоороо таныг дуудаж байгаа нь энэ ээ.

	Анхандаа би өөрөө түүнийг боксын тавцан дээр гаргая гэж бодсон. Гэтэл амжихгүй нь ээ. Би бүүр доройтоод хадан гэртээ очих дөхсөн бололтой.

	Тийм болохоор түргэлээрэй. Хүүгээ би танд шилжүүлье.

	Та хоёрын өмнө их өргөн боломж нээгдэх болно. Харин гэрээг бол би өөрөө бичнэ шүү.

	 

	Таныг Хүндэтгэн ёслогч: 

	Пат Глендон”

	 

	Стюбнер яахаа ч мэдэхгүй мэл гайхчхав. Ер нь боксчид их бэрхтэй хошин улс байдаг учраас, тэд л өөрийг нь молигодохыг оролдож байх шиг. Стюбнер уг захидлыг уншиж түүнд Корбеттын бичгийн жиргэр нарийхан хэлбэр юм уу, үгүй бол Фитцсиммансын хүнд саврын хааш яаш таталсан бичгийн хэв маяг байх вий гэж ажиж танихыг оролдоно. Гэвч энэ захидал худал хуурмаг биш бол элдвээр оролдоод байхын хэрэггүй гэдэг нь илт байв. Стюбнер бүүр бага хүүхэд байхдаа Пат Глендоныг нэгэн удаа Жек Депстэй дасгал хийж байхыг нь харснаас биш боксын дэвжээнд тулалдаж байхыг нь үзээгүй юм санжээ. Бүүр тэр үед ч түүнийг “хөгшин Пат” гэлцдэг байлаа. Пат боксын тавцангаас аль эрт чөлөөлөгдсөн билээ. Пат бол Лондоны боксын журам ид мөрдөгдөж байсан Салливенийн үед гарч ирээд, алдраа буурах үед Маркиз Квинсберийн шинэхэн маягийн журам горимоор тулалдаж явсан хүн юм.

	Пат Глендоныг сонсоогүй бокс сонирхогч хүн гэж нэгээхэн ч байж болох уу даа? Патыг алдраа мандуулж явах үед нь үзсэн хүмүүсээс одоо цөөн үлдсэн нь мэдээж. Ер нь түүний жирийн танилуудаас нь ч үлдсэн хүн цөөхөн биз ээ. Гэвч түүний нэр боксын түүхэнд орсон юм. Түүний нэрийг дурдаагүй лавлах дэвтрүүд гэж байхгүй. Үнэндээ Патын алдар гавьяа нэг л жирийн биш юм. Пат бусдаас алдар цуутай боксчин мөртөө, нэг ч удаа түрүүлж аварга болоогүй, тун бүтэл муутай байсан учир түүнийг аз хийморьгүй боксчин гэлцдэг байлаа.

	Пат хүнд жингийн боксчдын тэмцээнд дөрвөн удаа дэлхийн аварга болчих шахсан, тэгэхдээ бүр чадлынхаа бүрэн давуугаар гэдгийг хэлэх хэрэгтэй. Хамгийн анхныхад Сан-Францискийн зээл дээр эсрэг этгээдээ бүүр бууж өгөх болчхоод байхад Пат гараа булгалчихсан юм. Дараа нь Темза мөрний арал дээр усны түвшин зургаан ямх хүртэл ихсээд байх үеэр болсон тэмцээнд мөн л түрүүчийнх шигээ ялахын даваан дээр хөлөө хугалчихсан. Бас Техаст болсон тэмцээнд баларсан нь олон түмний санаанд тодхон. Тэгэхэд Пат өрсөлдөгчөө эрхэндээ бүрэн оруулаад байсан яг тэр үед нь цагдаа нар хоморголон баривчлалт явуулсан юм. Хамгийн сүүлд Сан-Франциско дахь төмөр замчдын клубт болсон тулалдааны үеэр, Патын эсрэг мөрий тавьсан наадамчдаас хээл хахууль авсан шүүгчид тэмцээний эхнээс л Патыг сэмхэн дөнгөөд байлаа. Пат Глендон энэ тэмцээнд амжилттай тулалдаж, эсрэг боксчныхоо эрүү рүү баруун гараар, аюулхай руу нь зүүн гараар цохиж муужруулан унагасан боловч шүүгч хориотой цохилт хийлээ гэж Патыг тэмцээнээс хассан юм. Хориотой цохилт хийсэн гэж ярих үндэс ч байж болохгүй гэдгийг бүх үзэгчид болон мэргэжилтэн, засуулч цөм мэдэцгээж байлаа. Г эвч Пат Глендон боксын ёс заншлыг дагаж, шүүгчийн шийдвэрийг зөвшөөрөн хүлээгээд энэ амжилтгүй явдлаа бас л өнөөх зуршил болсон аз золгүй явдлынхаа нэг болов гэж тооцоод өнгөрчээ. Пат Глендон тийм л хүн байсан юм. Энэ захидлыг хэн бичив. Пат уу, эсвэл өөр хүн үү? гэдэг асуулт Стюбнерийг шаналгаж байв. Стюбнер захидлаа ажил дээрээ авч очоод “Пат Глендон хаана байгаа вэ, тэр чухам юу болсон бэ?” гэж бүх тамирчдаас сураглав. Гэтэл мэддэг хүн алга. Хэн ч яг таг нотлоогүй боловч Патыг зарим нь үхсэн гэж боддог ажээ. Өглөөний сонины спортын хэлтсийн редактор хуучин бичиг цаасаа уудалж үзээд ч Патын үхсэн тухай ямар нэг мэдээ олсонгүй. Түүний тухай Стюбнер гагцхүү Тим Доновеноос олж мэдлээ.

	Доновен:

	— Тэр яалаа гэж үхэх вэ? Тийм хүч тэнхээтэй, тэгээд бас архи уудаггүй, ерөөсөө амгалан тайван амьдарч байсан хүн юу гэж үхэх билээ. Пат их мөнгө олж түүнээ дэмий үрдэггүй улам хуримтлуулж үр ашигтайгаар эргэлдүүлж байсан юм. Түүнд бүхэл бүтэн гурван зоогийн газар байсан бөгөөд түүнээсээ их хэмжээний мөнгө олдог байсан юм. Сүүлчийн удаа түүнийг хамаг юмаа худалдаад байх үед нь уулзсан. Түүнээс хойш хориод жил өнгөрсөн байхаа. Тэгэхэд эхнэр нь дөнгөж нас бараад тэр өөрөө бүхнийг орхиж ойд гарч амьдрахаар шийдсэн байсан үе. Тэр цагаас хойш би түүнийг үзээгүй, харин амьд нь л лавтай! гэж ярив.

	Стюбнер:

	— Эхнэр нь үхсэн гэнэ ээ? Пат хүүхэдтэй байсан уу?

	— Бүүр балчир нэг хүүхэд байсан. Намайг уулзах үед Пат тэр хүүхдээ тэвэрч явсан юм.

	— Бүстэй хүүхэд үү?

	— Би яаж мэдэх вэ дээ! гэв. Нэгэнт ийм болохоор Стюбнер эрс шийдвэрлэж орой нь буухиа галт тэргээр хойд Калифорнийн хамгийн зэлүүд нутаг руу довтолгож гарав.


ХОЁР

	 

	Сэм Стюбнер өглөө эрт Дир Лик гэдэг эл хуль жижиг тал өртөөн дээр галт тэрэгнээс бууж тэндхийн ганц зоогийн газрыг нээгдтэл бүтэн цаг гудамжаар холхив. Тэр зоогийн газрын эзэн нь Пат Глендоны тухай юу ч мэддэггүй, түүнийг сонсоо ч үгүй байлаа. Хэрэв тийм хүн энд байдаг л юм бол ууланд л хаа нэгтэй суудаг байж магад гэв. Түүний тухай зоогийн газрын байнгын үйлчлүүлэгчид ч зочид буудлынхан ч мэдэхгүй байлаа. Харин мухлаг шуудан нээгдмэгц л Стюбнер мөр сургийг нь гаргаж амжлаа. Пат Глендон тэнд оршин суудаг нь лав боллоо. Мухлагийн худалдагч хүүг нь үзжээ. Түүнийг бас Пат гэдэг бөгөөд хоёр жилийн өмнө Дир Ликид нэг ирсэн. Харин өвгөн Пат бол наргиантай маягийн буурал өвгөн төлбөрөө чекээр хийж хүнсний болон хэрэгцээт зүйлсээ худалдан авснаас хойш таван жил үзэгдээгүй гэхээс өөрийг худалдагч эс мэдэх аж. Чухам хаана гэдгийг бурхан л мэдэх болтугай. Өртөөний морин тэргээр Олпайн гэдэг модчины хуаран хүртэл дөчин мод яваад мориор Янгирын хөндийг гаталж, дараа нь даваа даваад, Баавгайтын горхи чиглэн явах хэрэгтэй байлаа. Тэр горхины цаад талд хаана ч юм бэ, Глендон оршин суудаг бололтой. Сэмийн хаашаа явах замыг Олпайны багачуул зааж өгнө гэж хэлэв.

	Стюбнерийн сэтгэл их л тайвширч бага Пат Глендон гэж үнэхээр байгаа, хөгшин эцэгтэйгээ хамт ууланд амьдардаг юм байна гэж мэдэв.

	Стюбнер Олпайн дахь модчиныд унтаад эндээс энэтхэг морь унаж, үүрээр гарч Янгирын хөндийгөөр өгсөн даваа давж Баавгайтын горхи руу буулаа. Стюбнер өдрийн турш явжээ. Тэр бээр ийм эл хуль зэлүүд газар явж байсан удаагүй ажээ. Үдшийн хэрд л дөнгөж Пинтогийн хөндийн эх өөд өгслөө. Тэр нь мориноосоо бууж явган явахаас аргагүй цавчим хавцал гангатай нарийн зөрөг замтай газар байлаа.

	Шөнийн арван нэгэн цагийн хэрд нүргэлсэн дуутай асар том анч ноход хуцаж угтсан дүнзэн байшингийн дэргэд хүрч буулаа. Тэгтэл төдхөн хаалга нээгдэж Пат Глендон гарч ирээд Стюбнерийг тэврэн авч мэндчилээд байшиндаа хөтлөн оруулав.

	Пат галаа ноцоон кофе чанаж, баавгайн мах шарах хооронд тасалгаандаа майжганан холхиж:

	— Сэм , чамайг ирнэ гэж би мэдсэн юм. Миний хүү өнөө шөнө гэртээ ирэхгүй. Бид махаа дуусчихсан учир буга агнахаар оройхон явсан. Би түүний тухай өөр нэг ч үг яримааргүй байна, удахгүй чи өөрөө үзнэ! Өглөө нь ирэхтэй нь зэрэг сорьж сонжиж үзээрэй. Бээлий нь ч тэр өлгөөстэй байна.

	... Би ч яах вэ больчихсон хүн.

	Нэг сард наян нэгэн нас хүрнэ. Энэ бол хуучин байлдагчид тийм ч муу бишээ. Би шөнөөр хэрж доншуучилж явсангүй, лааг хоёр үзүүрээс нь шатааж болдоггүй гэгчээр биеэ ямагт хямгадаж явдаг байлаа Сэм минь. Би төрлөхийн чийрэг биетэй хүн байж билээ. Чи хараад хэл л дээ, миний бие махбод төдий л их муугүй байгаа биз? Би хүүгээ ч тэгж хүмүүжүүлсэн. Бодоод үз л дээ, тэр минь одоо хорин хоёр настай харин амьдралдаа нэг ч удаа архи уугаагүй, тамхины амт ч мэдрээгүй хүн дээ.

	Биеийнх нь том гэдэг, дандаа зоргоороо байсан юм. Чи хүлээж бай. Тэр чамайг ан гөрөөнд дагуулаад явна. Чамайг сунатал алхаж амьсгаадаад явахад тэр бол харин бүх зэр зэвсгээ зүүж, бас асар том буга үүрээд явахдаа юу ч тоохооргүй дээ.

	Хээрийн сэргэлэн агаарт бойжиж өсөөд, өвөл ч зун ч гэрт унтаж үзээгүй юм. Хээрийн саруул агаар гэдэг гол нь гэж түүнд сургасан юм шүү дээ! Гэрт унтаж хэрхэн дасах вэ? Боксын тавцан дээр тамхины утааг тэсвэрлэдэг болов уу даа? гэдэгт л миний санаа зовниж байна даа. Туйлдаж байх үед агаар дутагдан, амьсгаа давхацмаар тамхины утаа манарч байна гэдэг бас ч бэрх шүү. За за чалчихаа болъё, эрхэм нөхөр Сэм минь чиний нойрсох цаг боллоо. Замдаа ядраа биз дээ? Удахгүй чи түүнийг үзэх болно. Хүлээж л байгаарай.

	Гэвч Пат нас өтлөөд чалчаа болсон учир Стюбнерийг мөд унтуулсангүй, бас л цааш нь ярьж гарав.

	— Миний хүү бугыг гүйдэл дунд нь онож унагаана. Ер нь амьсгаа задрахад ан гөрөө хөөцөлдөхөөс илүү сайн дасгал байдаггүй юм. Тэр янз бүрийн ном тэр ч байтугай шүлэг уншдаг боловч мэдэх юмаар маруухан, ёстой л байгалиас заяасан үр дээ. Чи түүнийг хараад л шууд мэдрэх болно. Түүнд эртний Ирланд сайн эрийн шинж бүрдсэн юм шүү. Заримдаа түүнийг ажвал ямар нэг бодол мөрөөдөлд автсан байх шиг! Гэвч тэр нь элдвийн ид шидэт амьтан юм уу, дагина гэх мэт янз бүрийн хачин юманд итгэдгээс зайлахгүй. Байгальд хэнээс ч илүү дуртай харин хотоос бол айдаг “тэднийг аятайхан тарааж нутаглуулбал илүүдэхгүй байхаа” гэдэг юм. Хоёр жилийн өмнө тэнд очиж анх удаа галт тэрэг үзсэнээс хойш өөр газар ер явж үзээгүй. Дэмий ч тэгж зэрлэг байдлаар хүмүүжүүлэв үү дээ? гэж заримдаа бодогддог л юм. Гэхдээ түүний амьсгаа, тэсвэр хатуужил, бяр чадал нь бух шиг л гэсэн үг. Хотын хүмүүсийн нэг нь ч түүнтэй эн зэрэгцэхгүй. Жеффрис ид гялалзаж явах үедээ байлаа гэж үзэхэд жаал хүүг ялимгүй үнгэж чадах сан биз, ялимгүйхэн шүү. Харин миний хүү бол түүнийг дэрс сүрэл адил хугачиж орхих байсан байхаа. Гэвч харахад ер тэгж хэлэмгүй, тун гайхамшигт амьтан. Гадаад байдлаараа бол зүгээр л нэг тэнхээ тамиртай, үзэсгэлэн гуа залуу боловч, булчин нь хүн бүхнийхээс өөр юм. Гайгүй ээ чи өөрөө үзээд бүгдийг ойлгоно оо.

	... Саран саруулд навч цэцэг нуга зүлэг юм уу нарс мод, наран шингэх үеийн үүл, элдвийг үзэж харахдаа дуртай гэдэг нь тун гайхалтай. Эсвэл наран мандахыг буурал хангайн оройгоос харах их дуртай даа. Мөнхөд л зураг зурах юм уу, Люциферийн тухай ч юм уу, шөнийн тухай ч юм уу шүлгэрхүү юм бувтнаад байдаг болчихсон юм. Түүнд тийм номуудыг хонгор шар үстэй нэг эмэгтэй багш өгдөг байлаа. Энэ бол залуу насных нь юм даа. Хүү минь боксын спортыг сонирхож байгаа учир бид түүнд нь чиглүүлж өгвөл зохино гэж би бодсон юм. Хүү минь анхандаа том хотод сууж дастлаа бага зэрэг уйдаж ч болох юм. Чи түүнд нь урьдаас бодолтой байгаарай.

	... Түүний бүсгүйчүүдээс эмээдэг нь сайн хэрэг. Тэдний тухай ойрын жилүүдэд бодох ч үгүй биз. Бүсгүйчүүдийн тухайд бол юу ч мэдэхгүй. Ер нь тэднийг бараг үзээ ч үгүй, шүлгээр миний хүүгийн толгойг эргүүлээд байдаг Самсоновын чөлөөний нэг эмэгтэй багш энд байсан. Хүүд минь ухаан жолоогүй дурлачхаад байхад түүний нь ер ойлгоогүй юм даг. Тэр бүсгүйн үс гэдэг нь ёстой л алт аа , алт. эндхийнх биш цаад хөндийгөөс ирсэн юм.

	Хөөрхий тэр бүсгүй цаашдаа залууг улам эргүүлдээд байх болсон юм. Тэгээд хүү маань юу болж байгаагийн учрыг ойлгомогц ямар арга бодож олсон гэж та санана? Туулайнаас дор цочин буу зэвсэг, хөнжил дэвсгэр хамаг юмаа аваад бүүр ойн гүн рүү ороод, бүтэн сар үзэгдээгүй.

	Дараа нь нэг шөнөөр сэмхэн ирээд үүрээр дахин алга болж өгсөн. Бүсгүйн захидлыг харах ч дургүй “та эднийг шатааж орхи” гэдэг байлаа. Самсоновын чөлөөний өнөөх бүсгүй морьтой хоёр ч удаа ирсэн ч хөөрхий хэчнээн өрөвдмөөр байв даа. Хүүгийн минь төлөө шаналан царай зүс алдаж гүйцсэн байв. Тэгээд гурван сарын дараа сургуулиа орхиод нутагтаа харьчихсан юм. Тэгэхэд л залуу маань сая гэртээ бүрмөсөн эргэж ирсэн.

	Ер нь бүсгүйчүүд олон сайхан боксчдыг хөнөөсөн удаатай. Тэр ямар нэг залуухан бүсгүй ганц хоёрхон ирмэх юм уу зүгээр жоготойхон хараадахвал жаахан охин шиг нүүр нь улайж орхих нь тэр. Ер нь ч түүнийг бүгдээрээ тэгж харцгаагаад амруулдаггүй юм. Харин тулалдах гэдэг нь аа яа яа, яаж тулалддаг гэж санана, бурхан минь! Түүний зангидсан гарт ган халуун цус зангираад ирэх нь ёстой ирланд хүний цус буцалж байгаа нь тэр ээ! Гэхдээ тэсвэр тэвчээр алдсандаа тэр биш, яагаад ч тийм биш ээ! Би идэр залуудаа ч тийм галзуу цогтой байгаагүй. Болчимгүй түргэн авираасаа болж аливаа гэм согог тохиолдож байснаа санахаар айх юм. Харин хүү минь мөн ч цогтой, тэгээд хүйтэн шүү! Дороос нь гал дүрэлзэж байгаа мөсөн цэвдгээ. Хөргөхөөр тавьсан зайн хүчдэл бүхий цахилгаан шугам л тийм байдаг байхаа.

	Стюбнер нам унтчихад хүрсэн боловч өвгөний үглээд сэрж, яриаг нь нойрон дундаа сонсоно.

	— Түүнийг жинхэнэ эр хүн болгосноо бурхны өмнө тангараглая. Зангидсан гар нь тун гайхалтай хөл нь ч чийрэг нүд нь ч гойд хурц сэргэг. Би орчин үеэсээ хоцрохгүйн тулд бүх шинэ сэргэг зүйлсийг ажиж мэдсээр ирлээ. Хүү маань боксын бүхий л мэх барил, хэлбэр маягууд, хүчээ яаж гамнах гэх мэтийг бүгдийг тодорхой мэднэ. Мөн байраасаа 2 ямх, хэрэв бололцоотой бол бүтэн хагас ямх ч огт хөдлөхгүй, хүсвэл имж шиг харайж чадна. Огцом тулалдаанд ямар гэж санана. Чи өөрөө үзээд мэднэ ээ. Карбеттын ид мандаж байх үеийнхээс давж, Питер Жексонтой өлхөн эн зэрэгцэх байхаа. Боксын хувьд мэдэхгүй арга мэхгүй болтол би түүнийг бүх талаар сургасан. Тэр ч байтугай улам давуу юм мэддэг болсон гэдгийг би чамд хэлье. Миний хүү ер нь бокст суут гоц хүн. Түүний тэнхээг сорьж үзэх хүчтэн амьтад энэ ууланд мундахгүй шүү. Би бүх нарийн арга мэхэнд сургасан, тэдгээр нь тулалдана гэгч юу болохыг харуулсан юм. Тэдгээр амьтад мань залуутай үзэлцэхээс нэрэлхэж хулчийдаг гэж санана уу? Галзуу бух, зэрлэг баавгайтай барьцалдан үзэлцэхдээ өнхөртөл гуядаж, өмөртөл базаж орхидог билээ. Тэдгээр хүчтэнтэй тоглож байдаг юм чи дуулж байна уу? Бид нар гөлөгтэй яаж нааддаг билээ. Тэгж л тоглож байдаг юм!

	Стюбнер бас л унтчихсанаа өвгөний ярих дуунд сэрнэ.

	— Харин хамгийн хачин зүйл гэвэл тэр боксыг үнэн голоосоо шимтэн сонирхдоггүй юм. Бокс бол үл амтагдах хөнгөн хялбар болохоор түүнийг биеийн чилээ гарах төдийхнөөр үзнэ. Гэвч хүчтэй дайсантай учрахыг нь хүртэл хүлээгээрэй. Өөрийнхөө тэр хөргөлтөд зай залгахын хамт боксын урлагийн бүх дүрмээр нүдэлцэхэд л мэдэгдэнэ. Үгүй ээ, чи тийм гайхамшигтай юм ер үзээгүй!

	Уулын жихүүн үүрээр өвгөн Пат Стюбнерийн хөнжлөөс угзчиж баргиа дуугаар:

	— Хараач, өнөөдөх чинь тэр зөрөг замаар ирж явна! Бушуу босоорой, дэлхийн шилдэг боксчныг үз. Тийм эрийг боксын тавцан үзээгүй,мянган жил болоход ч үзэхгүй! гэв.

	Даамал нойрмоглон өндийж нулимс бүрхсэн нүдээ арчин байж нээлттэй хаалгаар харвал лут том залуу эр модны чөлөөгөөр гарч айсуй үзэгдэнэ. Нэг гартаа буугаа барьж, асар том буга мөрөн дээрээ эгэлдрэглэсэн мөртөө ер нь хүнд юм үүрсэн шинжгүй явна. Тэр залуу хөх өнгийн барзгар комбинезон дээр ноосон цамцны зах тавьж өмсөөд шаахайн оронд хөлдөө улавч угласан байлаа. Хүнд үүргийг тооцохгүйгээр өөрөө хоёр зуун хорин фунт жинтэй мөртөө огт ажиггүй муур мэт хөнгөн шаламгай явж байхыг хараад л даамалд асар их сэтгэгдэл төрөв. Үүний зэрэгцээгээр энэ залуу нэг л ер бусын онцгой хүн ажээ. Энэ бол огт үзэгдээгүй гоц маягийн байлдагч юм. Хорьдугаар зууны үеийн жирийн залуу эртэй адилгүй, үлгэрт гардаг аварга том хүн юм уу, эсвэл эрт урьд цагийн ардын домогт гардаг ой шугуйгаар шөнөдөө хэрэн явагч баатар эртэй ихээхэн төсөөтэй ажээ.

	Бага Пат төдий л яриа биш гэдгийг Стюбнер төдхөн ойлголоо. Өвгөн Пат зочныг танилцуулахад залуу дуугүйхэн гар бариад, гал ноцоож өглөөний хоол хийх ажилдаа орлоо. Эцгийнхээ тавьсан асуултад товч ганц нэгхэн үгээр хариулж, буга хаанаас агнав? гэж асуухад “урд даваанаас” гэхээс өөр үг хэлсэнгүй. Өвгөн:

	— Уулаар арван нэгэн мод явж хүрнэ. Тэр нь үнхэлцэг хагарчихмаар бэрх зөрөг замтай газар юм шүү,гэж Стюбнерт бахархан тайлбарлана.

	Өглөөний хоолонд хар кофе ууж, бин, цог дээр шарсан баавгайн мах идлээ. Залуу Пат шарсан мах том томоор үмхлэхийг хараад эцэг хүү хоёр Глендон бараг дан махан зуушаар амьдарч дассан юм байна гэж мэдлээ. Хоолон дээр өвгөн Пат л яриад байв. Өвгөн Пат сэтгэлдээ бодсон хамаг юмаа хоолны дараа л ярьж эхэллээ.

	— Пат аа, хүү минь, эрхмийн хэн болохыг мэдэж байна уу? гэж хэлэхэд бага Пат толгой дохиж, ухаалаг сэргэлэн нүд нь зочин дээр агшин зуур тусна.

	Өвгөн Пат:

	— За тэгэхээр энэ хүн чамайг Сан-Франциско руу аваад явна гэхэд бага Пат:

	— Би эндээ байсан нь дээрээ аав минь гэж хариулав.

	Стюбнер энд дэмий зүтгэж ирсэн мэт бодогдон урам хугаран гонсойв. Үнэндээ их тэнхээтэй ч гэлээ гэсэн хэрэв зодолдох дургүй бол ямар боксчин гэх билээ! Тийм тийм, аварга хүчтэн эрс залхуу хойргоосоо болж хөштөл таргалж харвинтсан гэж эртний үгэнд байдаг!

	Өвгөн Патын эртний кельт омгийн уур дүрсхийж сүртэй зандрангуй дуугаар:

	— Чи хотод очиж тулалдах хэрэгтэй. Дуулав уу? Би чамайг тулалдуулахын төлөө л сургаж хүмүүжүүлсэн юм! Залуу:

	— За тэгье гэж цээжний гүнээс бүдүүн дуугаар хариулав. Өвгөн:

	— Чөтгөр шиг үзэлцэнэ дээ хө! гэж нэмэн хэлнэ. Залуу:

	— За яах вэ, тэгээд хэзээ явах вэ? гэж дуртай дургүй хариу дуугарахыг хараад Стюбнер бас л дахин урам хугарч эхлэв. Өвгөн:

	— Сэм урьдаар загасчилж, ан гөрөө хийж чамайг сорьж шалгаж үзнэ гээд Стюбнер тийш харвал наадах нь нотолж толгой дохино.

	— За тайчиж энэ хүнд биеэ харуул! гэв.

	Нэг цаг болсны дараа Стюбнерт бүх байдал тодорхой боллоо. Стюбнер өөрөө боксчин, тэгэх мөртөө хүнд жингийнх байсан болохоороо боксчдыг гоц сайн мэддэг байлаа. Гэвч бага Патынх шиг тийм гайхалтай сайхан бие цогцос ер нь хэзээ ч үзээгүй ажээ.

	Өвгөн Пат алтан гургалдай мэт дуржигнан яриагаа урсгаж гарав.

	— Чи хар л даа, бие махбод нь хэчнээн уян хатан ёстой л хэрэгтэй бүгд нь бүрдсэн байгааг. Амьсгааны уужуухан гэдэг нь яана, мөрний өргөн тэнэгэр гэдэг нь жигтэйхэн! Цусны нарийн дусал нь хүртэл арчсан толь мэт тэр аяараа ариун тунгалаг юм шүү. Сэм минь, ертөнц дээр үзээгүй хүн өмнө чинь байгаа нь энэ дээ! Бүх булчингууд нь сайн хөгжсөн энэ хүү бол чиний бодсон шиг циркийн бөх юм уу, ямар нэг гимнастикч биш шүү! Булчингийн агшиж, эрчлэн зангирах гэдэг нь овойж товойгоод сум могой шиг биш гэхийн аргагүй, чи хар л даа цохиход л эрчилж тусах нь ёстой дуут могой доо. Дөчин үе тэр ч байтугай зуун үеийг ч тэсэн өнгөрүүлж чадна! За одоо эхлээрэй! Цаг үрчихлээ!

	Тэд эхлээд нэг минутын завсарлагатай гурван минутаар хэдхэн үе өнгөрөхөд Стюбнерийн эргэлзээтэй бодол арчсан мэт алга болов. Хашин хойрго, хөшүүн хөдөлгөөнгүйн шинж ер үгүй яаралгүй амгалан тайван наадаж байснаа гэнэт хөнгөн шаламгай хөдлөн оновчтой цохилт болон хамгаалалт хийж байгаа нь онцын дасгал хийчихсэн ёстой төрөлхийн боксчин л ингэж зодолддог биз ээ гэж санагдуулж байлаа.

	— Аяархан хүү минь аяархан! Сэм бол урьдынх шигээ биш шүү гэж өвгөн Пат болгоомжлон санамж өгнө.

	Сэм, илт ноёлогдоод ирлээ. Ингэхийг нь л өвгөн хүсэн хүлээж байсан юм. Стюбнер хамгийн уран аргаа хэрэглэж, гэдэс рүү нь гэнэт ёврох, хуурамчаар барьцалдах мэт хамгийн дуртай цохилтоо гаргалаа. Стюбнерийн хөдөлгөөн цахилгаан мэт хэдий хурдан боловч Пат учрыг нь ойлгож огцом займран амжиж цохилтын хүчийг нь бууруулж байлаа. Дараах үед нь залуу хэрж зогсохоо больж цохилтынх нь урдаас сөрж зүүн ташаагаараа мөргөн давшив. Дөнгөж хоёрхон ямх ахихад л цохилтыг нь няцааж амжив. Энэ минутаас эхлээд Стюбнерт ямар ч заль мэх тус болсонгүй. Хөдлөх бүрд бээлий нь Патын ташаанд тулаад байх болов.

	Томоохон боксчидтой хүч үзэлцэж байсан удаа Стюбнерт цөөнгүй тохиолдож байсан бөгөөд туршилтын тэмцээнд бол ямагт нэрээ хамгаалан гарч байсан юм. Гэтэл энэ удаад тэгж ярихын ч хэрэг алга. Бага Пат түүнтэй зүгээр л гарынхаа чилээг гаргаж байх шиг ажээ. Паттай тулгаран барьцалдахдаа Стюбнер өөрийгөө арчаагүй балчир хүүхэд шиг байгаагаа ухаарав. Пат юу хүссэнээ гүйцэтгэж, Стюбнерийг уран чадварлагаар эрхэндээ оруулж оновчтой хөнгөн шаламгай хөдөлгөөнөөр буланд шахаж байх нь ерөөсөө хүн байна гэж анзаарч байгаа шинжгүй, байгаль ертөнцийн сайхныг мөрөөдөн сонирхож огт өөр зүйл харж байгаа юм шиг байлаа. Стюбнер бас төдхөн нэг алдаа гаргалаа. Өвгөн Пат хүүдээ зааж сургасан мэх барил нь л энэ байх гэж шийдээд ойрхон зайнаас гэнэт огцом цохилт хийхийг завдтал Пат гарыг нь тавхийтэл хавчиж аваад хэдий чармайвч болсонгүй бас чих рүү нь дэлсэж орхив.

	— Цохилтыг андахгүй! Бурхан минь, тэгээд өөрөө ч бас зүгээр, мэдэхгүй дүр үзүүлэхгүй шүү! гэж өвгөн инээж, энэ ерөөсөө шулам шиг амьтан. Цохилт хаанаас аль руу чиглэж ирэхийг харалгүй анзаарч, хурдыг нь ч, хүч чадлыг нь ч, зай хэмжээг нь ч, онч тусгалыг нь ч бүгдийг андахгүй анзаарч мэддэг юм. Би энэ бүгдийг зааж сургаагүй боловч төрөлхийн авьяасаараа цөмийг өөрөө сурсан юм шүү.

	Нэгэн удаа барьцалдах үед, Стюбнер бээлийгээ бага Патын ам өөд явуулж орхитол, цаадах нь энэ шүргэлтээс уур нь хүрэх шиг боллоо.

	Стюбнер дахин барьцалдаж авахдаа, уруулдаа Патын бээлий тусахыг ухаарав. Цохилт хүчтэй биш боловч энэ тайвуун дэлсэлтэд Сэмийн толгой бүх заадсаараа яйртал доргин гилжийж хүзүү нь гэмтэв үү гэж агшин зуур бодогдсон ажээ. Стюбнер бууж өгснөө мэдэгдэн бүх биеэ сул тавьж гараа доош буулгаад арайхийж амсхийсэн байдалтай гуйвж дайвсаар хажуу тийш зайллаа.

	— Энэ ... энэ чинь эр хүн юм гэж Стюбнер амьсгаадан үглэнэ. Стюбнер үг дуугарах чадалгүй амьсгаа нь давхацсан боловч хэдий чинээ биширсэн нь түүний царайд илт байлаа.

	Өвгөн Патын нүд баярын нулимсаар мэлтгэнэж:

	— Заа хө, ямар байна. Хэрэв аливаа нэгэн овилгогүй этгээд даажигнах гэж оролдон хориотой арга барил хэрэглэвэл яах нь вэ, үзэв үү? гэхэд Стюбнер:

	— Энэ залуу тийм хүнийг дор нь нам унагаж орхих нь гарцаагүй гэв.

	— Яах бол доо! Энэ чинь дэндүү амгалан хүн шүү. Гэхдээ бузар булай арга явуулгыг бол ч залхаахдаа л залхаана даа! Стюбнер:

	— За одоо ингэхэд гэрээгээ бичье! гэхэд өвгөн Пат түдгэлзэж:

	— Азнаарай чи урьдаар түүний жинхэнэ мөн чанарыг мэдэж ав! Би хөнгөн болзол тогтоомооргүй байна. Чи түүнтэй хамт ууланд ан гөрөө хийж, тэсвэр хатуужлыг нь шалга! Тэр цагт л ёстой няцашгүй гэрээ гэгчийг бичиж гарын үсэг зурна.

	Стюбнер хоёр өдөр анд явж энэ өдрүүдэд өвгөн Патын амлаж байсан бүгдийг болоод, түүнээс ч илүү зүйлийг үзэж мэдээд ёстой далан таваар бууж өгнө гэгч болж, бүүр эцэж цуцсан байдалтай эргэж ирэв. Стюбнер нэлээд юм үзэж өнгөрүүлсэн хүний хувьд энэ залуу төдий л мангуу амьтан биш гэдгийг тун сайн мэдсэн боловч, чухам ... амьдралын нарийн үйл явдлуудад тун ч гэнэн байгаад нь ихэд гайхав. Үнэндээ түүний оюун ухаан нь огт задраагүй, уулын бөглүү амьдралд мэдлэгээр явцуухан боловч, төрөлхийн хурц сэргэлэн, юмыг гоц түргэн ухаарах билэг авьяас төгөлдөр юм гэдэг нь мэдэгдэв.

	Залуугийн гайхалтай амгалан тайван нь л Стюбнерт тааж мэдэхэд бэрх зүйл байлаа. Түүнийг юугаар ч уурлуулж зэвүүцүүлж дийлшгүй, эртний удамшилт хязгааргүй их тэсвэр хүлээцтэй ажээ. Тэр залуу журамтайхан багачуудын хараадаг учир холбогдол багатай, эвгүйхэн үгээр хараах нь ганц ч сонсогдсонгүй. Стюбнер түүнийг зэвүүцүүлэх гэхэд,

	— Хараая гэвэл ч харааж болох л доо. Ер надад хараах хэрэг юу байх билээ. Хэрэгцээ тохиолдвол ч бас л харааж чадна аа! гэж тайлбарлав.

	Өвгөн Пат өөрийнхөө хэлдгээр гэрийнхээ босгон дээр тэдэнтэй салах ёс гүйцэтгэж:

	— Пат хүү минь мөдхөн би чиний тухай сонин хэвлэлээс уншина. Би өөрөө явах хүсэлтэй байсан юм. Гэтэл тэгэх байтугай би үхтлээ эндээс хөдөлж чадахгүй биз гэв.

	Дараа нь даамлыг дуудаж, зайдуу аваачаад ширүүн бараг л ууртай байдлаар хандаж:

	— Би чамд нэг хоёрхон удаа биш үглэж яншиж байсныг санаарай. Ариун тунгалаг, үнэнч шударга, энэ залуу бокст бузар булай явдал хэчнээн их байдгийг мэдэхгүй. Бүх муу талыг би түүнээс нууж байсан юм, мэдэв үү! Ямар хуйвалдаан байдгийг ч мэдэхгүй шүү. Бокс бол түүний хувьд, эр зориг алдар гавьяанд хүрэх сайн сайхан зам байгаа юм. Би үүнд, боксын тавцангийн урьд үеийн баатруудын тухай ярьж өгдөг байсан минь дэмий хэрэг бишээ. Ер нь яагаад бокст дур шунал бадрахгүй байгааг нь гагцхүү бурхан л мэднэ биз.

	Боксын тэмцээний тухай сонин хэвлэлд гардаг дэмий балай зүйлийг түүнээс нууж, сэмхэн огтолж авдаг байсны минь чи ойлгоорой. Т эр харин түүнийг дурсгал болгон хайрлаж хадгалдаг гэж санадаг байсан юм. Боксчид зориуд хуйвалдаж, бууж өгдгийг ч мэддэггүй. Чи түүнийг бузар хэрэгт хутгаж урмыг нь бүү хугалаарай. Үүний тулд ч өчүүхэн төдий заль мэх гаргах юм бол уг гэрээ аяндаа хүчингүй болно гэсэн заалтыг энэ гэрээнд зориуд нэг зүйл болгож заасан юм. Тэмцээнд хол ойрын зай гэх зэрэг бусад зүйлээр кино операторуудтай урьдчилан тогтоосон ямар нэг нууц хуйвалдаан зохиох юм уу, мөрийцөж ашиг хонжоо харах явдал гаргаж огт болохгүй. Та хоёр бөөн мөнгөтэй болно. Чи гагцхүү наадмаа үнэнч шударга явуул, тэгэхгүй л бол хоосон хоцорно шүү мэдэв үү?

	Бага Пат мориндоо мордоод, эцгийнхээ юу хэлэхийг хүлээж мориныхоо амыг хүлцэнгүй татаж зогсоход, өвгөн Пат хүүдээ захиж:

	— За чи юу ч хийж явлаа гэсэн бүсгүйчүүдээс болгоомжлох хэрэгтэй гэдэг нэг зүйлийг ямагт санаж яв. Бүсгүйчүүдээс болж нүгэл, үхэлд хүргэдэг ч явдал байдаг юм гэдгийг чи бат санаж яваарай!

	За харин ганц жинхэнэ сайныг нь онож олбол, түүнийг бат атгаж ав! Тийм бүсгүй олдож гэмээ нь, алдар гавьяа, мөнгө, хөрөнгө хогшлоос ч үнэтэй. Харин урьдаар сайтар шалга. Тэгээд таарвал түүнийг битгий тавь! Хоёр гараараа лавхан атгаж аваад чанга гэгч нь зуураад бай. Нарт ертөнцөөс ангижрахад хүрлээ ч гэсэн зуураад бай! Пат аа, хүү минь сайн бүсгүй гэдэг бол ... гэдэг бол ... за нэг үгээр хэлэхэд сайн бүсгүй л хэрэгтэй. Чамд захиж хэлэх миний эхний болоод эцсийн үг энэ дээ!


ГУРАВ

	 

	Сэм Стюбнер Сан-Францискод ирсэн өдрөөс эхлээд сэтгэл амгалан байсангүй. Бага Пат эцгийнх нь санаа зовж байсан шиг үргэлж уцаарлаад байсангүй. Харин гайхалтай уриалгахан нийцтэй огт ондоо байлаа. Гэвч хөвчин уулын дассан нутгаа санан мөрөөдөх болжээ.

	 Гудамжны их шуугианд улаан арьст индиан хүний намуун тайван байдлаа хадгалахыг мэрийж ядан байсан ч гэсэн сэтгэлийнх нь гүнд том хот гайхалтай соньхон байлаа. Пат долоо хоног болоод:

	— Би энд тулалдахаар ирсэн. Жим Хэнфорд чинь хаана байна? гэхэд Стюбнер дооглонгуй маягтай шогширч:

	— Тийм агуу их аварга хүн чамайг тоож харах ч үгүй. Урьдаар “ядаж нэр олж ав” гэж тэр чамд хэлнэ.

	— Би түүнийг дэлсэж орхино оо!

	— Гэтэл олон түмэн бол үүний чинь мэдэхгүй шүү дээ. Хэрэв чи түүнийг дэлсчихвэл аварга болчихно. Гэтэл ганцхан тэмцээнээр дэлхийн аварга болчихдог юм уу?

	— Надад бол болно оо.

	— Энэ чинь олон түмэнд үл ойлгогдох хэрэг болно шүү дээ. Пат минь чиний тоглолтод хэн ч ирэхгүй. Гэтэл их орлого олох мөнгийг олон нийт л өгдөг юм. Ийм учраас чи бол Жим Хэнфордод юу ч биш. Иймээс тэр чамтай новширч байхын хэрэг юу байх вэ? Одоо Хэнфорд хагас жилийн гэрээгээр долоо хоногт гурван мянган долларын ашигтай ажиллаж байна. Тэр хүн хэн ч сураг чимээ сонсоогүй хүнтэй уулзахын тулд энэ бүгдийг орхино гэж бодно уу? Чи урьдаар нэлээд тэмцээнд оролцож байр сууриа олж авах хэрэгтэй. Чи эхлээд “Агсан Келл”, “Үсчүүр Голланд”, “Пузан Келлинз” мэтийн хэн ч үл мэдэх орон нутгийн дамшгуудтай үзэлцэж багаас нь эхлэх хэрэгтэй. Тэднийг дөнгөснөөр чи дээшилж нэг шат ахина. Тэгсний дараа л агаарт дэгдэх бөмбөг мэт дээшилнэ.

	— Та тэр хэлдэг гурваа шалавхан нэг орой л дэс дараалан уулзуулаадах л даа! гэж Пат зоримог дуугаар хэлэхэд Стюбнер хөхөрлөө.

	— Та яав! Дийлэхгүй гэж бодоо юу?

	— Чи дөнгөх нь ч дөнгөнө. Гэвч ажил хэргийг тэгж бүтээдэггүй юм. Тэднийг боксын тавцангаас дэс дараалан нэг нэгээр нь цохиж зайлуулах хэрэгтэй. Нэг зүйлийг санаж ав. Би боксыг нэвтэрхий сайн мэднэ. Би бол чиний даамал, үүнд чинь аажим бэлтгэх хэрэгтэй юм. Би ийм явдлыг мэддэг хүн. Хэрэв бид бүтээмжтэй явбал хоёр жил өнгөрөхөд чи дэлхийн аварга болж баяжна.

	Пат гунигтайхан санаа алдсанаа төдхөн царай нь сэргэж:

	— Тэгэхээр л би энэ бүгдийг орхиод хөгшин эцэг дээрээ эргэж очиж болно биз дээ гэв.

	Стюбнер үг зөрөх гэснээ болилоо. Хэчнээн гэнэн ч байлаа гэсэн ирээдүйн аварга энэ жаал, урьд үеийн бүх цуутнууд шиг л алдар гавьяанд хүрэхийг Сэм мэдэж байв. Гэвч түүнд хүртэл ихээхэн юм бүтээх хэрэгтэй байжээ.

	Пат уйтгарлаж тасалгаанд дэмий холхих юм уу, номын сангаас авсан тууж, шүлгийг тасралтгүй уншаад байхаар нь Стюбнер түүнийг далайн булангийн нөгөө талд буйдхан газар, Спайдер Уолшийн хатуу хяналтын дор явуулав. Залууг хянаж “харгалзаад” байх юм алга. Пат өглөөнөөс аваад орой болтол ууланд тэнэж одоод уулын горхиноос хулд загас барьж, бүднэ шувуу, туулай буудах юм уу, арван жилийн турш нэг ч анчин намнаж чадаагүй хамгийн алдартай зожиг бугыг хөөцөлдөж явдаг боллоо гэж Спайдер долоо хоногийн дараа нууцаар мэдэгдлээ. Спайдер суун таргалж бүдүүрээд байхад харин түүний харгалзаж байгаа залуу хэвээрээ л байв.

	Стюбнерийн бодсоноор боксын клубийн бүх эзэд түүнийг “шинэхэн” боксчинтой нь хамт элэг доог болгон шуугиулж гарав. Ер нь бүгдээрээ аварга болох хүсэлтэй тийм “шинэхэн” боксчид газар сайгүй л дээ. За яах вэ, түүнд дөрвөн үе бүхий сорилтын тэмцээн олгоё. Харин жинхэнэ тэмцээн олдохгүй, бүтэхгүй хэрэг гэлцэнэ. Гэвч Стюбнер бага Патыг жинхэнэ тэмцээнд эхэлж оруулна гэж хатуу шийдээд, өөрийнхөө нэр нүүрийн ачаар яаж ийж байгаад санасандаа хүрч дөнгөжээ. Ням гарагийн клуб, Пат Глендонг Агсан Келлитэй дийлсэнд нь зуун долларын шагнал олгох арван таван үеийн болзол бүхий тэмцээн хийлгэх зөвшөөрлийг их л дургүйхэн өгчээ. Залуу боксчид өвгөн боксчдынхоо нэрээр гарч ирэх нь олонтой байдаг болохоор Пат бол алдарт Пат Глендоны хүү гэж хэн ч сэжиг төрөөгүй билээ. Стюбнер түүний нэрийг нэлээд байзнаж байж гаргах нь ашигтай гэж үзээд зохих цаг үеийг нь хүртэл дуугүй байв.

	Бүтэн сар хүлээсний дараа арайхийж нэг орой тэмцээн хийх боллоо. Стюбнерийн сэтгэл ихэд догдолсон байв. Учир нь: Стюбнерийн эрхэлсэн гол мэргэжлийн үр дүн нь Пат ямаршуу тоглохоос шалтгаалах байсан ажээ. Т эгтэл Пат боксын тавцан дахь буланд таван минут хэр суухдаа өнгө зүсээ алдаж самсаа нь шарлан нэг л хачин болчхоод бүүр зэвхийрч орхив. Стюбнер:

	— Дүү минь зоригоо чангал! гэж мөрий нь алгадаад боксын тавцан дээр анх удаа гарч байхад ерөөсөө сүртэй байдаг юм. Харин Келли бол эсрэг этгээдээ сүрдүүлэн айлгахаар зориуд тэгж удаан хүлээлгэдэг юм гэхэд Пат:

	— Үгүй ээ, энд тамхины утаа дэндүү юм. Би дасаагүй болохоор тамхины утаанд мансуурч байна гэхэд Сэмийн сэтгэл амрав. Хэрэв сэтгэл түгшиж, итгэл зоригоор муу болбол тийм хүн Самсон шиг ч байлаа гэсэн, боксын тавцан дээр хэзээ ч алдар гавьяа олохгүй.

	Харин тамхины утаанд мань залуу дасах болно, тэр ч гайгүй гэж бодов. Боксын тавцан дээр Патыг гарч ирэхэд чимээ аниргүй байсан мөртөө “Агсан” хочит Келли тавцангийн татуурга доогуур шурган орж ирэхэд баяр хүргэсэн дуу нижигнэж байлаа. Түүнийг “Агсан” гэж энгийн нэрлээгүй нь илт ажээ. их л сүртэй, бүх биеэр нь хар үс бүрхээстэй, овойж товойж зангирсан булчин шөрмөстэй, хүндийн жингээр хоёр зуун фунтээс багагүй бололтой. Пат түүнийг шохоорхон харвал, цаадах нь хариу сүртэйгээр хөмсөг зангидаж байлаа. Тэр хоёрыг олон нийтийн өмнө гаргаж зарлахад хоёулаа гар барилцав. Тэгээд тэдний бээлий тулгарах үед Келли шүдээ айхавтар хавирч, нүүрээ ярвайлган:

	— Чи үзэлцэх сачийтай юм биз дээ! гээд Патын гарыг хэрцгийгээр савж, чам шиг гөлгийг залгиж орхино доо! гэж зүхэн хэлэв. Тэр авир байдлыг нь харсан олон нийт инээлдэн, хөгжилдөж хашхиралдан Келлийн юу хэлснийг нь таах гэж дор бүрээ хичээцгээнэ.

	Пат дохио дуугарахыг хүлээж тавцангийн буланд суухдаа:

	— Энэ хүн надад яагаад уурладаг билээ? гэж Стюбнерээс асуувал,

	Стюбнер:

	— Уурлаж байгаа юм биш, энэ бол чамайг айлган сүрдүүлэх нэг ээлжит арга мэх нь. Дандаа тэгж донгосож байдаг юм гэж хариулав. Пат зэвүүнээр:

	— Энэ чинь ямар бокс вэ? гэхэд Стюбнер ажвал залуугийн нүд нь урьдын адил гялалзан цэнхэртэж байгаа харагдана.

	Нэгдүгээр үеийн дохио дуугарч Пат ухасхийн босоход, Стюбнер урьдчилан анхааруулж:

	— Сэрэмжтэй байгаарай! Цаадах чинь махчин шиг дайрч магадгүй шүү гэж захив.

	Үнэндээ ч Келли тавцан дундуур ганц харайлтаар улайрсан махчин шиг урагш үсрэн дайрлаа. Пат тайван хянамгайхан хэд алхан займарч зай хэмжээг нь тааруулан эргэнгүүт баруун гараар Келлийн эрүү рүү эгц дэлсэж дороо зогсоод түүнийг илт гайхан харлаа. Үүгээр тэмцээн дуусаж, Келли буудуулсан бух шиг пидхийтэл унаж шүүгчид түүн дээр тонгойж зохих арван секундийг тоолж дуустал хөдөлгөөнгүй хэвтэв. Келлийг засуулчид өндийлгөхөөр очиход Пат урьтаж тэр хөдөлгөөнгүй асар том биеийг гар дээрээ өргөж буланд нь аваачиж сандал дээр тавиад засуулчдад нь гардуулж өглөө.

	Келли хагас минутын дараа толгойгоо өндийлгөж, нүдээ нээж дэмий гөлөрч байснаа засуулчид руу хандаж:

	— Энэ юу донсолчхов? Байшингийн тааз нурчхав уу? гэж баргиа дуугаар үглэж байв.

	 


ДӨРӨВ

	 

	Хэн бүхэн санамсаргүй тохиолдол гэж тооцож байсан боловч Келлийг ялснаас хойш гурван долоо хоног болоод Пат, Руф Мейсонтой тулалдсан юм. Энэ тулалдаан Сперр гэдэг клубт болоход үзэгчид мөн л юу болсныг ажиж харж ч амжаагүй билээ. Руф Мейсон бол заль мэх, гавшгай шалмагаараа зиндааныхан дотроо л алдаршсан хүнд жингийн боксчин байлаа. Нэгдүгээр дохио дуугармагц, хоёр этгээд тавцангийн дунд уулзаж, хоёулаа нэг ч удаа цохилцолгүй, гараа тохойгоор нь нугалан, бээлийнүүд нь бараг шүргэх шахам хоорондоо тийм ойрхон бие биеэ тойрч байв. Ингэж таван секунд хэртэй болсноо үзэгчдийн зуун хүнээс дөнгөж нэг нь л учрыг нь ойлгосон болов уу гэлтэй тийм түргэн юм болж өнгөрөв. Мейсон баруун гараараа хуурамч зангалт хийжээ. Тэр зангалт бол хуурамч биш довтлохын өмнөх сүрдүүлэлт байсан бололтой.

	Энэ үед Пат цохичихсон юм байжээ. Патын зангидсан гар найман ямхаас илүү явахгүйгээр хоёулаа тийм ойрхон зайтай зогсож байсан ажээ. Мөрнийх нь зүүнтэйхнүүр огцом эгц ёворч орхисон чинь гүйцэх нь тэр байжээ. Цохилтын хүч эрүүнд нь тусжээ. Тэгээд мэл гайхсан үзэгч олон Руф Мейсоны хөл гуйвж шалан дээр тэрийн бууж унахыг л харав. Харин шүүгчид бүх учрыг ойлгож секундийг нь бушуухан тоолж гарав. Пат бас л эсрэг этгээдээ өргөж байранд нь аваачиж тавилаа. Бараг арваад минут өнгөрсний дараа үзэгч олон сандран мэгдэж, учир явдлыг ойлгохгүй тун гайхан алмайрч байхад Мейсон өвдгөө нугалалгүй, нүдээ бүлтгэнүүлэн, бөгцийн атирч засуулчдаар түшүүлж дэмжүүлсээр, амралтын өрөөний хаалга чиглэн арайхийн гэлдрэн явж байв.

	“Тааз нурчхав уу” гэж Келли яагаад хэлсний нь учрыг би одоо мэдлээ гэж Мэйсон сурвалжлагч нарт мэдэгджээ.

	Арван таван үеийн болзолтой тэмцээнд Пузан Коллинзийг арван хоёр дахь секундэд боксын тавцангаас ховх цохисны дараа Стюбнер, Паттай ярилцахаас аргагүй болжээ.

	Стюбнер:

	— Чамайг юу гэж нэрлэцгээж байгаа гэж чи санана аа? гэхэд Пат мөрөө хавчив.

	“Нам цохидог Глендон” гэж нэрлэдэг болжээ гэхэд Пат түүнийг үл тоомсорлоно. Өөрт нь ямар нэр хоч өгөх нь түүнд огт сонирхолтой биш харин өсөж торнисон ууландаа буцахаас урьд зохих үүргийг гүйцэтгэх хэрэгтэй байсан учир хийвэл зохих зүйлээ хурдан гүйцэтгэхийг хүсэж байв.

	Даамал сүрхий толгой сэгсэрч:

	— Тэгж болохгүй, эсрэг этгээдээ тийм түргэн унагаад байвал тусгүй. Түүнд нэлээд цаг хугацаа, бололцоо өгөх хэрэгтэй , гэхэд Пат гайхсан байдалтай:

	Тэгвэл юун төлөө үзэлцэж байгаа билээ? гэж асуув,

	— Учрыг нь ойлго Пат минь, боксчин хүн өргөн хараатай, өгөөмөр сэтгэлтэй байх хэрэгтэй юм. Бусад боксчдыг гомдоохын хэрэг юу байна. Үзэгч олон нийтийн хувьд ч шударга биш хэрэг. Тэд нэгэнтээ мөнгөө төлснийх ахиухан юм үзэх хүсэлтэй байдаг. Бас үүнээс гадна чи бүгдийг нь айлгачихаар чамтай хэн ч тулалдахыг хүсэхгүй болно. Арван секундийн тулалдаан үзэхээр хүмүүс цуглана гэж байх уу? Бодоод үз л дээ чи өөрөө арван секундийн бокс үзэхээр нэг доллар ч төлөх үү дээ? Тэгэхэд тэд таван секунд л үзэж байна гэлээ.

	Пат энэ шалтагт ятгагдаж, цаашдаа олон нийт төлсөн мөнгөөрөө тулалдааныг хангалттай удаан үзэж байх болно гэж амлав. Гэхдээ өөрийнх нь хувьд бол зуун үетэй бокс харж сууснаас загас барихаар явсан нь дээр байх сан. Пат ер нь төдий л их амжилт олж базаагаагүй байлаа. Байнга бокс сонирхогчид Патын нэрийг сонсохтой л зэрэг өөрийнх нь хачин ялалт, Келлийн хэлсэн “тааз нурах мэт” гэсэн хошин үг яриа шууд санаанд нь орж инээлддэг байсан билээ.

	Тэд Патын тулалдаанд хэр зэрэг нүдэлцэж чаддаг, ямар шүү амьсгаатай, тэсвэр хатуужилтай, хүч шавхах удаан тулалдаанд эсрэг этгээдтэй хэрхэн тэмцдэгийг нь хэн ч мэдэхгүй. Гагцхүү гарамгай хүчтэй цохидог, хориглох аргагүй гэнэт амжилт олдгийг нь энэ хэр мэдэцгээдэг байлаа. Ийм байдалтай байх үеэр Пат олон уран мэхийг хослуулан хийдгээрээ боксын тавцан дээр их цуутай, урьд мах бэлтгэлийн ажилчин байсан португал гаралтай Пит Соссо гэдэг боксчинтой уулзах дөрөвдөх тэмцээнд оржээ. Пат энэ тулалдаанд бэлтгэл ч хийж амжсангүй. Эцгээ оршуулахаар яаравчилж гүн эмгэнэл гашуудалтайгаар хөвчин ууландаа явах хэрэгтэй байсан билээ.

	Өвгөн Пат зүрхээ удаан тэсэхгүй гэдгийг мэдээ биз. Тэгээд ч зүрх нь цагийн механизм сулрах мэт гэнэт зогсжээ.

	Бага Пат тэмцээн яг эхлэх үед Сан-Францискод дөнгөж ирж амжсан учир галт тэрэгнээс буунгуут тулалдааныхаа хувцсыг өмсөхөөр шууд очихоос аргагүй байжээ. Бас тэгээд үзэгч олон нийт арван минут хүлээсэн байлаа.

	Стюбнер:

	— Соссод ахиухан үзэлцэх бололцоо өгөх хэрэгтэй гэдгийг санаарай. Түүнтэй арав юм уу арван хоёр үе хүртэл тоглох хэрэгтэй тэгээд дараа нь атгаж орхи! гэж Патыг тавцангийн татуурга доогуур ороход анхааруулав. Пат Соссог тун амархан муужруулчих байлаа ч гэсэн даамлын зааврыг дуулгавартайхан биелүүлсэн юм. Соссо маш зальтай, шалмаг учир Пат гар хүрэхгүй байхын хамтаар түүнд автагдахгүй байна гэхэд нэлээд хэцүү байжээ. Үзэгч олон сэтгэл ханамжтай бахдан шагшралдана. Соссын урагш үсрэх, ухрах, галзуурсан мэт дайран балбах зэрэг гялалзсан довтолгоог няцаахад Патын бүх уран чадвар шаардагдаж залуу боксчин маань нэлээд хэцүү бэрхийг амслаа.

	Завсарлагаар Стюбнер Патыг магтав. Дөрөвдүгээр үед Соссо нэг зальт арга мэх хэрэглээгүй сэн бол бүх хэрэг тун сайхан болж өнгөрөх байсан билээ. Пат нэг удаа Соссын эрүү рүү огцомхон дэлсэж орхитол согтуу хүн шиг хөл дээрээ тогтож ядан нүд нь бүлтийж гараа унжуулан ухрах нь залууд хачин гайхал төрүүлэв. Маш зөөлөн цохисон байтал харин эсрэг этгээд шалан дээр хариугүй уначих гээд байхын учрыг Пат огт ойлгохгүй, балмагдсан эсрэг этгээдээ ажсаар бас л гараа доош буулган зогсов. Соссо салганаж ганхсаар ухарч арай л ойчилгүй тэнцэн тогтож сохор юм шиг хажуугаараа нэрж урагшаа тэмүүлэн алхав.

	Тэгэхэд л Пат тэмцээнд оролцсон бүх үеийнхээ турш анх болоод сүүлийн удаа сандралд орсон нь тэр билээ. Тэр ч байтугай Пат балмагдсан Соссод зам тавьж зайлж өглөө. Тэгтэл тэр найгаж ганхсаар ирж баруун гараараа Патыг гэнэт дэлсэж орхив. Зангидсан гар Патын эрүүнд эгц тусч бүх шүдийг нь яйруулахад үзэгчид ч гайхацгааж шуугилдаж эхэллээ. Гэвч Пат түүнийг ер анзаарч сонсохыг ч хүссэнгүй. Харин түүний өмнө ялалтдаа бардамнасан шинжтэй Соссо зогсож байхыг харлаа. огтхон ч гуйвахгүй болчихсон байлаа. Пат өвдсөний дээр түүний бузар заль хэрэглэсэнд нь илүүтэй зэвүүцэж, эцгээс уламжлагдсан бүх уур омог нь гэнэт дүрсхийж толгой сэжин эсрэг этгээд рүүгээ цахилгаанчилсан дайралт хийлээ. Пат эхлээд Соссын анхаарлыг татаж, дараа нь баруун гараар аюулхай руу нь цохихын зэрэгцээгээр зүүнээрээ эрүү рүү нь цохижээ. Энэ цохилт Соссог унахаас урьд амыг нь яйруулж орхив. Клубийн эмч нар түүнийг ухаан оруулахаар хагас цаг оролдоод амжаагүй юм. Дараа нь Соссын уруулд арван нэгэн оёдол тавьж эмнэлэгт хүргүүлсэн билээ. Пат даамалдаа:

	— Тусгүй хэрэг боллоо. Би өөрийгөө тэгж ухаан жолоо алдтал догшин авирлана гэж бодсонгүй. Боксын тавцан дээр дахиад ийм явдал гаргахгүй. Эцэг минь өөрөө иймэрхүү байснаас болж хожигдож байснаа надад ямагт сануулдаг байсан юм. Биеэ барьж байх хэрэгтэй юм гэдгийг би одоо л мэдэрлээ.

	Стюбнер түүнд сая л бүх талаар эргэлзээгүй итгэх боллоо. Стюбнер:

	— Тэртэй тэргүй чи дуртайгаа цохичхож чадах учраас уурлахын хэрэг юу байх вэ дээ? Пат:

	— Аль ч зайнаас дуртай секунддээ цохиж чадна гэж нотлон хэлэв.

	— Дуртай цагтаа муужруулж чадна тийм биз дээ?

	— Тэгэлгүй яах вэ ээ, би онгирч байгаа юм биш, харин энэ бол миний төрөлхийн чанар юм. Юу хийх хэрэгтэйг санаснаараа л шууд зөв хийдэг. Нүдний хурц, цаг мөчийг нарийн мэдэрдэг маань миний хоёрдугаар гоц чанар “онцгой билэг авьяас” гэж эцэг маань ч ярьдаг байсан. Ингэхэд нь би намайг л хэт хөөргөж байна гэж боддог байсан билээ. Ухаан самбаа, булчин шөрмөс чинь бүрэн хослон зохицсон юм гэж аав надад үнэн хэлж байсныг би одоо боксчидтой үзэлцэж байхдаа мэдлээ. Стюбнер:

	— Дуртай секундэд, дуртай зай хэмжээнд дэлсэж чадах юм биз дээ? гэж бодлогоширсон байдалтай хэлэхэд Пат хариу толгой дохино.

	Стюбнер Патад шууд үг дуугүй итгэж, өвгөн Пат хэрэв бодсоноо ингэж биелэхийг мэдсэн бол авснаасаа босож ирсэн байх гэмээр тийм гялалзсан ирээдүй Патын өмнө нээгдэж байгааг гэнэт ойлгож мэдлээ.

	Стюбнер:

	— Хамгийн чухал нь үзэгч олон төлсөн мөнгөндөө сэтгэл ханатал үзэх хүсэлтэй байдгийг битгий мартаарай. Тэмцээн бүрд хэдэн үе байх вэ гэдгийг бид хоёр урьдаар хэлэлцэн тогтож байх болно. За чи удахгүй “Үсчүүр” Голландтай тулалдах болно. Жишээлбэл: Тэр “үсчүүр” бүгд арван таван үе тэсэж байг. Харин сүүлчийнхэд нь чи дэлсэж орхи. Чи авьяас чадлаа тэгж харуулж чадна даа гэхэд, Пат:

	— За тэгье л дээ Сэмээ, гэж хариулав. Стюбнер:

	— Гэвч энэ бол их осолтой зүйл. Хамгийн сүүлчийн үе дээр чи түүнийг дэлсэж унагаж дийлэхгүй болж болох хэрэг шүү гэж санууллаа. Пат:

	— Тэгвэл та сонсож бай! гээд түр байзнаснаа, хэрэв би түүнийг дэлсэж чадахгүй бол энэ насандаа шүлэг ер уншихгүй! Энэ бол надад энгийн хэрэг биш ээ гэж Лонгфеллийн ботийг үзүүлэв. Даамал:

	— Тэр шүлгээс чи юу олж авч байгааг би ойлгодоггүй боловч, чиний тэгж хэлдгийн учрыг би мэднэ ээ мэднэ! гэж баярласан байдалтай хэлэв.


ТАВ

	 

	Пат санаа алдсан боловч дуугүй байв. Патын бүх амьдралд шүлэгт дуртай хүн ганцхан тохиолдсон билээ. Тэр бол өөрийнх нь зугтааж ойд хулждаг өнөөх шаргал үст багш бүсгүй байсан юм.

	— Чи хайчих нь вэ? гэж Стюбнер цагаа харж гайхан асуув.

	Пат хаалганы бариулаас барьсаар Сэм рүү эргэн харж зогсоод:

	— Эрдэм шинжилгээний лекцэд очъё. Тэнд өнөөдөр Броунингийн тухай нэг профессор лекц уншина. Броунинг бол тайлбаргүйгээр ойлгогддоггүй тийм шүлэгч юм. Ерөөсөө би оройн сургуульд яваад байхад илүүдэхгүй гэж заримдаа бодогдох юм гэхэд даамал бүр сандарсан байдлаар.

	— Ээ чөтгөр чи ингэхэд өнөөдөр “Үсчүүр” Голландтай үзэлцэнэ шүү дээ!

	— Мэднэ ээ мэднэ. Гэвч би боксын тавцан дээр оройн есөн цаг хагасаас юм уу, аягүй бол есөн цаг дөчин таван минутаас эрт гарахгүй. Лекц есөн цаг арван таван минутад дуусна. Үнэн худлыг нь мэдье гэвэл над дээр очоорой эсвэл хамт явъя л даа гэв.

	Стюбнер гайхаш тасран мөрөө хавчина. Пат:

	— Битгий санаа зов, таныг баллачихгүй! гэж тайтгаруулан хэлээд, боксчин хүн тулалдааны өмнөхөн хүнд байдалтай байдаг. Яагаад гэвэл тулалдааны өмнө хийх ч юмгүй, юу болох бол гэж дэмий бодол болж сэтгэл түгшиж байдгаас л дийлэгдсэн явдал олонтой байсан юм гэж эцэг минь дандаа ярьдаг байсан. Харин миний хувьд бол та санаа зовох хэрэггүй, намайг лекцэд тайван сууж байхад та баярлах ёстой! гэж хэллээ.

	Энэ гайхамшигт залуу боксчин Броунингийн яруу найргийн тухай лекцээс шууд боксын тавцан дээр ирсний нь бокс сонирхогчид мэдэцгээсэн бол юу гэж ярилцах сан бол гэж энэ оройн арван таван үе бүхий ширүүн тулалдааныг харж суугаа Стюбнер дотроо бодохоос инээд нь хүрч байжээ.

	Швед гаралтай үсчүүр Голланд бол эрчим зоригоор гайхалтайн зэрэгцээ тэсвэр хатуужлаар гойд хүн юм. Үсчүүр Голланд амрахыг мэдэхгүй үргэлж довтлон дайрч, нэг дохионоос нөгөөг хүртэл эсрэг этгээдээ зай завсаргүй балбадаг боксчин ажээ. Холоос бол зангидсан гараараа хэнгэргийн дохиур мэт нүдэж, ойроос бол эргэн займарч, мөрөөрөө ёворч, аль болохоор жанчдаг билээ. Тэмцээний эхнээс аваад дуустал хуй салхи мэт тонгочдог болохоор нь “үсчүүр Голланд” гэж нэрлэжээ. Харин цаг мөч,хол ойрын зайг мэдрэхдээ дутмаг юм. Гэлээ ч нэг бус тэмцээнд дийлж байсан нь эсрэг этгээд дээрээ буулгадаг зай завсаргүй балбалтаас ганц нэгхэн нь онон тусдаг байсных ажээ. Пат Голландыг арван тав дахь үеэс нааш муужруулан унагаж болохгүйг хатуу санаж төдий л хялбар биш тулалдаан хийв. Пат хэдийгээр хүнд байдалд олонтоо орсон боловч эсрэг этгээдийн хуй салхи шиг цохилтоос зохих цагт нь зайлсхийж байх ёстой байлаа. Гэвч энэ бол Патад төдий л муу дасгал биш, тэр ч байтугай ийм тулалдаан өөрт нь тааламжтай байжээ. Тав дахь үеийн сүүлчийн минутад түр амсхийх зуур Стюбнер:

	— За хөө чи цохичхож дөнгөх нь үү? гэж Патын чихэнд шивнэвэл,

	Пат:

	— Чадалгүй яах вэ гэж хариулав.

	Дахиад хоёр үе өнгөрөхөд, Стюбнер:

	— Түүнийг эдүгээ хүртэл хэн ч муужруулж чадаагүйг чи санаарай гэж анхааруулав.

	Пат инээмсэглэж:

	— За яах вэ тэгвэл гараа хуга цохичихоос доо. Би цохилтынхоо хүчийг мэднэ. Хэрэв нэг л тусгавал тэр хүн өнгөрөө шүү дээ. Хэрэв дийлэхгүй бол үе мөч минь яйраг! гэв.

	Арван гурав дахь үеийн дараа Стюбнер:

	— Одоо бол чи түүнийг дэлсэж чадах уу? гэж асуув.

	— Дуртай минутдаа гэж би танд хэлсэн шүү дээ!

	— За тэгвэл Пат минь, түүнийг арван тав дахь үеийг хүртэл бариарай!

	Үсчүүр Голланд арван дөрөв дэх үе дээр хэр хэмжээнээсээ даварч анхны дохио дуугармагц боксын тавцанг шувт харайлган, булангаасаа тайвуу босож байгаа Патын зүг эгцлэн дайрав. Үзэгч олон нийт хашхиралдаж, Үсчүүр Голланд газар сайгүй үсчиж гарав.

	Энэ нь Патад сонирхолтой болж, зугаа гаргахаар түүнийг нэг ч удаа цохихгүй, галзуурсан мэт довтолгоог зөвхөн идэвхгүй хамгаалалтаар угтаж байя гэж шийдсэн ажээ. Гурван минут зай завсаргүй нүдүүлэхдээ ганц ч удаа цохисонгүй. Тийм уран чадварлаг хамгаалахыг үзсэн хүн ховорхон биз ээ. Пат баруун гараар гэдсээ, зүүн гараар нүүрээ хамгаалан довтолгооны тактик өөрчлөгдөхийн хамт байраа сольж, хоёр бээлий нь нүүрээ хоёр талаас нь хаацайлж үгүй бол биеэ тохойгоороо хамгаалж байх ажээ. Ингэхдээ чөлөөтэй хөдлөхийг нь саатуулахын тулд эсрэг этгээдээ шахан түрж, зориуд шаламгай биш байдлаар мөрөөрөө мөргөх янз бүрийн шилжилт хийж байв. Зай завсаргүй яралзсан цохилтоор хамгаалалтыг нь задлахыг оролдсон эсрэг этгээдийн галзуурсан мэт балбалтад тэвдсэн боловч хариу ганц ч цохиогүй, цохихоор сүрдүүлсэн ч үгүй билээ. Дэвжээнд ойрхон суусан хүн бол бүгдийг харж, бүгдийг үнэлэх сэн байх. Харин бусад хүмүүс юу ч ойлгоогүй харин сандарсан Пат хаа сайгүй балбууллаа гэж бодоцгоогоод, танхим даяар босож алга ташин орилолдов. Тэр нэгэн үе өнгөрөхөд Пат ер ажиг ч үгүй буландаа очиж явахыг хараад үзэгч олон гайхширсан төлөвтэй сандалдаа сууцгаалаа. Патыг үхтлээ няц нүдүүлчихлээ гэж бүгд бодож байсан атал харин юу ч болоогүй юм санжээ.

	Стюбнер:

	— Чи түүнийг хэдийд дэлсэх гэж байна даа? гэж сандрангуй асуухад, Пат:

	— Арван секунд болоод дэлсэнэ, харж байгаарай гэж итгэл төгөлдөр хэлэв.

	Бүх явдал тун энгийн боллоо. Пат дохио дуугарахын хамт босон харайх нь, энэ тулалдааны туршид анх удаа үнэхээр үзэлцэх гэж шийдсэн юм байна гэдэг ойлголт төрүүллээ. Үзэгчид ч тэр учрыг ойлгов. Үсчүүр бас учрыг нь ойлгоод, тавцангийн дунд Паттай уулзахынхаа хамт боксчин болсон бүх үеийнхээ турш анх удаа зүрхшээснээ мэдэрлээ. Ямар нэг эгшин зуурханд хоёулаа урд урдаасаа харалцан байраа эзлэн зогсож байгаад “үсчүүр” Голланд ухасхийхэд Пат үсрэлт дунд нь баруун гараараа оновчтой цохиж муужруулан унагав.

	Энэ тэмцээнээс хойш Пат Глендоны нэр алдарт хүрэх замд толгой эргэм цуу үг дэгдэв. Спортын сонины сурвалжлагчид, бокс сонирхогч хүн бүхэн Патын тухай шагшиж гарав. Пат бол үсчүүр Голландыг анх удаа муужруулсан боксчин. Бас гарамгай хамгаалалт хийсэн. Түүний бүх ялалт нь зүгээр нэг санамсаргүй тохиолдсон аз биш, хоёр гар нь гайхамшигтай ажилладаг юм. Энэ лут аварга эр их явна даа. Энэ хүн гуравдугаар боксчид, оронцог төдий зодоончидтой шал дэмий цаг нөхцөөж байсны хэрэг алга гэж спортын сурвалжлагчид нотолцгооно. Бен Мензис, Риж Рид нар хаана байна? Эрнст Лоусон нар хаана байна? Тийм онцгой боксчин болохоо харуулсан энэ шинэ сэргэгхэн хүнтэй тэд уулзалдах цаг нь боллоо, даамал нь юу бодоод байдаг, яагаад тэднийг тэмцээнд дуудахгүй байгаа юм бэ? гэцгээж байв.

	Стюбнер нэгэн сайхан өдөр залуу боксчноо боксын тавцангийн алдарт баатар өвгөн Патын хүү Пат Глендон мөн гэдэг нууцыг нээв. Төдхөн залууг “бага Пат” гэж нэршүүлээд, түүнийг бишрэн шүтэгчид олширч, сурвалжлагчид сонинд зар тавьж шагшин магтаж мандуулах боллоо. Дэлхийн аваргын алдар цолыг авахын төлөө өрсөлдөгч Бен Мензисээс эхлээд, Билл Таруотор хүртэл дөрвөн боксчин дуудлага хүлээн авч, тэднийг Пат мөн л дэлсэж орхисон билээ. Тэгэхийн тулд жуулчлан явж Голдфилд, Денвер, Техас, Нью-Йорк хотуудад очиж тулалдсан юм.

	Үүнд нэлээд их цаг хугацаа өнгөрүүлэв. Учир нь буурьтайхан тэмцээн зохионо гэдэг бол тийм хялбар биш бас тэгээд тулалдах хоёр тамирчны бэлтгэл дасгал хийхэд багагүй цаг эзэлдэг байв.

	Пат хоёр дахь жилдээ найдвартай нэр алдар олж, хүнд жинд дэлхийн аварга болох замд нь хөндөлдөж байсан бүх томоохон боксчныг ялжээ. Энэ шатны оргил дээр дэлхийн ялагдашгүй “агуу их” аварга Жим Хэнфорд бат зогсож байлаа. Боксчдыг Паттай үзэлцүүлэхээр Стюбнер цөхрөлтгүй дуудлага явуулж, олон нийтийн зүгээс хүчтэй санал шаардлага тавьсан боловч түргэн өгсөж хүрээгүй билээ. Вилл Кингийг Англид, том Гариссоныг Австральд Христосын төрсөн ойгоор дэлсэхийн тулд бараг л орчлон ертөнцийг тойруулан хөөцөлдсөн юм.

	Шагнал улам арвин арвин болсоор байв. Анх тэмцээнд ороход зуун доллар авч байсан бол одоо тэмцээн бүрд хориос гучин мянган доллар, бас кино компаниас тэр хэмжээний мөнгө авдаг болжээ. Стюбнер даамлын хувьд өвгөн Патын тогтоосон гэрээний болзол ёсоор зохих хувь авдаг байв. Глендон тэр хоёр асар их зардал гаргадаг байсан авч аяндаа баяжлаа. Тэднийг үрэлгэн улс гэж яасан ч нэрлэж болохгүй байлаа. Учир нь тэд хоёулаа жирийн амьдралаар амьдарч үлдэгдэл мөнгөө хуримтлуулдаг байлаа.

	Стюбнер үл хөдлөх хөрөнгөнд сонирхолтой байсан учир Сан-Францискод пүүс байгуулахад асар их хөрөнгө оруулсан нь Глендоны зүүдэнд ч ороогүй билээ. Т эрээр мөрийний хонжворыг хүлээж авдаг бүтэн синдикат, нууцгай бүртгэгчтэй байсан бөгөөд тэд л түүний хэчнээн баяжсаныг нь мэдэж байлаа. Сэм кино студиэс барьцааны мөнгө багагүй авдаг байсныг Пат ерөөсөө сонсоогүй ажээ.

	Стюбнерийн хамгийн гол зорилго бол хүчит боолдоо огт юм мэдэгдэхгүй барьж байх явдал байлаа. Энэ ч тийм хэцүү зүйл биш байлаа. Глендон боксын жинхэнэ ажил хэрэгт оролцдоггүй, үнэндээ түүнд сонирхол ч үгүй. Тэд хаашаа ч явлаа гэсэн Пат бүх зав чөлөөгөө загасчлах юм уу, ан гөрөөгөөр өнгөрүүлдэг байлаа.

	Хүмүүстэй нөхөрлөх нь бага, ичимхий, дуугүйгээрээ нэртэй, хүмүүсийн аливаа яриа, дэмий донгосоогоос зургийн үзэсгэлэн, шүлэг зохиолыг илүүд үздэг байв. Даамал боксын тавцан дээр байдаг хэлэлцээ хуйвалдааны тухай нэг ч үг дуугаралгүй, амаа татаж байхыг Патыг дасгал хийхэд эсрэг тоглогчид, дасгалжуулагчдад хатуу чандлан тушаажээ. Патыг орчин тойрны бүх зүйлээс хөндий байлгахыг Стюбнер чадах чинээгээрээ мэрийдэг байв. Глендоноос сурвалжлаг авах үед Стюбнер заавал байлцдаг байлаа.

	Нэг удаа Глендонтой ганцаарыг нь байхад нэг хүн уулзах гэжээ. Энэ бол Гендерсонтой үзэлцэх хариуцлагатай үеийн өмнөхөн зочид буудалд нэг хүн мянган доллар өгье гэж Глендонд яаруухан санал болгосон явдал билээ. Тэр хүний аз болж Глендон биеэ барьж түүнийг мөрөөрөө зайлуулаад дуугүйхэн тасалгаандаа орсон юм.

	Пат энэ тухайгаа ярихад Стюбнер тайтгаруулж:

	— Бүгдээрээ худлаа. Пат минь чамайг зүгээр сорьж үзэж байгаа биз гээд Патын нүдэнд зэвүүцэл бадарч байгааг хараад, гэвч тун тусгүй явдал ч болж байж магадгүй, хуйвалдаанд чамайг урхидаж сонин хэвлэлээр шуугиан дэгдээж, чиний нэр сүрийг гутаах гэж байсан биз. Тийм үймүүлэгчид байдаг юм. Ер нь арай ч тиймгүй болов уу гэж би бодож байна. Урьд эрт цагт боксын түүхэнд тийм явдлууд үнэхээр тохиолдож байсан, харин одоо бол энэ бүгд урьд үеийн улирсан түүх болон өнгөрсөн хэрэг. Тэр үед хээл хахууль, хуурах мэхлэх явдлууд байсан, харин манай энэ үед алдар хүндээ эрхэмлэдэг нэг ч боксчин юм уу, даамал тиймэрхүү хэрэг үйлддэггүй юм. Бокс бол зүйрлэж хэлэхэд бейсбол наадах шиг цэвэр шударга тоглоом гэдгийг Пат чи ойлгоорой. Ер нь бейсболоос өөр ариун шударга тоглоом олохгүй шүү дээ хэмээн Патыг ятгаж байхдаа удахгүй Гендерсонтой үзэлцэх тэмцээнд арван хоёроос багагүй арван дөрвөөс илүүгүй үе байх тухай кино студитэй болзсоноо санаж байлаа. Тэр байтугай, хонжвор их, арван дөрвөн үеэс илүүгүй хугацаагаар үзэлцэхийг Гендерсон сонирхож байгааг Стюбнер мэдэж байлаа.

	Глендонд дахиад хэн ч тийм санал тавьсангүй өөрөө ч тэр тухай таг мартаж өнгөт гэрэл зураг оролдохоор өдөржингөө явж одлоо. Сүүлийн үед Глендоны сонирхож байсан зүйл энэ юм. Глендон зураг урлалд дуртай, тэгээд өөрөө зурж чаддаггүй болохоороо өнгөт гэрэл зургаар сэтгэлээ зогоодог болсон байлаа. Глендон чемодан дүүрэн элдвийн зураг сэлтээс ер салдаггүй, зураг тодруулж томруулж сурахаар харанхуй тасалгаанд өдөржин суудаг байжээ. Боксыг ингэж бага сонирхдог алдартай боксчин ер хэзээ ч байгаагүй биз ээ. Тийм ч учраас Патыг санамсаргүй танилуудтай ярьж ч чаддаггүй бүрэг дуугүй, олонтой нийцгүй гэцгээдэг байв. Үүнээс үндэслээд Патын тухай энгийн хэтрүүлэл биш, огт худлаа шуугиан, сонин хэвлэлд дэлгэрэх болжээ. Түүний тухай бичиж байсан бүх зүйлээс үзэхэд Патыг бух шиг хүчтэй эв хавгүй мангар адгуус шиг гэх юм уу, спортын нэгэн өөдгүй сурвалжлагч эмэгтэй “Догшин араатан” гэж ч нэрлэсэн байв. Тийм нэр дэлгэрч, эв санаа нэгт хэвлэлүүд түүний нь уухайн тас хүлээн авцгаасан билээ.

	Тэр үеэс аваад Глендоны нэр тийм хочгүйгээр хэвлэлд гарахаа больжээ. Гарчиг юм уу зургийнх нь дор овог нэргүй зүгээр л Догшин араатан гэж хаалтад ч авалгүй том үсгээр бичдэг нь олонтоо боллоо. Энэ “араатан” гэгч чухам хэн болохыг дэлхий даяар мэдэж байлаа. Пат энэ бүхэнд гагцхүү дотроо улам гүнзгий гонсойж, сонины дэмий донгосогчдод хорсол зэвүүцэл нь шатаж байв.

	Гэвч Пат боксыг огт өөрөөр үзэж ихээхэн сонирхдог болжээ. Эдүгээ түүний дайснууд гарамгай боксчид болсон учир ялалт төдий л амархан олдохоо больжээ. Боксын тавцанд ноёрхогч, шилдэг мастеруудтай үзэлцдэг байсан учир тулалдаан бүрд төвөгтэй асуудал гарч ирнэ. Пат заримыг нь тулалдаан төгстөл тогтоож байх үедээ амархан дэлсчхэж чадахгүй байсан удаа бий. Энэ нь асар том биет Герман Сульцбергертэй тулалдахад тохиолдсон явдал байлаа.

	Пат хэдий хичээсэн боловч тэр германы хамгаалалтын арван найм дахь үе дээр ч, арван ес дэх үе дээр ч дийлээгүй, хорь дахь үе дээрээ л арай ядан муужруулан унагааж дөнгөсөн билээ. Глендон бокст улам сонирхолтой болсон төдийгүй, улам шаргуу удаан хугацаагаар дасгал бэлтгэл хийдэг болжээ. Пат ямар нэг илүү дутуу юмаар оролддоггүй, ууланд ан гөрөө хийхэд ихээхэн цаг зардаг учраас бие махбод нь ямагт гойд сайн байдаг байлаа. Эцэгт нь тохиолдож байсан шиг осол эндэгдэл түүний дэвжээнд гарснаас хойш тохиолдсонгүй, үе мөчөө булгалсан удаа нэг ч гараагүй, тэр ч бүү хэл нэг хуруугаа ч гэмтээж үзээгүй билээ. Залуу боксчин Жим Хэнфордоос дэлхийн аварга цолыг булаан авангуутаа л өсөж төрсөн хөвчин уул нутагтаа харина гэж ярьдгаа больчихсонд Стюбнер дотроо баярлан ажна.

	Патын дэлхийн аварга болох явдалд шийдвэрлэх үе ойртлоо. Алдар цуут дэлхийн аварга, Глендон хоёрын хооронд байгаа гурав юм уу дөрвөн өрсөлдөгчийг ялах юм бол Глендонтой тулалдахад бэлэн гэдгээ илт зарлав.

	Пат зургаан сарын дотор Кид Мак Град, Филадельфийн Жек, Мак Брайд нарыг замаасаа зайлуулж, Нат Пауэрс, Том Кэнем хоёрыг ялах л үлдээд байлаа. Тэгээд хэрэв язгууртан нэг бүсгүй адал явдалд дурлаж спортын сурвалжлагч болоогүй, бас Сэм Стюбнер “Сан-Францискийн зарлага” сонины эмэгтэй сурвалжлагчид мэдээлэл өгөхийг зөвшөөрөөгүй сэн бол бүх ажил хэрэг хачин сайхан бүтэх байсан билээ.


ЗУРГАА

	 

	Тэр хүүхэн ямагт гарын үсгээ “Мод Сенгстер” гэж зурдаг, тэр нь ч аргагүй өөрийнх нь жинхэнэ нэр юм. Сенгстерийнхэн бол нэртэй баячуул бөгөөд тэр гэр бүлийг үндэслэгч Жейкоб Сенгстер гэгч зарцын ажил хийх санаатай ганц хөнжилтэй Америкт ирсэн хүн юм.

	Сенгстер Невадад барагдашгүй нөөцтэй хүрэн чулуун нүүрсний уурхай нээж, түүнийг луусаар тээвэрлэж байснаа төдхөн хувийн төмөр зам байгуулж амжсан билээ. Хүрэн чулуун нүүрс худалдаалсны орлогоор Вашингтон, Орегон, Калифорнийд олон зуун мянган хавтгай дөрвөлжин метр талбайтай ой модтой газар худалдан авчээ. Дараа нь аж ахуйн хэргээс хальж, улс төрийн асуудалд оролцох болж, төрийн зүтгэлтэн, шүүгчдийг худалдан аваад улс төрийн арга залиуд хэрэглэх ажил эрхэлж аж үйлдвэрийн томхон хөрөнгөтөн болжээ. Сенгстер нэр алдрын оргилд хүрээд тэр бүхэндээ гутарч мухардаж байх үедээ нас баржээ. Ирээдүйн түүхчид, түүний нэрээс бузар толбыг нь арчиж цэвэрлэх болтугай. Харин дөрвөн хүү нь хэдэн зуун сая долларын хөрөнгөнд өв залгамжлахын төлөө уралцаж байв.

	Сенгстерийн өв залгамжлагчдын хооронд өрнөсөн шүүх улс төр, аж үйлдвэрийн талаарх тэмцэл нь, тэдний дунд үхтлээ дайсагналцах үр цацаж Калифорнийнхон таваа хангасан билээ. Хамгийн бага хүү болох төдий л залуу биш Теодор гэгч, үзэл санаанд нь гэнэт эргэлт орж, бүх мал аж ахуйн ферм, хурдан морьдынхоо сүргийг худалдаж үрээд, өвгөн Жейкоб Сенгстерийн эрхэлж байсан ялзарсан системийг Дон Кихотын аргаар устган тонилгохыг оролдож, мужийнхаа доторх биеэ худалдсан этгээдүүд, түүний дотроос олон тооны тэрбумтан эрс тэмцэх ажилд шийдвэртэй орж одсон билээ.

	Мод Сенгстер бол Теодорын том охин юм. Сенгстерийнхний ураг төрөлд бараг бүх эрэгтэйчүүд нь будилаан таригчид, бүсгүйчүүд нь гуа цэвэрхэн төрсөн хүмүүс байлаа. Модод ч энэ шинж дутагдаагүйн дээр адал явдалд дуртай эцэг өвгөдийн удамшлыг залгамжилсан учир балчирхан охин байхдаа л үеийнхээ охидын давж дийлшгүй тийм үйл явдлыг бүтээж байсан ажээ.

	Ийм хүүхэн мянган эрийн дунд ганц олдохоор боловч, Мод эр нөхөрт очоогүй юм. Мод Европоор жуулчлан явж байсан боловч тэндээс хэргэмтэйхэн эр нөхөр дагуулж ирээгүй бөгөөд нутгийнхаа олон тооны өрсөлдөн санаархагчдыг ч гэсэн бүгдийг няцаасан билээ.

	Мод спорт сонирхон штатынхаа3 бөмбөгний аварга ч болж байлаа. Түүний үйл явдлыг язгууртны бүх хэвлэл амьсгаа даран сонирхон ажиглах болжээ. Тэр мөрий тавьж Сан-Матьегоос Сан-Крус хүртэл явган явж, Бермингемд болсон усанд сэлэгчдийн хаалттай тэмцээнд эрэгтэйчүүдийн багт орж гайхалтай шуугиан дэгдээж ч явсан билээ. Мод бас уран зураг их сонирхдог. Сан-Францискийн латын хэсэгт өөртөө зургийн газартай байжээ.

	Эцгийн шинэчлэлтийн гамшиг өөрийнх нь толгойд тусч ирэхийг хүртэл энэ бүхэн онцгой ач холбогдолгүй байжээ. Биеэ даасан бардам зантай Модод өөрөө дуртайяа эрхэнд нь орчихуйц тийм эр одоо болтол бас л тохиолдоогүй , оролдсон зарим нэг нь тэсгэлгүй уйтгар хүргэмээр тийм тохиромжгүй байдаг байжээ. Амьдралдаа аавыгаа оролдох гээд байхаар зэвүүцсэн Мод эцэг үрийн харьцаагаа тасалж “Зарлага” сонины газар албанд оржээ. Мод эхлээд долоо хоногт хорин доллар авч, удалгүй тавин долларын цалин авдаг болов. Мод гол төлөв үзэсгэлэн, жүжиг, концертод шүүмж бичдэг боловч, хэрэв сонирхолтой материал урьдчилж мэдэгдвэл спортын энгийн сурвалжлаг хийхээс ч татгалздаггүй байжээ. Жишээ нь Морганаас томоохон мэдээлэл авч дөнгөсөн юм. Модоос урьд Нью-Йоркийн хамгийн алдартай хэдэн арван сэтгүүлч тэр мэдээллийг олж авахаар ямар ч үр бүтээлгүй хөөцөлдсөн билээ. Бас усан доогуур явах хувцас өмсөж, Алтан хаалганы булангийн ёроолд шумбаж “хүн шувуу” гэж нэршсэн Руд гэдэг хүнтэй Риверсайд хүртэл тэр үеийн буултгүй нислэг хийх бүх тэргүүн байрыг ялахад хамт нислэг хийсэн юм.

	Харин Мод Сенгстерийг эрэгтэй хүний дүртэй эрэмгий юм гэж бүү бодоорой. Тийм биш, энэ бол торомгор бор нүдтэй, гуалиг нарийн биетэй, ялангуяа хөл гар нь спортоор хичээллэдэг хүнд тохирмооргүй гайхалтай жижигхэн, дунд зэргийн нуруутай хорин гурав, хорин дөрөв орчим насны хүүхэн юм. тамирчин эмэгтэйчүүдэд ховорхон тохиолддог, эмэгтэй хүний шилдэг намба төлөв бүрдсэн, үзэсгэлэн төгөлдөр шинжийг хадгалж чадсан ажээ.

	Пат Глендоны тухай сурвалжлаг хийе гэж Мод хэлтсийнхээ редакторт өөрөө хүсэлт тавьжээ. Боб Фитцсиммонсыг найран дээр цээживчтэй байхыг Мод хальт харснаас өөр амьдралдаа ёстой боксчинтой огт тохиолдоогүй байжээ. Нат Пауэрстэй тулалдах дасгал хийхээр Пат Глендон Сан-Францискод ирэх өдрийг хүртэл Мод ер нь боксчдод онцын сонирхол тавьдаггүй байсан юм. Энэ талаар Патын тухай хэвлэлд гарсан шуугиан их үүрэг гүйцэтгэжээ. Догшин араатан гэгч чухам ямар шүү хүн байдгийг үзнэ гэдэг бол сонирхолтой хэргээ! Глендоны тухай Мод хэвлэлээс уншсанаа үндэслэж халуун орны шугуйн зэрлэг адгуус араатан шиг зүйрлэшгүй мунхаг догшин, гүжир зоримог, аймшигтай хүчтэн амьтан байдаг байх гэж бодож байсан ажээ.

	Сэтгүүлүүдэд гарсан гэрэл зургийг нь харвал үнэхээр тэгж хэлж болмооргүй гэвч түүний лут хүчирхэг том биеийн төлөвийг ажвал араатны шинжид зарим талаар тохирмоор гэж хэлж болохуйц тийм дүр байдал харагджээ. Мод тэгээд сонины гэрэл зурагчныг дагуулсаар Стюбнерийн тогтоосон цагт Клифф гэдэг клубийн дасгалын танхимд очихоор явлаа.

	Үл хөдлөх хөрөнгийн эзэн энэ удаа хэцүү байдалд оржээ. Патын дургүй хүрч, түшлэгт сандлын тохойвч дээр хөлөө тээн сууж өвдөг дээрээ Шекспирийн шүлгийн ботийг үдээсээр нь дээш харуулан дэлгэж тавиад, орчин үеийн эмэгтэйчүүдийг зүхэн зэмлэж суув.

	— Тэд нар газар сайгүй явж байхын хэрэг юу байна? гэж Пат зэвүүцэн бокс тэдэнд хүртээлтэй юм уу? Тэд боксын учрыг яаж ойлгох билээ? Эрэгтэйчүүд ч гэсэн хамаагүй юм биччихсэн байдаг. Би тэр эмэгтэйн үзэсгэлэн биш, тэр эмэгтэй миний тухай бичих ямар хэрэг байна. Спортын сурвалжлагч мөн ч биш ч би түүнийг дасгалын байранд оруулахгүй.

	Стюбнер ятгаж:

	— Энэ эмэгтэй спортын жирийн сурвалжлагч юм уу? Сенгстерийнхний тухай чи сонссон уу? Яагаа вэ өнөөх олон саятныг? Пат толгой дохино.

	— Энэ эмэгтэй тэднийхний нэгний нь охин байгаа юм. Дээдсийн хүрээнд бас бус сүрхий талтай хүмүүс. Цалин хөөцөлдөхгүй дураараа туйлан амьдарч болох сон биз ээ. Түүний эцэг тавин саяас доошгүй долларын хөрөнгөтэй хүн.

	— Тэгвэл тэр эмэгтэй яагаад сонинд ажилладаг билээ? Аль нэгэн ядуусыг үмх талхнаас нь хагацаах л гэж тэр биз.

	— Эцгийгээ Сан-Францискийг цэвэрлэх асуудал эрхэлж байх үеэр ямар нэг юмнаас болж маргалдаад бүүр тангараг тасарч гэрээсээ зайлан гарч ажилд орсон юм. Пат аа, би чамд хэлэхэд, тэр эмэгтэй бол далайн эрэг дагуух бүх сониныхны нэг нь ч гүйцэхгүйгээр тийм сүрхий бичдэг юм.

	Пат зарим талаар сонирхол тавьж сонсоно. Стюбнер яаран:

	— Тэр хүүхэн шүлэг бичдэг тиймэрхүү элдэв янзын юм хүмд чамаас дутахгүй шуналтай. Харин үйл явдал нь бодитойгоор биелэгдэж байдаг юм. Ном бичиж гаргасан, бүх жүжгүүдэд шүүмж бичдэг. Энд ирсэн хамгийн алдартай жүжигчдийн тухай бичих зүйлийг түүнд л даалгаж байдгийг чи ойлго!

	— Би тэр хүүхний нэрийг сониноос үзсэн юм гэж Пат нотлон хэлнэ.

	— Үзэхгүй яах вэ дээ! Чиний тухай бичихийг түүнд даалгасан явдал Пат минь, чамд ч ёстой гавьяатай хэрэг. Чи бүү санаа зов, би хамт байлцаж тэр хүүхэнд бүгдийг нь тодорхойлж өгнө. Би ийм явдлыг дандаа биедээ хариуцдагийг чи мэднэ шүү дээ!

	Пат, даамлаа талархалтайхан харна.

	— Пат аа, ер нь чи иймэрхүү мэдээ сурвалжлагд дасах хэрэгтэй юм гэдэг нэг зүйлийг битгий март. Энэ бол чиний ажлын нэг хэсэг. Нүргээнтэй олигтойхон зар бичиж гаргана гэдэг чухал, тэгэх мөртөө үнэ төлбөргүй шүү! Тийм зарыг хэчнээн ч мөнгөөр гаргахгүй. Олон нийт сонор тавьдаг , түүний тулд сонин хэвлэл байдаг, тэд билет худалдан авцгааж, бидэнд мөнгө зөндөө урсаж ирнэ.

	Стюбнер дуугүй болж, чагнаснаа, цагаа харж,

	— За нөгөө эмэгтэй ирэв бололтой явж угтаж авъя, нааш нь оруулж ирье. Чамайг удаан битгий зүдрээгээрэй гэж би хэлнэ. Тэр хүүхэнд энд их суугаад ч байх хэрэг алга! гээд гарангуут босгон дээр эргэж , чи хүн шүү л байгаарай. Пат минь! Дун дотроо нуугдсан эмгэн хумс хорхой шиг битгий дуугарахгүй шигдээд суугаарай. Бага зэрэг ярьж асуултад нь хариулж байгаарай гэв.

	Пат шүлгийн ботио хамхиж ширээн дээрээс сонин авч уншихаар суулаа. Стюбнер Модтой хамт орж ирэхэд Пат өөрийн эрхгүй боссон бөгөөд энэ уулзалт хоёулынх нь сэтгэлийг донсолгов.

	Хөх цэнхэр, бор саарал хоёр нүдний харц эгц тулгарч, залуу ч, хүүхэн ч хоёулаа цаг ямагт эрж мөрөөдсөнөө гэв гэнэт олсон адил тэсгэлгүй баясан дуу алдах мэт санагдана. Гэвч энэ бол эгшин зуурхан болсон хэрэг юм. Тэд хэн хэнийгээ ийм байна гэж огт төсөөлөөгүй болохоор анх уулзангуут хэн хэндээ татагдан тэгж илтээр сэтгэл хөдөлсөндөө тус бүр тун их сандралд оржээ. Мод эмэгтэй хүн бүрийн ерийн төлөвөөр сэтгэл зовсноо аль ч талаар мэдэгдэлгүй, хамгаас түрүүн биеэ барьж чадаад Глендонтой мэндлэхээр урд нь явж очив. Мод тэр хоёрыг танилцуулах үед юу гэж хэлснийг ч Пат мэдээгүй билээ. Ёстой энэ чинь өнөөх л ганц болдог хүүхэн чинь мөндөө, ийм эмэгтэй хүн энэ ертөнцөд байдаг юм гэдгийг Пат ер мэддэг ч үгүй байжээ.

	Паттай урьд өмнө учирч явагсад энэ хүүхэнтэй огт төстэй юм алгаа. Энэ хүүхэн өвгөн Патад таалагдах байсан болов уу? Мэдэх сэн. Энэ хүүхний тухайд юу гэж хэлэх байсан бол доо! Харин тэгвэл энэ хүүхэн нь өвгөн Патын өнөөх “хоёр гараараа бат зуурч ав” гэж хэлдэг хүүхэн мөн байж магад байлаа. Модын гар өөрийнхөд нь яагаад ч юм атгаатай байхыг Пат гэнэт ухаарч мэдлээ. Пат тэр гарын хэврэг турьгүйг гайхаж сэтгэл хөдлөн харна. Мод сэтгэлийг нь тийм тод содон хөдөлгөсөн гэнэтийн учралыг ухаарч ядан байв. Таньж мэдэхгүй хүнд ингэж санамсаргүй татагдаж, тийм гайхалтай их сэтгэл хөдөлж хэзээ ч үзээгүй билээ. Тэгэх мөртөө өөртэйгөө адил адгуус мэт хүмүүсийг цохиж унагадаг лут том биет зангидмал гарын байлдагч, догшин араатанд татагддаг байна шүү. Гэсэн ч Пат гарыг нь атгаад тавихгүй болохоор нь Мод инээмсэглэж:

	— Эрхэмсэг Глендон та гарыг минь тавиач дээ, гайгүй. Гар минь ... гар минь над бас хэрэгтэй юм сан.

	Пат сандарсан байдалтай Модыг харснаа, алгандаа чанга атгаатай хуруунууд руу хараагаа шилжүүлэн, царай нь нилдээ час улайж зовонгуйран гарыг нь тавилаа.

	Патын царай улсхийхийг Мод хараад өөрийнхөө төсөөлж байсан тийм болхи адгуустай төстэй юм огт алга гэж гэнэт бодлоо.

	“Адгуусны” царай ингэж улайх гэж байж болох уу. Тэгээд Пат учир зүггүй уучлалт гуйж чадаагүйд нь Модын сэтгэл тун их тааламжтай байлаа. Патын ширтэж байгаа гэдэг нь ердөө сэтгэл зовмоор, балмагдсан юм шиг тас гөлрөн харж, хацар нь улам тод улайна. Гэвч Стюбнер Модод сандал тавьж өгөөд суулгасан байлаа. Пат ч бас суудал дээрээ суулаа.

	Даамал:

	— Манай залуу жавхаатай байна. Эрхэм авхай Сенгстерээ тун жавхаатай байна шүү. Миний хэлдэг зөв биз. Пат, тийм ээ? Чи гойд цог хийморьтой байна, тийм ээ? гэж хэлнэ.

	Пат энэ үгэнд зэвүүцэн хөмсөг зангидаж дуугүй сууна.

	Авхай Сенгстер:

	— Би эрхэм Глендон тантай танилцахыг эртнээс хүссэн билээ. Би эдүгээ хүртэл боксчны тухай сурвалжлаг хийж үзээгүй, тийм учраас асуултыг танд зүй ёсоор тавьж чадахгүй байж мэднэ та уучлаарай.

	Стюбнер:

	— Та эхлээд энэ хүнийг яаж ажилладгийг харсан нь дээр юм биш үү? Хувцсаа өмсөх зуур нь шинэхэн мэдээ баримт, бүх зүйлийг би ярьж өгье. Пат одоо Уолшийг дуудаж хоёр гурван үе харуулъя гэж санал тавихад, Пат:

	— Бид юу ч үзүүлэхгүй! гэж ёстой адгуусан дүрээр гуншгинаж хэлээд, та сурвалжилгаа үргэлжлүүл гэв.

	Гэвч сурвалжлаг ер эвлэж өгсөнгүй. Стюбнер л дандаа ярьж юу бичихийг хүртэл хэлж өгч байв. Энэ нь Мод Сенгстерийг сүрхий дургүйцүүллээ. Харин Пат бол ямар ч оролцоогүй суулаа. Патын тунгалаг том цэнхэр нүд, үл мэдэг гүдгэртэй шулуун хамар завжиндаа зоримог маягийн нугалаа бүхий уруултай, өлзий буян бүрдсэн эрэлхэг янзын ам, эелдэг сайхан зүс царай энэ бүгдийг Мод анхааралтай гэгч ажиж шинжин сууна. Баясгалангүй болхи мунхаг гэмээр шинж тэмдэг өчүүхэн ч алга аа! Хэрэв энэ хүний тухай сонин хэвлэлд үнэн юм бичдэг бол учрыг нь ойлгоход бэрх хүн юм даа. Түүнд “Догшин” гэмээр өчүүхэн төдий ч шинж тэмдэг байна уу гэж Мод нарийвчлан ажна. Бас жаахан ч гэсэн ярилцаад үзэх юм сан гэж хичээнгүйлэн оролдоно. Боксчид болоод ер нь боксын талаар эхлээд ярина гэхэд Модын мэдэх зүйл тун ялимгүй. Харин Патыг ярианд оруулахаар арай ядан оролдмогц мэдэмхий Стюбнер урдуур орчхоод байлаа.

	— Боксчдын амьдрал ер нь сонирхолтой байхаа! гэж Мод хэлээд санаа алдсанаа нэмж боксын талаар бага зүйл мэддэг минь харамсалтай байна. Ингэхэд та ямар учраас энэ спортыг сонгох болсон билээ? Надад яриач. Үгүй ээ, үгүй би мөнгөний талаар холбогдуулж хэлж байгаа юм биш шүү гэж Стюбнерийг ярианд татчихгүйн тулд яаравчлан хэлээд, бокс танд хөгжилтэй байдаг уу? Бусад эрэгтэйчүүдтэй өрсөлдөн тэмцэж байх нь танд сонирхолтой юм уу? Би хэлэх гэсэн үгээ нэг л учрыг нь олж хэлж чадахгүй шиг байна, харин та надад сэлбэж залруулж хэлж өгөөрэй!

	Пат Стюбнер хоёр зэрэг дуугарснаа Пат даамлаасаа урьтаж,

	— Анхандаа надад сонирхолгүй байсан гэхэд Стюбнер үгийг нь тасалж:

	— Үүнд бокс ердөө л амар хялбархан зүйл байсан юм гэв. Пат цааш үргэлжлэн:

	— Тэгээд сүүлдээ, жинхэнэ чадамгай гавшгай боксчидтой тулалдаад ирэхэд би аргагүй л улам... улам гэхэд, Мод:

	— Өөртөө улам илүү найдвар тавих болов уу? гэж нэмэн асуув.

	Пат:

	— Яг л тэгж өөртөө найдвар тавиад ирэхэд надад бүүр улам их сонирхолтой болсон. Тэглээ ч бокс миний дур сонирхлыг зохих ёсоор гүйцэд татаж чадахгүй байна. Бодоод үз л дээ,тулалдаан бүр надад хэцүү асуудал байлгүй яах вэ. Би ухаан самбаа, булчингийнхаа хүч чадлаар шийдвэрлэх хэрэгтэй байдаг. Гэвч тулалдааны үр дүн ямагт надад ашигтайгаар урьдчилан шийдвэрлэгдсэн байдаг юм. Стюбнер:

	— Эргэлзээтэй үр дүн гарч байсан удаа нэг ч үгүй, дандаа цэвэр муужруулалт хийгээд ялалт бидний талд ирдэг юм! гэж бахархана. Пат:

	— Ялалтдаа ингэж итгэдэг явдлаас л болж бокст байж болох тэр дур сонирхлыг төрүүлж өгөхгүй болчихдог байж магадгүй юм аа, гэж үгээ төгсгөв.

	Стюбнер:

	— Гайгүй хө! Жим Хэнфордтой үзэлцэх тулалдаан сэтгэлийг чинь сэргээх байх гэж би найдаж байна гэхэд Пат хариу хэлсэнгүй инээмсэглэнэ. Мод:

	— Өөрийнхөө тухай ахиухан ярьж өгөөч, тулалдааны үед та ямар шүү байдаг аа тодорхойлон ярина уу гэж хүсэлт тавив.

	Тэгэхэд Пат өөрийнхөө даамал, авхай Сенгстер хоёр байтугай өөрөө ч гайхмаар тийм үг санаандгүй алдаж:

	— Үнэнээ хэлэхэд тэр тухай ярих хүсэл надад алга. Ер нь бид хоёр үүнээс илүү сонирхолтой, их чухал нарийн зүйлийг бие биедээ ярьж болох сон байхаа. Ингэхэд би... гээд юу хэлснээ ухаармагц дуугүй боллоо. Гэвч Пат яагаад гэнэт тэгж ярьснаа мэдээгүй билээ.

	Мод халуунаар угтан дэмжиж:

	— Зүйтэй! Таны хэлдэг зөв! Хүнийг ганцхан мөн чанараар нь мэдэж чадвал... сурвалжлаг ч сонирхолтой болдог юм гэв.

	Гэвч Пат дахин дуугаа хураагаад, Стюбнер харин Сэндоу, Туркийн аянга, Жеффрис мэт сүүлийн үеийн хүнд жингийн боксчидтой харьцуулах зэргээр залуу аваргынхаа бие бялдар өндрийн хэмжээ, хүндийн жин зэргийн тоо баримтуудыг Модод тоочиж гарав. Мод Сенгстерт түүнийг сонсохоос ч залхуутай байсан бөгөөд тэр байдлаа ч нуусангүй. Модын харц Шекспирийн шүлгийн боть дээр санамсаргүй тусч, түүнийг аваад энэ юу вэ? гэсэн шинжтэй Стюбнер тийш харлаа. Стюбнер:

	— Үүнийг Пат уншдаг юм. Шүлгэд дуртай, өнгөт гэрэл зураг оролдоно, үзэсгэлэнгээр гүйнэ гэх мэтчилэн элдэвтэй, бурхныг бодоод та гагцхүү энэ тухай битгий бичээрэй дээ. Тэгвэл та түүний бүх алдар нэрийг баллачих нь тэр шүү. Мод Патын өөдөөс харвал цаадхыг нь царай ичингүйрэн зовнисон харагдана.

	Ямар гайхалтай сайхан хэрэг вэ! Боксын хаан, ийм лут эр мөртөө бяцхан хүүхэд шиг ичимхий бас шүлэг уншдаг, үзэсгэлэн сонирхдог, өнгөт гэрэл зураг оролддог байна шүү! Үгүй ээ, энэ хүнд “догшин араатан” гэмээр юм огт алга гэж Мод бодно. Энэ залуу угийн мулгуугаар тэр биш, ерөөсөө ичимхий, хянуур даруугаас тэгж зовонгуйрч байна гэдгийг Мод ойлголоо.

	Шекспирийн шүлгийн цоморлог уншдаг гэнэ ээ! Гэтэл энэ зохиолын нарийн учир утгыг ойлгоно гэдэг яггүй хэрэг. Стюбнер тэдэнд нэг ч үг ярих зав олгохгүй мөн л өнөөх мангуу тоо баримтаараа Модыг булж гарав.

	Гэвч хэдэн минут болоход Мод хамгийн амин гол сэдвийг санамсаргүй хөндөж орхисон билээ.

	Шекспирийн шүлгийн цоморлогийг Пат уншдагийг нь мэдмэгц Мод анх уулзахдаа түүнд татагдсан тэр сэтгэлийн хөдөлгөөн нь агшин зуур дахин дүрсхийв. Энэ гойд сайхан эр гуа үзэсгэлэн царай, ийм өлзий буян бүрдсэн уруул, бас энэ саруул тунгалаг нүд, тэвхийтэл тайрсан хонгор үсэн дор дунхайсан өргөн тэнэгэр магнай, идэр залуугийн саруул тунгалаг, эрүүл чийрэг эдгээр бүх шинж нь эдүгээ хүртэл аль нэг хүнд ер татагдаж байгаагүй тэр эмэгтэйн сэтгэл зүрхийг тэсгэлгүй бараг өөрийн эрхгүй тэмүүлтэл нь татах ажээ. Үүний зэрэгцээгээр Мод “Зарлага” сонины хэвлэлийн газар өчигдөрхөн сонссон булай бузар гүтгэлэг шуугианыг зайлуулж эс чадав.

	Мод:

	— Тиймээ, таны хэлдэг туйлын зөв. Бид хоёрт ярилцах юм үнэхээр бий. Миний сэтгэлийг нэг л зүйл зовоогоод ер болдоггүй, түүний учрыг олоход та туслалцаж өгөөч. Туслах уу? гэхэд, Пат хариу толгойгоо дохив.

	— Илэн далангүй бүүр бүдүүлгээр хүртэл яривал болно биз? Боксын талаар ярианд ямар нэг урьдчилан тогтоосон үе, аливаа нэгэн мөрий барьцааны тухай сонсогддог явдал ч байдаг билээ. Үнэндээ, би энэ талаар гойд анхаарал тавьж байсан удаа үгүй. Гэвч бокстой холбогдсон ямар нэг хуурч мэхлэх, хуйвалдаж залилах явдалд хүмүүс оролцдог нь ерийн хэрэг байдаг юм шиг надад санагддаг. Гэтэл би таныг ажаад ер ойлгох биш. Үнэхээр та тийм хууран мэхлэх ажилд оролцдог гэж үү? Та бокст спортынх нь хувьд л дурладаг баймаар юм. Гэтэл танд орлого оруулдаг тийм мөнгөний төлөө надад огт ойлгогдохгүй байна гэхэд,

	Стюбнер үгийг нь тасалж:

	— Энд ерөөсөө ойлгож ядаад байх юм алга гээд Патын уруул ёжтойхон үл мэдэг инээмсэглэх төдий болохыг ажаад, энэ бүгд бол заль мэх, хэлэлцээ хуйвалдааны тухай оргүй хоосон санааны домог, дэмий донгосоо байгаа юм. Сенгстер авхай минь, энэ бүгд шал дэмий үг гэдгийг би танд батлан хэлж байна. Түүнд орвол эрхэмсэг Глендоныг би яаж нээж олсноо танд ярьж өгсөн нь дээр. Би анх түүний эцгээс нь захидал хүлээж авлаа л даа , гээд цааш нь ярих гэтэл Мод Сенгстерийн санааг үймүүлэх гэдэг тийм хялбаргүй бөгөөд бүсгүй Патад шуудхан хандаж:

	— Та сонсооч, нэг ийм явдлыг би сайн санаж байна. Хэдэн сарын урьд, чухам хэн тоглосныг би мартчихаж. “Зарлага” сонины хэвлэлийн нэг ажилтан маргааш асар их мөнгө хожих болно гэж надад мэдэгдсэн юм. Мөнгө хожих төлөвтэй гээгүй шүү, үгүй ээ, яг л “хожно” гэж шууд хэлсэн. Тэгээд цаадах хүн нь тогтоосон үед мөрийцөж нэлээд мөнгө тавьсан тухай тэр ажилтанд баахан зүйл сэмхэн хэлсэн гэж надад тайлбарлаж байсан юм. Тэр ажилтан надад яг л “арван ес дэх үе дээр тэмцээн дуусна” гэж хэлсэн.

	Бид хоёр тулалдаан болохын урьд өдөр ингэж ярилцсан. Маргааш нь тэмцээн үнэхээр тогтоосон үе дээрээ дууссан гэж надад тэр даруй ихэд гайхуулан ярьж байсан юм. Би ер түүнийг сайн бодоогүй. Тэр үед би боксыг сонирхдоггүй байсан, одоо бол сонирхдог. Тэр явдал боксын тухай миний үнэндээ бүрэг бараг ойлголтод бүрэн тохирсон билээ. Бод л доо, ямар вэ дээ энд бүгдээрээ хоосон санаа, үлгэр домог биш байж, тийм ээ? гэж ярилаа.

	Глендон:

	— Би тэр тэмцээнийг санаж байна. Суэн, Маруэзер нар тулалдсан юм даг. Үнэхээр ч арван ес дэх үе дээрээ дууссан даа. Сэмээ, тэгвэл энэ эмэгтэйд тэмцээний өмнөх өдөр яг тэдэн үе гэж нэрлэж байсан байдаг. Үүнийг Сэм та юугаар тайлбарлах вэ? гэв.

	Стюбнер энэ гайт явдлаас яавал аятайхан гарах вэ гэдэг аргыг түргэхэн сүвэгчлэн бодож, дүйвүүлсэн байдлаар,

	— Тэгвэл, хэрэв нэг хүн хонжвортой билет олоод татчихсан байвал түүнийг юу гэж тайлбарлах вэ? Үүнд л хамаг учир холбогдол байгаа нь тэр. Хэрэв боксын тэмцээний бүх үйл явц, дүрэм горимыг сайн мэдээд, боксчны байр байдал, туршлагыг зохистой тооцоолж боксыг оновчтойхон ойлгож чадах юм бол тэмцээнийг дуусгах цаг үеийг яг оноод хэлчихэд хэцүү биш. Хүмүүс морин уралдаанд ямар морь түрүүлэхийг урьдаас таацгааж, заримдаа зуун хүн тутмаас нэг нь онож, бай авдаг удаа байдаг шүү дээ!

	Тааж дийлсэн нэг хэсэг байхад, зохих үеийг нь тааж чаддаггүй дийлэгдэх нэг хэсэг байдаг юм гэдэг энэ чухал зүйлийг бүү мартаарай! Үгүй ээ, Сенгстер авхай бокст аливаа худал хуурмаг ямар нэг хуйвалдаан гэх мэт энэ... ерөөсөө тийм явдал байдаггүйг би танд ариун сэтгэлээсээ тангараглая гэж ярив.

	Мод:

	— Харин эрхэмсэг Глендон таны санал ямар вэ? гэж асуухад Стюбнер:

	— Глендоны санал минийхтэй яв цав тохирдог юм гэж урдуур нь орж хариулаад, миний хэлдэг үнэн, чин үнэн гэдгийг Глендон мэднэ. Глендон өөрөө ямагт цэвэр ариун, үнэнч шударга тулалдсаар ирсэн юм. Миний хэлдэг үнэн биз, Пат аа! гэв.

	Пат:

	— Тиймээ, зөв! гэж нотолно.

	Хамгийн гайхалтай нь Патын худлаа хэлээгүйд Мод Сенгстер итгэсэн явдал байлаа. Мод, сэтгэлээс ер гарч өгдөггүй дэмий бодол санаанаас салсан мэт духаа илээд:

	— Сонсооч, одоогийн болох тэмцээний дуусах үеийг хүртэл урьдаас тогтоосон юм гэж өнөөх ажилтан надад өчигдөр орой ярьж байсан гэв.

	Стюбнер цочин мэгдэж Патад юу хэлэхээ ч мэдэхгүй байхад, Пат урьтаж:

	— Танай ажилтан худлаа хэлж байна! гэж сүржин дуугарав. Мод:

	— Тэр хүн түрүүчийн тэмцээний тухай худал хэлээгүй шүү дээ.

	— Тэгвэл түүний хэлдгээр Нат Пауэрс бид хоёрын тулалдаан хэд дэх үедээ дуусах юм бэ? гэв. Модод хариу хэлэх зав өгөлгүй Стюбнер учир зүггүй хөндлөнгөөс дайрч хашхичин:

	— Ямар балай юм бэ, Пат аа! Дуугүй бай! Энэ бүгд бол ердийн худал хуурмаг, цуу үг! За одоо сурвалжилгаа дуусгавал дээр гэв.

	Глендон Стюбнерийг харсан ч үгүй харин Модыг ширтэн харах эелдэг харц нь өөрчлөгдөж сүртэй ширүүн гэмээр боллоо. Бүх учир нь тодорхой мэдэгдэхгүй нэг л жигтэй, ямар нэгэн нууцыг санамсаргүй нээсэн гэдгээ Мод одоо л ойлгож эхэллээ. Патын дуу хоолой, харц төлөвөөс Модын бүх бие дагжих шиг болов. Энэ ёстой эр хүн дээ! Чухам энэ хүн л тэр эмэгтэйн бүх хүсэл мөрөөдлийг биелүүлж, амьдралыг нь гартаа атгаж чадах нь лав!

	— Тэгээд хэд дэх үе дээр гэж тэр ажилтан танд хэлэв? гэж Пат зандрангуй асуухад, Стюбнер бас л хөндөлдөж:

	— За чи минь бүх ариун сахиусыг бодож энэ дэмий үгээ боль гэв.

	Мод:

	— Надад хариулах бололцоо өгөөч дээ! гэж хүснэ.

	Пат цааш нь авхай Сенгстертэй би өөрөө ярьж дөнгөнө. Сэмээ эндээс зайл, явж гэрэл зургаараа оролд! гэв. Тэд нэг минут хэртэй бие бие рүүгээ ширүүхэн харж байснаа даамал яаралгүйхэн үүдэнд очиж хаалга онгойлгоод чагнан зогслоо.

	— За чухам хэд дэх үе вэ?

	— Ташаараагүй байх гэж итгэж байна гээд Модын хоолой түгдэрч арван зургаа дахь үе дээр гэж тэр ажилтан хэлсэн байхаа гэв.

	Стюбнерийн царай хэрхэн сандарч зэвүүцсэн төлөвтэй болж Пат, Стюбнерийг ямаршуухан хорсол харамсалтайгаар харж байхыг нь Мод хараад уг хэрэг яг онож туссаныг мэдлээ.

	Тиймээ, Глендон бол Стюбнерт уурлах бүрэн үндэстэй юм. Олон түмэн мөнгөө төлснийх зодооныг хангалттайхан хараг, харин тэмцээнийг дэмий унжруулахгүйн тулд арван зургаа дахь үе дээр дуусгая гэж Стюбнертэй амин хоорондоо ярилцаж шийдсэн байтал сонины газраас нэг эмэгтэй хүрч ирээд тэр тогтоосон үеийг нэрлэж байдаг нь юу билээ! гэж бодов. Үүдэнд зогсож байгаа Стюбнер бүүр сандарч, царай нь зэвхийрэн биеэ барьж ядна.

	Пат:

	— Би тантай дараа ярина. Гараад хаалгаа хаачхаарай! гэж дуугарав. Хаалга хаагдаж Глендон Мод хоёр хоёулхнаа үлдлээ. Глендоны царайг харвал, сэтгэл зовж, их л гоморхсон байдалтай дуугүй сууна. Мод:

	— За тэгээд гэж асуувал, Глендон босож Модын дээрээс өнгийн харснаа дахин суугаад хатсан уруулаа зууж байснаа шийдмэгхэн:

	— Би танд нэг зүйлийг хэлж болох байна. Тэмцээн арван зургаа дахь үедээ дуусахгүй! гэв.

	Мод дуугүй байсан боловч, итгээгүй байдалтай ёжирхуу инээмсэглэхэд Патын зэвүү хүрч,

	— Танай редакторт эндүүрэл болсныг авхай Сенгстер та өөрөө үзнэ ээ.

	— Та программаа өөрчилье гэж ярих гэж байна уу? гэж Мод үг өдсөн шинжтэй асуув.

	Пат энэ үгийг сонсоод юманд цохиулсан мэт бие нь арзасхийж,

	— Би худал хэлж сураагүй тэгэх мөртөө эмэгтэйчүүдэд худал хэлдэггүй гэж хүйтнээр хэлэв.

	— Тийм ээ, та надад худал хэлээгүй ээ. Гэхдээ та программаа өөрчлөгдөнө гэдгийг үгүйсгэхгүй биз дээ. Миний ярьж байгаа зүйл эвгүй ч байж болох юм эрхэмсэг Глендон. Гэвч тулалдаан хэд дэх үед дуусах нь ямар ялгаатайг би үнэндээ ойлгохгүй байна. Энэ тэмцээн дуусах үед урьдаас шийдвэрлэгдсэн, бас хэн нэгэн хүнд урьдаас мэдэгдчихсэн байгаа явдал л чухал байна.

	— Үгүй ээ, би тэр үеийг ганцхан танд л хэлье. Өөр нэг ч амьд амьтан үүнийг мэдэхгүй.

	Мод мөрөө хавчисхийж инээмсэглэн:

	— Тэмцээнд аль нь түрүүлэхийг таадаг явдал байдаг. Ерөөсөө ч тийм явдал байдаг шүү дээ. Үнэн биз? Ер нь төдий л мунхаг биш, энд ямар нэг эвгүй явдал болоод байгааг ойлгож байна. Намайг тэр үеийг хэлэхэд та юунд уурлаа вэ? Яагаад та даамалдаа ширүүсэв? Яах гэж та түүнийг хөөж орхив.

	Глендон хариу үг хэлэхийн оронд, гадаа гудамж руу харах гэсэн шиг цонхонд ойртож очсоноо болиод, Модын зүг эргэж харан зогслоо. Пат өөрийг нь шинжин ажиж байгааг Мод харалгүйгээр мэдэж байв. Пат сандалдаа ирж суугаад,

	— Миний танд худал яриагүй гэдгийг авхай Сенгстер та надад батлан хэлсэн билээ. Тэр бол таны зөв. Би худал хэлээгүй гээд Пат тайлбарлах оновчтой үг олохыг эрж ядан байгаа мэт байзнаснаа, миний ярих зүйлд та үнэмшинэ биз. Боксчны үнэн шударга үгэнд та итгэх үү? гэв.

	Мод толгой дохиод Патыг үнэн үг хэлнэ гэдгийг үнэн голоосоо итгэж Патын нүд рүү эгцлэн ажна.

	— Би ямагт зөв шударга тулалдаж байсан. Бохир аргаар олсон ганц ч долларт гар хүрч явсан удаа үгүй. Бузар булай хуйвалдаанд нэг ч гар бие оролцоогүй. Тэгээд цааш нь хэлэхэд таны үг надад ёстой цохилт болж байна. Би энэ бүгдийг юу гэж ойлгохоо мэдэхгүй нь. Юу болов гэдгийг би шуудхан тодорхойлж чадахгүй байна. Энэ л намайг тарчилгаад болдоггүй. Одоо болох тэмцээний талаар Стюбнер бид хоёр амин хоорондоо хэлэлцэж тэмцээнийг би арван зургаа дахь үе дээр дуусгахаар шийдэж тогтсон явдал үнэн. Тэгсэн чинь харин та энэ үеийг нэрлэж байдаг. Танай тэр ажилтан хаанаас мэдэв. Надаас мэдээгүй нь лав.

	Хэрэв тэгвэл ... хэрвээ л, гээд Пат юм бодож олох гэж байгаа мэт түр байзнаснаа, ... хэрэв тэр ажилтан азаа үзэх гэж тааварлаагүй бол Стюбнер илчилсэн биз ээ. Би огт учрыг нь ойлгохгүй байна. Чухам юу болсныг би хүлээж ажиж байж учрыг нь олох хэрэгтэй боллоо. Харин танд миний хэлсэн бүхэн чин үнэн. Би үүнийг баталж тантай гар барья гээд босож бөхийвөл Мод ч босож гараа өглөө. Түүний жаахан гар Патын том алганд далд орж байв. Тэр хоёр бие биеийнхээ нүд рүү эрээлэх юмгүй эгцлэн хараад барилцсан гараа өөрийн эрхгүй харцгаав. Мод өөрийгөө эмэгтэй хүн гэдгээ хэзээ ч ингэж тодорхой ухаараагүй ажээ. Бүсгүй хүний турьгүй уяхан хуруунууд эр хүний чийрэг том алганд атгагдан байгаа нь эрэгтэй, эмэгтэй хоёр хүн уулзаж учирсны гайхамшигт охь, манлай болжээ гэж санагдмаар байв.

	Глендон эхлэн ам нээж:

	— Таны гарыг өвтгөе гэвэл хэчнээн хялбархан байх бол гээд чанга атгалтаа сулруулж, илэн таалах мэт болохыг Мод мэдэрлээ.

	Тэр эмэгтэй пруссийн хаан болоод, түүний асар том биет торгон цэргүүдийн түүхийн тухай өгүүллийг санаад энэ уучлалыг түүнтэй гэнэт зүйрлүүлэн бодсоноо шал дэмий инээж, гараа угз татан авлаа.

	— Та өнөөдөр ирсэн нь сайн боллоо гэж Пат хэлээд, бодол санаагаа илт хэлчхэж арай зүрхэлсэнгүй түүний гал бадарсан нүд нь огт өөр зүйлийг илчилж байлаа. Миний ойр тойронд болж буй заль мэхийг илрүүлж нүдийг минь нээж өгсөн байж магадгүй болохоор баярласнаа танд хэлэхийг хүсэж байна гэв.

	Мод:

	— Харин би танд гайхаж байна. Аливаа хуйвалдаан арга мэх бол жинхэнэ мэргэжлийн боксчдод зайлшгүй байдаг ёстой гэж би итгэдэг. Гэтэл боксын гол оролцогчдын нэг, та яагаад түүнд хавьтаагүй хоцорсон байдаг юм бэ? гэдэг асуудал надад ер ойлгогдохгүй байна. Та тэр бүгдийг мэддэг байх нь бүрэн зүйн хэрэг мэт надад санагдсан. Харин одоо болоход тэр хуйвалдаанууд зүүдэнд ч ороогүй гэдгээ та надад итгүүлдэг байна. Үгүй та бусад боксчинтой огтхон ч төстэй биш бололтой байна гэж хэлэв. Пат нотолж толгой дохиод:

	— Тийм байхаас аргагүй юм. Энэ бол тэр бүх компаниуд, бусад боксчид, тэдний эзэд, ерөөсөө спорт сонирхогч бүх хүнээс хол хөндий явдаг байсан учраас тийм болсон юм байна. Тэд намайг амархан төөрөгдүүлж байжээ. Гэвч тэд намайг гүйцэд төөрөгдүүлсэн эсэхийг нь үзнэ дээ. Би өөрөө эдгээрийн учрыг олно гайгүй гэв.

	Модод бол Пат бодож санасан бүгдээ гүйцэтгэж чадах юм шиг санагджээ.

	— Та бүх хэрэг явдлыг өөрчлөх нь үү? гэж Мод сэтгэл догдлон асуув.

	— Үгүй ээ, бүгдийг орхино! Энэ наадам шударга биш бол, би түүнд оролцохыг хүсэхгүй. Харин танд нэг зүйлийг бат нотлон хэлэхэд, Нат Пауэрс бид хоёрын тэмцээн арван зургаа дахь үе дээрээ дуусахгүй. Хэрэв танай ажилтан болоод, үнэхээр урьдчилан мэдсэн хэн нэгэн хүн байгаа бол тэд бүгдээрээ мангуу болж хоцрог. Би Натыг арван зургаа дахь үе дээр нь муужруулж унагахгүй хорь дахь үеийг хүртэл тэсэж байх боломж олгоно, та харж байгаарай!

	Мод:

	— Тэгвэл би хэвлэлийн газартаа юу ч ярихгүй байх шив дээ? гэж хэлээд явахаар завдан босов.

	— Ярихгүй байлгүй яах вэ. Хэрэв тэр ажилтан азаа туршиж байгаа бол, яах вэ хувь заяандаа горьдож үзэг л дээ. Хэрэв ямар нэг хуурамч арга мэх байгаа бол хожигдоцгоог. Тэгэх нь ч хэрэгтэй. Харин энэ бол та бид хоёрын нууц болж үлдэх ёстой. Миний яах гэж байгааг та мэдэж байна уу? Би дуусгах үеэ танд хэлье: Нат Пауэрсийг би хорь дахь үе хүртэл тогтоож байлгүй арван найм дахь үе дээр дэлсэж орхино.

	— Харин би энэ тухай хэнд ч үг дуугарахгүй гэж Мод амлав.

	— Бас танаас гуйх ганц гуйлт, тун ч том гуйлт над байна! гэж Пат түгдрэн хэлээд түүний нь Мод зөвшөөрч байгааг царайных нь төлөвөөс мэдэж, цааш нь үргэлжлүүлж эдгээр арга залийн тухай та сурвалжилгадаа бичихгүй гэдгийг ч би ойлгож байна. Гэвч би танаас ганцхан үүнийг хүсэж байгаа юм биш. Ерөөсөө та миний тухай бичихэд би дургүй байна.

	Мод цовоо сэргэлэн нүдээр Патыг ширтэн харснаа өөрөө ч мэдэлгүй гэнэтхэн зөвшөөрч:

	— За тэгвэл яах вэ! Сонинд юу ч бичихгүй, би нэг ч мөр бичихгүй! гэлээ.

	— Би тэгнэ гэж бодсон юм гэж Пат нотлон хэлэв. Ингэж хэлсний хариуд энэ хүн яагаад талархал илэрхийлдэггүй билээ гэж Мод анхандаа гоморхсон боловч талархлын үг дуугараагүйд нь төдхөн баярлаж, энэ богинохон хугацааны уулзалтаа огт өөр утга холбогдолтойд үзэхийг хүссэн юм байж гэж ойлгоод, цаашид бүх учрыг тодруулж мэдэхээр зориглон шийдэв.

	Мод:

	— Та яаж мэд ээ вэ? гэж асуухад,

	Пат:

	— Би ойлгохгүй байна гээд толгойгоо сэгсрэн, би тайлбарлаж чадашгүй нь. Энэ бол аяндаа тодорхой юм шүү дээ. Ерөөсөө та бид хоёрын тухайд би ихээхэн зүйл мэдээд байх шиг надад санагдах юм.

	— Танай даамлын гойд сайхан зар гэж ярьдаг шиг тийм зар хэвлэлд гаргахыг та юунд дургүйцдэг билээ. Пат яаралгүйгээр:

	— Хэрэгтэйг мэднэ ээ. Гэвч тантай ийм янзаар учирч танилцахыг би хүсэхгүй байна. Хэрэв сурвалжлаг хэвлэлд гарвал би гомдох байна. Би тантай зөвхөн спортын сурвалжлагчийн хувьд нь танилцлаа гэж бодох дургүй байна. Бидний энэ уулзалтыг эрэгтэй эмэгтэй хоёр хүний жирийн уулзалт гэж санаж явахыг хүсэж байна. Юун тухай ярьж байгааг минь та ойлгож байна уу, үгүй юу, мэдэхгүй, би л тэгж бодож байна. Энэ уулзалтаа зөвхөн санамсаргүй танилцсан хоёр хүний уулзалт гэж бодохыг хүсэж байна гэв.

	Пат энэ үгийг хэлэхдээ эр хүн хайрт бүсгүйгээ хэрхэн хардаг ёсоор Мод өөд харна. Мод түүний харцнаас ичиж зовонгуйрч, бүрэг дуугүйгээрээ алдаршсан энэ хүнд нэг ч үг дуугарч чадахгүй байгаа нь өөрт нь хачин санагдана. Үгүй, Пат бол бодол санаагаа олонх хүмүүсээс илүү сэнхэртэл оновчтой хэлж чаддаг хүн юм. Энэ залуу бол хуурмаг дүр, хоосон маяг үзүүлээгүй, байгаа зан байдлаараа гэнэхэн цагаан сэтгэлтэйн шинж төлөвийг илчилж байна гэдэгт бат итгэж байлаа. Пат Модыг машинд нь хүргэж өгөөд салах ёс гүйцэтгэхдээ сэтгэлийг нь дахин догдлуулав.

	Гар барилцах үед Пат:

	— Бид хоёр дахин уулзана биз дээ. Би тантай уулзах хүсэлтэй байна. Бид хоёр бие биедээ хэлэх зүйлээ гүйцэд яриагүй гэж надад санагдах юм.

	Тэгээд машин хөдлөн явахад Модод мөн л тиймэрхүү бодол төрөв. Тиймээ, сэтгэлийг нь тэгж хүчтэй татсан боксын хаан “догшин араатан” Пат Глендон гэгч энэ хүнтэй дахин уулзах нь эргэлзээгүй.

	Дасгалын танхимд уур хилэн нь бадран тэвдээд Патыг хүлээн байж ядаж байсан Стюбнер:

	— Чи юунд намайг гаргаж орхив оо! Одоо бид өнгөрчээ. Яаж байгаа чинь тэр вэ? бүү мэд! Хамгийн гол нь чи спортын сурвалжлагчидтай ер нүүр тулж дангаараа ярилцаж байгаагүйгээс л ийм боллоо. Сурвалжилгыг хэвлэлд нийтлээд гаргахаар юу болохыг чи үзнэ! гэв.

	Патын хөх инээд нь хүрч Стюбнер тийш тайвуу ширтэн хараад, гарахаар хаалга руу эргэж хандсанаа больж, зогсоод:

	— Ямар ч сурвалжлаг хэвлэгдэхгүй ээ! гэв. Стюбнер гайхан нүдээ том болгов. Пат:

	— Тэр эмэгтэйгээс би өөрөө гуйсан юм гэхэд Стюбнер дуу алдаж:

	— Тэр эмэгтэй тэгээд зөөлөн зуушнаас татгалзаж байгаа юм биш биз дээ гэхэд,

	Пат, Стюбнерийг хүйтэн ширвэн хараад зэвүүцсэн дуугаар:

	— Нэгэнт хэлсэн учир хэвлэгдэхгүй. Тэр эмэгтэй надад амласан юм. Та юу гээд байна, тэр эмэгтэй худлаа хэллээ гэж санаа юу? гэв. Патын нүдэнд эртний зоримог удамт ирланд хүний уур хилэн бадарч, хорсол заналдаа өөрийн эрхгүй гараа зангидахад Стюбнер түүний зан байдал, зангидсан гарынх нь хүч чадлыг сайн мэдэх учир, эсэргүүцэх сачий хүрсэнгүй.

	 


ДОЛОО

	 

	Уг тэмцээнийг хэд дэх үе дээр дуусгахаар бодож байгааг Стюбнер олж мэдэх гээд дийлээгүй боловч Пат тэмцээнийг дуусгах хугацааг уртасгах бодолтой байгааг тааварлахад хэцүү биш байжээ.

	Тийм болохоор Стюбнер цаг дэмий гарздалгүй Нат Пауэрс болоод түүний даамалтай амин хоорондоо мэр сэр юм хэлэлцэж тохирчээ.

	Пауэрсэд бол өөрт нь мөрий тавьдаг тийм үнэнч талархагчидтай, бас Сэмийн оролцдог мөрийт тоглоомын синдикат ч гэсэн ердийн олдог их орлогоосоо хагацахад гарзтай байлаа.

	Модын хувьд олон нийтийн зүгээс зэмлэж, хэн нэгэн яриа гаргаагүй боловч тэмцээн явагдах орой Мод аливаа горим хэв заншлаас бүүр гажууд нэг зүйлийг үйлдэхээр шийджээ. Хэвлэлийн газрын нэг ажилтан Модыг өөрийнхөө ивээлд багтаан боксын тавцангийн дэргэдхэн суулгав. Мод өргөн хүрээтэй далбагар зөөлөн бүрх малгайгаар үс магнайгаа далдалж, эрэгтэй хүний урт пальто өмссөн нь өлмий хүртэлх бүх биеийг нь халхалжээ. Үй олон хүмүүс дунд Модыг хэн ч анзаарсангүй. Тэр ч байтугай Модын эгц урдхан хэвлэлийн төлөөлөгчдийн сандал дээр сууцгааж байсан сониныхон ч таньж мэдээгүй билээ.

	Шинэ дүрмээр ямар нэг тоймчилсон үг тэмцээний өмнө хэлэх ёсгүй ажээ. Модыг сууж амжаа ч үгүй байтал Нат Пауэрсийг гарч ирэхэд нижигнэтэл алга ташин угтав. Нат засуулчдаар хүрээлүүлэн хүмүүс дундуур зайчуулсан чөлөөгөөр орж ирэв. Түүний асар том биеийг Мод хараад бараг хирдхийн айв. Гэвч Нат олон хүний нижигнэсэн баяр хүргэлтэд таатайхан инээсээр өөрийн жингийн хагас хэртэй хөнгөн юм шиг сэвхийтэл тавцангийн татуурга доогуур шурган орлоо. Нат бол гуа үзэмжээр гайхуулах юмгүй, дүр байдал нь адгуусны гүжир болох шинжид зохицсон гэж санагдуулмаар няцарч балбарсан чихтэй, хамрын хянга нь гэмтэж, түүний мөгөөрс нь мэс заслын ямар ч уран чадвараар жинхэнэ хамрын хэлбэрийг сэргээж эс чадахуйц тийм хэв маяггүй бэрсүүтжээ гэмээр харагдана.

	Дахин алга ташиж орилолдох дуу нижигнэв. Энэ бол Глендоныг орж ирэхэд баяр хүргэж байгаа нь тэр билээ.

	Пат татуурга доогуур шургаж буландаа очихыг Мод сэтгэл догдлон ажиж байв. Бие биеэ тэмцээнд урьж дуудах, харилцан баяр хүргэлцэх, алдар цолоо дуудуулах зэрэг ёслол, уйтгар хүрмээр удаан явагдаж дууссаны дараахан боксчид нөмөргөө тайлж зөвхөн зодооныхоо хувцастай өөд өөдөөсөө харж зогсов. Дээрээс прожекторын хурц гэрэл тусч кино зураг авахаар бэлдэхэд хоорондоо огт төсөөгүй хоёр боксчныг Мод хараад Патыг цэвэр угсааны хүн, Пауэрсийг догшин араатан байна гэж барагцаалан мэдлээ. Энэ хоёр ойлголт хоёуланд нь дээд хэмжээгээр хуралдан биелсэн ажээ. Глендон бол эелдэг тунгалаг зүс царайтай, бүх байдлаараа уяхан сунагар биетэй, эрэлхэг хүчирхэг, өө сэвгүй үзэсгэлэн төгөлдөр, гуа сайхан хүн юм. Харин Пауэрс бол нэлдээ сахлаг үс бүрхсэн тунтайсан бараг ур хэлбэргүй юм аятай хүн байлаа.

	Кино операторын тохируулгын өмнө хоёулаа өрж зогсох үеэр Пат татуурга доогуур санамсаргүй харж, хүүхний нүүр дээр харц нь тусав. Пат өөрийг нь таньсан гэдгийг мэдээгүй боловч Модын зүрх догдолж, өөрийг нь таньчих шиг санагдлаа. Тэрхэн дор дохио дуугарч, захирагч “цаг боллоо” гэж хашхирмагц тулалдаан ч эхлэв.

	Энэ бол гайхамшигтай тэмцээн байсан юм. Эсрэг хоёр этгээд цус нөж гаргалгүй, бүдүүлгээр цохилцохгүй, хөнгөн шаламгай уран чадварлаг үзэлцэж байлаа. Нэгдүгээр үеийн эхээр тэр хоёр зөвхөн бие биедээ хүрэх шиг болж байсан нь Мод Сенгстерийн хувьд энэ бүгд тоглоом мэт, мөн хуурамч цохилцон бээлийгээрээ зөрөлдөж байгаа зэрэг бүгдээрээ ер бусын зугаатай ч юм шиг санагдана. Харин дараа нь жинхэнэ шийдвэрлэх тулалдааны үе болоход Модын хамт явагч хүн нь түүнийг хаана оршиж байгаа, хэн болохыг нь сануулж, тайтгаруулан зогсоохын тулд мөрнөөс нь татаж анхааруулахаас аргагүйд хүрч байлаа.

	Пауэрс хэдэн арван тэмцээнд ялж байсан хүн, тэгэлгүй яах вэ гэмээр өөгүй цэвэрхэн, хөнгөн шаламгай тулалдаж, түүнийг талархагчид, гарынх нь уран чадварлаг хөдлөх бүрд алга ташицгаана. Гэвч Пауэрс хүчээ дэмий зарцуулаагүй зөвхөн хааяа шаргуу бэрх тэмцэлдээн тулгарахад дайснаа төдхөн цохиод унагаачих бололтой гэж үзэгч олон итгэж хашхиралдан босоцгоотол нь тэмцэлдэж байлаа.

	Мод туршлагагүйгээс учрыг нь ойлгож чадахгүй Глендон сүрхий аюулаас арайхийж мултран гарч амжлаа гэж бодож байх үеэр хэвлэлийн ажилтан түүн тийш бөхийж:

	— Пат зайлшгүй ялна гэдэгт итгээрэй. Түүнд хэн ч аймшигтай биш, гарцаагүй дэлсэж орхино! Тэгэхдээ Пауэрсийг арван зургаа дахь үед л дэлсэнэ, түүнээс наана үгүй гэхэд, Мод:

	— Харин жаахан хожим ч байж магад биш үү? гэж асуув. Мод уг хэргийг сайн мэдэж байсны хувьд өөрийнх нь хэлдгийг тэр хүн эрс татгалзахад, тачигнатал хөхөрчих шахсан билээ.

	Нэг үеэс нөгөө үе хүртэл дайсандаа сэхээ өгөхгүй довтолдог чадвараараа Пауэрс алдартай аж. Пат тэр аргыг нь ч уриалагхан хүлээн авч байлаа. Глендон гайхамшигтай сайхан хамгаалж, зөвхөн үзэгчдийн сонирхлыг сэргээхийн тулд хааяа довтолгоонд орно. Пауэрс бол үнэндээ гарцаагүй ялагдана гэдгээ урьдаас мэдэж байлаа. Гэвч боксын тавцан дээр хангалттай хугацаа өнгөрүүлсний хувьд бололцоо тохиолдвол ялалт хийхээс дургүйцэхийн хэрэг юу байх билээ гэдгийг ойлгож байв. Пауэрс өөрөө тун олон удаа мэхлүүлж чадагдаж байсан болохоор бусдыг чадахаасаа юунд ч хулчийх билээ дээ? Эсрэг этгээдээ муужруулж чадвал сайхан хэрэг. Тэгээд синдикат тэр чигээрээ чөтгөр шуламс лугаа хамт сүйрнэ биз. Хэвлэлд шаламгайхан бичиж байсны үрээр Пат Глендон нэлээд хүчтэйхэн этгээдтэй арайхийн нэг учирч дээ гэдгийг үзэгч олон түмэн үнэмшин итгэж байлаа. Гэвч Пауэрс энэ удаад ялагдах хүнтэйгээ учирснаа дотроо сайн ухаарч байсан аж. Пауэрс ширүүн тулалдаанд Патын гарын хүнд хүчрийг цөөнгүй хүртэж, Пат бол зориуд хүч багатай цохиж байна гэдгийг мэджээ.

	Тулалдааны үеэр Глендон өчүүхэн төдий назгайрах юм уу, ялимгүй эндвэл эсрэг этгээдийн лантуу мэт хүнд гарын цохилтод орж ялагдаж болохуйц удаа хэд дахин тохиолдсон боловч цаг мөч, зай хэмжээг нарийн тохируулдаг ер бусын авьяастайдаа өөртөө итгэлтэй байлаа. Пат бол хэзээ ч ялагдаж байгаагүй, өвдөг сөхөрсөн удаа нэг ч үгүй учир хүнд муужиртал цохиулна гэж санахыг ч хүсдэггүй бөгөөд эсрэг этгээдээсээ ямагт давуу хүчтэй байна гэж бодож сурсан хүн билээ. Арван тав дахь үеийн төгсгөлд тэмцэлдэгч хоёрын байдал хэвээр байв. Гагцхүү Пауэрсийн амьсгаа үл мэдэг цухалдаж, өмнүүр суусан нэлээд хүмүүс түүнийг “багтарчихна” гэж мөрий тавих тухай маргалдаж байсан ажээ. Арван зургаа дахь үе эхлэхийн өмнө Стюбнер буландаа сууж байсан Патын чихэнд тонгойн:

	— Чи одоо түүнийг хийцэлж орхино биз, тийм үү? гэж шивнэхэд Пат зөвхөн толгойгоо сэжисхийгээд, мэгдэж сандарсан даамлын нүүр рүү даажигнасан байдалтай тачигнатал инээв.

	Дохио дуугармагц арван зургаа дахь үеийн анхны секундээс эхлээд Пауэрс бүр шалдаа буучихсанд Пат гайхаж байв. ёстой л учир зүггүй балбан дайрч ирэхэд, Глендон гэмтэл учрахаас арайхийж амжин зайлж байлаа. Пат цохилтыг нь хориглож барьцалдан авч, займарч ухарч байв. Тавцангийн төв рүү тэмүүлэхэд, Пауэрс түүнийг улам шахан түрж, ширүүхэн дайрдаг боллоо. Пауэрс үүнийхээ зэрэгцээгээр Глендонд өөрийгөө цохиулах боломжийг олонтоо нээж өгчээ. Гэтэл Глендон цахилгаанчилсан алдарт цохилтоо буулгахыг огт хүсэхгүй, түүнийгээ арван найм дахь үед хэрэглэхээр нөөж байлаа. Энэ тэмцээний туршид Пат бүх хүч тэнхээгээ нэг ч гаргаагүй, даамай цохилт ганц ч удаа хийгээгүй билээ.

	Пауэрс эхний хоёр минутын турш, гинжнээсээ алдуурсан нохой мэт дайрч, Патад сэхээ авхуулсангүй. Дахиад нэг минут болчихвол, болзоот үе өнгөрч, мөрийт наадмын синдикат мөрийгөө алдчих байлаа. Гэтэл тэр минут нь тэгж болж өгсөнгүй тавцангийн голд хоёулаа барьцалдав. Урьд өмнө иймэрхүү хамгийн энгийн барьцалдаан олонтоо гардаг байсан бөгөөд Пауэрс зуурч улам чанга шахахад Глендон зүүн гараараа самсаа руу нь огцом зөөлөн цохиж зайлуулав. Тулалдааны үед Глендон тийм цохилтыг хэдэн арваад удаа хийж байжээ. Пауэрс эхлээд Патын гар дээгүүр тээж дараа нь нугарч салганасан хөл дээрээ тогтохоо больсон юм шиг улам доошилж ирэхэд Пат ихэд гайхав. Пауэрс шалан дээр пид хийтэл унаад, хажуу тийшээ эргэж, нүдээ анин хөдөлгөөнгүй хэвтлээ. Шүүгчид түүн дээр тонгойж секундийг нь тоолоод “ес!” гэхэд Пауэрс өндийхийг чармайж байгаа дүр үзүүлж татганав. Шүүгч:

	— Арав, гүйцээ! гэж хашхиран Глендоны гарыг шүүрэн авч танхимд нижигнэн шуугьсан олон түмэнд ялсны гэрч болгон дээш өргөлөө.

	Пат боксын тавцан дээр гарсан бүх үеийнхээ туршид хамгийн их сандарсан нь тэр биз ээ. Эсрэг этгээдээ муужруулан унагахаар цохиогүй бөгөөд цохиогүй гэдгийг Пат толгойгоороо хариуцахад бэлэн байсан юм. Пат бол эрүү рүү нь биш ердөө л хажуугаас самсаа руу нь цохисон юм шүү дээ. Тэр цохилт огт гэм хор хүргэхээргүй нүүрт нь туссаныг Пат мэдэж байсан ч цаадах нь уначихдаг байна. Пауэрс яасан сүрхий уран аргаар муужирч унасан дүр үзүүлчих вэ?! Жүжигт тоглох мэт шалан дээр ямар сүртэй унасан гэж санана аа! Үзэгч олны хувьд энэ бол гарцаагүй муужралт болж, кино зурагчид ч инээдэмт жүжиг мэт явдлыг киноны хальсанд авч бататгадаг байна! Өнөө редактор ер нь энэ бүгдийг урьдаас тун зөв онож мэджээ. Энэ бол хэчнээн булай заль мэх вэ дээ.

	Глендон татуурга доогуур Мод Сенгстерийн царайг эгцлэн харвал урдаас нь мөн л эгцлэн харж байвч Патыг танихгүй, олж хараагүй юм шиг огт өөр хүйтэн харцтай байлаа. Мод Паттай харц тулгармагц зэвүүхэн ширэв татаж хажуугийн хүндээ ямар нэг юм хэлж байв.

	Засуулчид Пауэрсийг гар дээрээ дамнан явах нь амьд хүн биш, мэдээ алдсан сул мах мэт санагдаж байлаа.

	Глендоны зүг засуулчид баяр хүргэхээр гүйлдэхэд Стюбнер бүгдээс урьд очоод ёозгүй царай нь өнгө орчихсон хоёр гараараа шүүрэн авч Глендоны баруун гарын бээлийнээс

	— Эр хүн чи, Пат минь! Ингэнэ гэдгийг чинь ч би мэдэж байсан юм аа! гэж хашхирав.

	Глендон гараа угз татан авч хамт өнгөрүүлсэн хэдэн жилийнхээ туршид анх удаагаа хараахыг нь Стюбнер сонслоо.

	— Чөтгөр шуламс лугаа хамт тонилж зайл! гэж Пат амандаа үглээд бээлийгээ тайлуулахаар засуулчдад гараа өгөв.


НАЙМ

	 

	Үнэнч шударга боксчин ертөнц дээр нэг ч алга гэсэн тус хэвлэлийн ажилтны хэлбэрэлтгүй нотолгоог Мод Сенгстер энэ орой сонсоод дэрэн дээрээ сэмхэн уйлж өөртөө ч боксчид болоод бүх ертөнцөд ч гашуунаар гомдон элдвийг бодсоор эцэст нь унтсан билээ.

	Мод маргааш өглөө нь Генри Аддисоны тухай өгүүлэл бичиж суулаа. Тэр өгүүлэл дараа нь хэвлэлд гарах хувь заяагүй болж хоцорсон билээ.

	Мод бол “Зарлага” сонины газраас өөрт нь зэхэж өгсөн тусгай бяцхан тасалгаанд ажилладаг байсан бөгөөд энд л хамаг хэрэг явдал болсон юм. Мод бичиж байсан өгүүллээ тур зуур хойш тавиад Том Кэннемтэй Глендоны үзэлцэх тэмцээний тухай тэр өдрийн сонины гарчигт бичээстэй байхыг харж суутал зарлага жаал хүү гэнэт танилцах хуудас авчирч өглөө.

	Глендоны нэр бичээстэй байхыг Мод үзээд:

	— Намайг завгүй байна гэж хэлээрэй гэж жаал хүүд тушаав. Жаал хүү минутын дараа эргэж ирээд:

	— Юу ч гэсэн заавал орно гээд байна. Таныг өөрөө зөвшөөрөл олговол дээр биш биз гэж тэр хүн хэлж байна. Мод:

	— Чи ер нь намайг завгүй байна гэж хэлэв үү?

	— Хэлэлгүй яах вэ. Харин тэр чинь хамаагүй орно гээд байх юм. Мод дуугүй байв. Гэтэл тэр хүний заавал орно гэж шаргуу зүтгээд байгаад жаал хүү гайхаж түгдрэн сандчин:

	— Би түүнийг мэднэ! Хамгийн бяртай хүн. Юу хүссэнээ хийж чаддаг болохоор энэ хэвлэлийн газрыг орвонгоор нь сүйтгэчихнэ. Энэ чинь өчигдрийн ялдаг өнөөх бага Глендон шүү дээ!

	— За яана гэхэв. Түүнийг оруулчих бүх хэвлэлийн газрыг сүйтгэчихийн хэрэг бидэнд юу байх вэ!

	Патыг орж ирэхэд Мод мэндэлсэн ч үгүй, бүрхэг өдрийн тэнгэр адил уруу царайлан түүнийг харсан ч үгүй, суу гэж хэлэхийг ч хүссэнгүй. Харин юу гэж ирснээ хэлэхийг нь хүлээж, ширээний цаана жишүү харан суусаар байв. Модын тэр уруу царайтай, хүйтэн харцанд Глендон тун зэвүүцсэнээ мэдэгдэлгүй хэлэх үгэндээ шууд орж:

	— Тэмцээний тухай би тантай ярих хэрэгтэй байна. Тэмцээн яг тэр үе дээрээ дууслаа шүү гэж хүйтнээр хэлэв. Мод мөрөө хавчисхийж:

	— Би тэгж мэдсэн юм гэхэд, Пат зөрж:

	— Үгүй ээ, мэдээгүй. Та ч мэдээгүй, би ч мэдээгүй юм. Мод Патын зүг эргэж, илт шаналсан байдалтай хараад:

	— Ер нь энэ тухай сэргээж бодохын хэрэг байна уу даа? Мэргэжлийн бокс бол, мэргэжлийн бокс л юм. Үүний учрыг бид мэднэ. Тийм ч учраас миний танд хэлдэг яг тэр үе дээр тэмцээн дууссан шүү дээ.

	Пат:

	— Зөв өө. Гэвч тийм болохыг та мэдэх аргагүй байсан. Би Пауэрсийг арван зургаа дахь үе дээр муужруулахгүй гэдгийг ертөнц дээр зөвхөн та бид хоёр л хатуу мэдэж байсан юм.

	Мод дуугүй сууна.

	— Мэдэж байсан шүү дээ, үнэн биз? гэж Пат шаардангуй сүржин дуугарахад Мод бас л дуугүй чигээрээ байхад нь ойртож очоод:

	— Та хэлээрэй, мэдсэн биз? гэхэд, толгой дохиод:

	— Юутай ч болсон Пауэрс, тогтоосон үе дээр муужирсан шүү дээ гэж давтаж хэлэв.

	— Үгүй, тэгээгүй! Пауэрс ерөөсөө муужирсан биш. Та ойлгож байна уу, үгүй юү? Гагцхүү та миний үгийг сонсож бай. Би одоо бүх учрыг танд тайлбарлая. Би танд худал хэлээгүй, мэдээ биз? Худал хэлээгүй! Би гэж сүржин чалчаа амьтан, тэд намайг бас таныг хамт дөнгөж чаджээ. Таныг харахад үнэхээр муужралт шиг санагдсан биз. Харин миний цохилт бол тэгж муужруулахааргүй, тун хүч багатай байсан. Ерөөсөө ч огт гэм хүрэхгүй газар нь дэлссэн. Гэтэл Пауэрс зориуд санаатайгаар муужирсан болж унасан юм ойлгов уу? гээд, Пат дуугүй болж хариу үг хүлээсэн янзтай Модыг харна. Тэгтэл яагаад ч юм Модын сэтгэл догдлон амьдралдаа хоёрхон удаа үзсэн энэ үл таних хүнд итгэсэн итгэл нь сэргэж сэтгэл санаа нь тайвшраад ирэв. Пат:

	— За тэгээд яах вэ? гэж асуув. Энэ зоримог сүржин дуунаас улам далдын нарийн нандин зүйл Модын сэтгэлд сэрхийж, Мод босож Пат руу гараа өгөн:

	— Би танд итгэж байна. Би баяртай ч байна. Тун баяртай байна! гэв.

	— Модын гарыг Пат өөрийнх нь санаж байснаас удаан атгажээ. Мод Патын гал бадарсан харцыг догдлон тэмүүлсэн харцаар өөрийн эрхгүй харж, “энэ бол ёстой эр хүн байна даа” гэж анх удаа боджээ.

	Пат өөрийн эрхгүй Модыг тэврэн авах гэж байгаа мэт бүх биеэрээ урагш тэмүүлснээ, төдхөн илтээр биеэ хичээн барьж шуналаа татаж тэсвэрлэв. Пат өөрийг нь бие рүүгээ татаж ойртуулахыг Мод мэдэрч байсан ч Патын эрхшээлд орохыг хүсэж, чанга тэврээд аваасай гэсэн хязгааргүй хүсэл төрж байсанд өөрөө ч учрыг нь олоход тун бэрх байлаа. Тэгээд Пат биеэ барьж тогтоод Модын гарыг няцрах шахтал атгаад тавилаа. Үгүй ээ, гарыг нь бараг түлхэж орхилоо. Тэгэхэд л Мод юу болж байгааг ухаарсан билээ.

	Пат:

	— Бурхан минь, та ерөөсөө надад заяагдаж төржээ! гэж хэлээд эргэж магнайгаа илэн зогсоно. Хэрэв энэ төлөв байдлаа цагаатгах юм уу, уучлалт гуйсан ганц л үг дуугарвал түүнийг үүрд үзэн ядахад хүрнэ дээ гэж Модод бодогджээ. Гэтэл энэ хоёрын үйл явдлыг ямар нэг алдаа эндэгдэлд хүргэхгүй, зөн билэг удирдаж байгаа мэт Модтой яаж харилцахаа Пат сайн мэдэж байлаа. Мод ширээнийхээ дэргэд дахин сууж, Пат сандлаа эргүүлэн тавиад Модыг эгц урдаас нь харж суулаа.

	— Би өчигдөр үдшийн турш туркийн халуун усанд байлаа. Хүн явуулж, нэг өвгөн боксчныг авчруулсан. Тэр өвгөн миний эцгийн эртний найз билээ. Боксын тухай тэр хүнд мэдэхгүй зүйл байхгүй гэдэгт би үнэмшдэг юм. Тэгээд би тэр хүнээр бүгдийг нь яриулсан. Асууж байгаа зүйлээ өөрөө мэддэггүйг өвгөнд үнэмшүүлж чадаагүй минь тун хачин хэрэг. Тэр өвгөн намайг “ойн жижиг араатан” гэж нэрлэсэн. Ингэж нэрлэдэг нь ч зөв. Би ойд өсөж, зөвхөн ой модоо л мэддэг юм шүү дээ.

	Гэхдээ энэ орой өвгөн надад нэлээд сургамж өгсөн. Бокс бол таны боддогоос ч дор бузар булай юм санжээ. Бокстой холбогдолтой хүн бүр цөм залилан мэхлэгчид байдаг байна! Тэмцээн явуулахыг зөвшөөрөгч түшмэдээс эхлээд бүгдээрээ хээл хахууль авдаг. Даамал, журамлуулагч, захирагч, боксчид өөрсдөө нэг бүр бие биеэ уралцаж, хувь хувьдаа ашиг хонжвор хичээн тэмцэж дараа нь олон түмнийг шулдаг байна. Энэ бол нэг талаар бүхэл бүтэн систем, нөгөө талаар “дөнгөх” гэж юу болохыг та мэднэ биз? (Мод толгой дохино). За тэгэхээр тэд бие биеэ дөнгөх цаг үеийг хэзээ ч сул өнгөрүүлэхгүй, хаана бололцоо гарвал тэнд давхар наадам явуулдаг байна.

	Өвгөний яриаг сонсоод дотор минь бачимдсан. Би өчнөөн жил энэ тогоонд чанагдсан мөртөө юу болж байгааг ядаж сэжиг ч авсангүй явжээ. Үнэхээр ойн араатнаас ялгагдах юм алга. Харин би одоо өөрийгөө яаж маллуулж байсныг мэдэж авлаа. Би бол хэн ч надтай үзэлцээд эн зэрэгцэшгүй тийм бяртай учир зайлшгүй ялдаг байсан.

	Стюбнерийн ачаар бүх заль мэхийг надаас нууж чаддаг байжээ. Би өнөө өглөө Спандер Уолшийг хананд шахан тулгаж байж бүгдийг нь яриулсан юм. Уолш бол миний анхны дасгалжуулагч. Энэ хүн л Стюбнерийн бүх зааврыг гүйцэтгэж байсан байна. Надад огт сэдэв мэдэгдэхгүй байжээ. Би бол бусад боксчин болоод бокс сонирхогчидтой харилцдаггүй загасчлах, ан гөрөө хийх, гэрэл зургаар оролдох гэх мэтэд чөлөөт цагаа нөхцөөдөг байсан. Уолш, Стюбнер хоёр намайг юу гэж нэрлэдэг байсныг та сонсохгүй юу? “Бяцхан охин” гэцгээдэг байжээ. Үүнийг Уолш надад өнөө өглөөхөн хэлсэн. Стюбнер бол миний шүдийг сугалчихсан юм шиг байжээ! За яах вэ! Тэдний туйлын зөв бололтой. Би тийм л номхон хонь шиг амьтан байж дээ.

	Стюбнер намайг зальт хуйвалдаандаа татаж ашигласан байна. Харин энэ тухай миний санаанд ч ороогүй юм, одоо бол уг хэрэг өөр талаар эргэнэ. Стюбнер намайг яаж байсныг би ойлгож авлаа. Би боксыг ерөөсөө бага сонирхдог байсан учраас урьд нь надад өчүүхэн төдий ч сэжиг байсангүй, ойлгов уу та? Би бол төрөлхийн саруул сэргэлэн толгойтой, чийрэг бие махбодтой, хээрийн зэлүүд агаарт өсөж бойжсон хүн. Эцэг минь намайг сургаж хүмүүжүүлсэн юм. Бокс мэдэхийн хувьд манай аав шиг хүн энэ ертөнц дээр байгаагүй биз дээ. Ийм учраас л миний бүх хэрэг амархан бүтдэг байсан юм даа. Боксын тавцан намайг барьж байгаагүй. Би хэзээ ч гэсэн ялалтад эргэлздэггүй байсан. Харин одоо өнгөрсөн хэрэг.

	Мод дуугаралгүй, Том Кэннемтэй явуулах тэмцээний зарлалыг харуулбал, Пат:

	— Үүнийг Стюбнер хийж байгаа юм. Стюбнер энэ тэмцээнийг хагас жилийн өмнөөс сэдэж шуугиулсан юм. Энэ надад хамаагүй. Би өссөн дассан хөвчин ууландаа харьж одно. Би боксыг үүрд хаялаа.

	Мод ширээн дээрх дутуу бичсэн өгүүллээ харж, шүүрс алдан:

	— Эрэгтэйчүүд бол юу санаснаа гүйцэтгэдэг, хувь заяандаа бүрэн эзэн болж чаддаг ямар зоримог хүмүүс вэ!

	— Таны тухай сонссон зүйлээс авч үзвэл та ч бас юу хүссэнээ л ямагт гүйцэтгэдэг шүү дээ. Таны энэ тал ч гэсэн надад таалагддаг юм. Та бид хоёр хэн хэндээ хэчнээн ойлгомжтой байгаа нь анхны уулзалтаар л надад тодорхой байсан гээд Пат үгээ тасалж гал бадарсан нүдээр Модыг харснаа,

	— Боксын тавцанд миний ганц талархах зүйл гэвэл та бид хоёрыг уулзуулж өгсөн явдал юм. Харин жинхэнэ заяагдсан тэр ганц бүсгүйтэй нэгэнт тохиолдож гэмээж, түүнийг хоёр гараараа зуурч аваад тавилгүй барьж байх л хэрэгтэй юм. За хө,одоо хоёулаа хамт хөвчийн ууланд гарч одъё гэж хэлэв. Энэ үг Модод аянга мэт болсон авч чухам ингэхийг л хүсэн хүлээж байснаа ухаарлаа. Модын зүрх палхийж, амьсгаа давчидна. Гэвч энэ бол хэт баярласных байлаа. Түүний баяр баясгалан нь бараг болхи бүдүүлэг ч гэж хэлж болохоор ингээд ирдэг байжээ. Энэ бүгд бол Модод зүүд мэт санагдана. Орчин үеийн хамгийн энгийн нэг хэвлэлийн газар ийм явдал тохиолдлоо гэж үү? Дурлалыг ингэж илэрхийлэх гэж байдаг юм уу? Үгүй ээ, ийм явдал бол тууж домог юм уу, жүжгийн тавцан дээр л байдаг байх гэж бодно.

	Пат босож хоёр гараа Модын зүг сарвайхад,

	Мод:

	— Би зүрхлэхгүй байна. Би зүрхэлж шийдэхгүй гэж Патад биш өөрөө өөртөө шивнэн хэлжээ.

	Патын нүдэнд эгшин зуур сэжиг дүрсхийх нь Модыг шөвгөөр хатгах мэт болж үл итгэх байдлаар:

	— Хүсэл л байвал та бүгдийг зүрхлэн шийдэх сэн байх аа! Явах хүсэл танд байна уу? гэв.

	Мод зүүдэлж байгаа мэт ганхан гуйвсаар босовч эмнэлгийн аргаар унтуулж байгаа юм шиг сэтгэгдэл өөрийн эрхгүй төрж бодит байдлыг эргэн бодож, орчин тойрныхоо юмсыг ажиж харъя гэж бодно. Гэвч Мод, Патаас нүд салгаж чадсангүй, бас нэг ч үг хэлж эс чадлаа.

	Пат түүнд ойртон очоод, мөрөн дээр нь гараа тавьтал Мод өөрийн эрхгүй урдаас нь тосон налав. Үүний учрыг Модоос асуухын ч хэрэггүй, энэ бүгд бол зүүд лүгээ адил билээ. Зориглон шийдэх хэрэгтэй, бодох ч хэрэгтэй. Патын хэлдэг туйлын зөв. Мод нэгэнт зорьж хүсэж л гэмээж, түүнийгээ ямагт зориглон шийдвэрлэж чаддаг байсан юм. Тиймээ, Мод явах дуртай байна. Модыг дээлээ өмсөхөд Пат туслалцаж өглөө. Мод малгайгаа өмсчхөөд юу болж байгааг арай ядан ухаарч нэг мэдсэн чинь Патын хамт гараад явж байлаа.“Гүнгийн охины зугтаалт” хөшөө баримал Модын санаанд гэнэт ороод шүлгийн бадгаас,

	— “Манай Уорен хааш алга болчхов доо?” гэж шивнэн үглэхэд,

	Пат:

	— “Хөрст алтан дэлхийд яваа юу, хөх цэнхэр тэнгист хөвөн одоо юу?” гэж дуусгана.

	Энэ эгшин зуурханд танилцаж ойлголцсон бодол санаа ингэж яв цав нийлсэн нь тэр эмэгтэйн ухаан жолоогүй тэмүүлсэн сэтгэлийн баталгаа мэт болжээ.

	Хэвлэлийн газрын үүдэнд Пат такси дуудахаар гараа өргөвөл Мод түүний ханцуйнаас татаж:

	— Бид хоёр хайчих юм бэ? гэж сонстох төдий асуулаа.

	— Зогсоол дээр очно. Бид тэндээс Сакроменто одох галт тэргэнд яг амжиж сууна.

	— Би шууд ингээд явж чадахгүй надад ... надад солих нусны алчуур ч алга!

	Пат хариу үг хэлэхээсээ өмнө, гар өргөж такси зогсоогоод:

	— Сакроментод бүгдийг нь худалдаж авна. Бид хоёр тэнд гэрлэчхээд шөнийн галт тэргээр хойд зүгт одно. Галт тэрэгнээс цахилгаан мэдээ өгч бүгдийг нь бэлдэнэ.

	Мод дасаж дадсан гудамж, зорчигч, олон хүмүүсийг яаруухан ажиж харснаа, бараг айсан байдалтай Глендоны нүд өөд харж:

	— Ингэхэд би таныг ерөөсөө мэдэхгүй шүү дээ гэхэд Пат:

	— Бид хоёр хэн хэнээ тодорхой мэднэ! гэж хэлэв.

	Патын гар өөрийг нь дэмжин залж машины хаалганы гишгүүр дээр гаргахыг мэдэрч, тэр даруй хаалга тавхийж нэг мэдсэн чинь Паттай хамт зэрэгцэн суугаад, Маркет стритээр машин хурдалж одох нь тэр ээ. Пат өрөөсөн гараар Модыг тэвэрч биедээ татаж ойртуулан үнсээд царай нь алгуурхан улайсхийж байлаа. Пат:

	— Хүмүүсийн ярьдгаар... хүмүүсийн ярьдгаар... Үнсэлцэнэ ээ гэдэг бол бас л нэг ёсны шинжлэх ухаан! Би энэ тухай ер ... ерөөсөө мэдэхгүй... Гэвч би сурна аа... мэдээ биз.... та... та бол анхных. Танаас урьд нь би нэг ч эмэгтэйг үнсэж үзээгүй юм гэж түгдрэн байж хэлнэ.


ЕС

	 

	Онгон балар шугуй, ойн орой дахь хянган нүцгэн хясаа дүнхийгээд, түүний элгэн асгад эрэгтэй эмэгтэй хоёр залуу налан зогсоно. Тэр дор ойн цоорхойд чөдөрлөж тавьсан хоёр морь идээшилж тэдгээрийн эмээл бүрд авсаархан богц ганзагалаастай байна. Бүдүүнээрээ наймаас багагүй том том модод тэнгэр баганадан сүндэрлэнэ. Бас бүүр асар том моднууд ч тохиолдоно. Аялагч хоёр морь унаж гаталшгүй балар шугуйг нэвтрэн хавцал дамжин өглөөний турш явсаар тэрхэн асгад хүрэхийн хамт ойгоос мултран гарч, тэндээсээ хөвчин их ой модыг нилд нь харж чадах боллоо.

	Тэдний дор нүдний хараа хүрэх алсын тэртээ бүдэг улаавтар манан дунд холын их уулс, нуруу нуруугаараа сүлжилдэн харагдаж байлаа. Зах хязгаар нь үл үзэгдэх тэр уул нуруу сүлжилдэн үргэлжилсээр тэнгэрийн хаяаны тэртээ манан дунд замхран алга болсон авч цаана нь мөн л цаглашгүй их газар байгаа бол уу гэлтэй санагдуулна. Бас дөрвөн зүг найман зовхист тэмүүлэн цэлийж ханарсан ой мод шигүү хана мэт сүглийн харагдаад хүний гар хүрээгүй дархан мөнх тэр ой, газар дэлхийг хүчирхэг нөмрөг болон хучсан ажээ.

	Аялагч хоёр байгалийн гайхамшигт үзэсгэлэнг нүд салгалгүй шимтэрхэн харж залуу эр, хонгор бүсгүйнхээ гарыг чанга атгана. Тэр хоёр Миндочинийн хөвчин ойд бал сараа тийнхүү цэнгэн өнгөрүүлж байгаа бөгөөд богц ганзагалаастай морьд унаж Шасты уулын бэлээс эхлэн явсаар даваа давж бөглүү эрэг даган ямар нэг өөр зам чиглэн ямар ч зорилго төлөвлөөгүй ердөө л нүдээ хандсан зүгт явж байлаа. Эмэгтэй нь бүдэг өнгийн костюмтай, эрэгтэй нь комбинезон дээр ноосон цамц давхарлан өмссөн, хамгийн энгийн хувцастай ажээ. Залуу эрийн төрсөн бие нь том, хүч тэнхээ төгөлдөр, гандаж борлосон хүзүү хэнхдэг нь ил задгай байхыг ажвал ойн асар том биет сайн эрийн шинж бүрдсэн, ёстой ой модонд оршин суудаг гэж санагдмаар байлаа. Патын өссөн эх нутаг хөвчин ойд өөртэй нь хамт амьдран сууна гэдэг бол Модод ёстой жаргал байлаа.

	— Хайрт аварга минь, энд чиний хэлдгээс илүү гайхалтай сайхан юм байна шүү гээд Мод, Патыг харахаар тохойлдон өндийж:

	— Бид хоёр энд хоёулаа хамт байж, энэ бүгдийг харж үзэж байна.

	Пат:

	— Чи бид хоёр цаашид энэ байтугай үзэж харах юм ертөнц дээр хэчнээн их билээ! гэж нэмэн хэлээд Мод тийш эргэж гарыг нь бариад хоёр алган завсраа атгалаа.

	Мод:

	— Үгүй ээ, эхлээд эндээ байзная! гэж гуйгаад би чамтайгаа хамт байгаа цагт... Хөвчин шугуйд хэзээ ч уйтгарлахгүй! гэхэд Пат шалмагхан өндийж Модыг биедээ татан өвдөг дээрээ налуулан суухад,

	Мод:

	— Хайрт минь! гэж шивнээд, би жинхэнэ хайр дурлалтай учрах найдвараа алдчихаад байсан юм шүү.

	— Би энэ тухай бодоо ч үгүй байсан юм. Чамтай ингэж учрахыг л хүлээгээд байсан байлгүй. Чи баяртай байна уу?

	Мод үгийн хариуд Патын хүзүүг эелдэгхэн илэн хоёр гараар хүзүүдэн авч хоёулаа удаанаар дуугаралгүй нүд алдам хөвчин ойг ширтэж, хувь хувьдаа бодол болон сууна.

	— Шаргал үст эмэгтэй багшаас зугтаасан тухайгаа би чамд ярьж байсныг чи санаж байна уу? Би тэгэхэд анх энд явган явж ирсэн юм. Тэр үед өдөрт дөч тавин мод алхам гэдэг бол надад тоглоом байж билээ. Ёстой улаан арьстан хүн, тиймээ? Тэр үед би чиний тухай бодоо ч үгүй. Энд ан амьтан ховорхон боловч, хулд загас зөндөө байдаг. Тэгэхэд би энэ асгад сууж байсан юм даа. Би чамтайгаа хоёулаа энд эргэж ирнэ гэж санаа ч үгүй шүү.

	— Бас боксын аварга болчхоод шүү! гэж Мод нэмэн хэлэв.

	— Үгүй ээ, энэ тухай би тэр үед бодоогүй. Үнэндээ тийм болно гэдгийг эцэг минь надад дандаа ярьдаг ч би түүнд үнэмшдэггүй байсан юм. Аав минь тун гайхалтай ухаантай, их хүн байсан юм шүү!

	— Харин аав чинь чамайг ингэж боксын тавцангаа хаячихна гэж санаагүй байхаа.

	— Бүү мэд дээ. Аав минь боксын бүх булай муу талыг надаас тун нарийн нууж байсан юм. Намайг жигшчихнэ гэж болгоомжилсон байх аа. Стюбнертэй түүний тогтоосон гэрээний тухай би чамд ярьж байсан шүү дээ. Шударга бус заль хуйвалдаан гаргамагц л гэрээ аяндаа хүчингүй болох тухай аав минь тэр гэрээнд онцгой заалт оруулсан юм.

	— Ингэхэд чи юутай ч гэсэн тэр том Кэннемтэй үзэлцэх хүсэлтэй юм биз дээ хэрэг байна уу даа?

	Пат Модыг ажин харснаа:

	— Харин чи дургүй байна уу?

	— Хайрт хонгор минь, чамайгаа дуртай юм бүгдээ хийж яваасай л гэж хүснэ.

	Сенгстерийнхний дотроос бараг хамгийн гөжүүд чигээрээ, дур зоргоороо зантай, Мод ингэж хэлсэн нь өөрт нь ч гайхалтай санагджээ. Гэвч Мод үнэхээр хэлж байгаагаа мэдэрч, түүндээ баясна. Пат:

	— За миний санаа амрах нь тэр!

	— Энүүхэнд санаа амраад байх юу байдаг билээ? Би ойлгохгүй байна.

	— Би өөрөө ч бас гүйцэд бодож шийдээгүй байгаа юм. Чи надад тус дэмжлэг болоорой. Би юуны урьд мөрийт тоглоомын синдикат болоод, Стюбнерийг заавал чадна. Би тэднийг сайн чадна. Кэннемийг эхний үедээ л дэлсэж орхино. Амьдралдаа анх удаа жинхэнэ ёсоор догширно доо! Том Кэннем, хөөрхий амьтан! тэр бусад заль мэхтнүүдээс дутахгүй боловч гол хохирлыг амсахаас аргагүйд хүрчээ. Чи ойлгож байна уу, би боксын тавцан дээр үг хэлэх гэж байгаа юм. Би урьд нь үг хэлж үзээгүй. Гэвч боксын бүх нууцыг олон түмэнд илчлэн нээхэд тун нүргээнтэй амжилт гарна. Бокс бол цэвэр шударга, гойд сайхан спорт юм. Гэтэл тэд түүнийг ашиг хонжворын тоглоом болгон хувиргаж, энэ бүгдийг холиож байгаа юм. Боксын тавцан дээр гарсан мэт, чиний өмнө үг хэлэхийг минь хар л даа.

	— Би очиж сонсох юм сан.

	Пат зөвшөөрсөн татгалзсаныг нь дэнсэлж байгаа мэт Модыг ажин харж

	— Тэгвэл би баяртай байх сан. Гэвч, төдий л нийцтэйхэн болж өнгөрөхгүй нь илт биз, намайг үг хэлэхэд юу болохыг бүү мэд. Гэлээ ч бүх явдал дуусмагц би чамдаа гүйж ирэхээ амлая. Бага Глендоны сүүлчийн хамгийн сүүлчийн удаагаа боксын тавцан дээр гарах нь энэ болж өнгөрнө. Мод:

	— Хайрт минь чи амьдралдаа олон түмний өмнө үг хэлж үзээгүй болохоор нурчих юм биш биз гэж тээнэгэлзсэн янзтай хэлэхэд,

	Пат эрсхэн толгойгоо сэжиж,

	— Би чинь ирланд хүн шүү дээ. Ямар ирланд хүн үг хэлж чаддаггүй байсан юм бэ гээд хөхөрч, Стюбнер одоо намайг айлаа гэж бодож байгаа. Эхнэртэй хүн дасгал хийж чаддаггүй юм гэдэг. Стюбнер ерөөсөө гэрлэлтийн тухай, чиний тухай миний тухай, ямар үлийгээ ойлгох юм бэ? Стюбнер зөвхөн л хөрөнгөжих, бас тэмцээнийг урьдчилан болзохоо мэднэ. Харин би энэ удаад түүнд үзүүлнэ дээ. Хөөрхий муу Томд ч бас адил. Томыг би үнэндээ өрөвдөж байна. Мод:

	— Эрхэм “догшин араатан” минь, чи энэ удаад чин үнэнээсээ араатан шиг авирлаж муйхарлах нь шив дээ! Пат инээж:

	— Тэгэхийг л чармайж үзнэ. Сүүлчийн тэмцээн мэдэв үү, хамгийн сүүлчийнх! Тэгээд дараа нь чамтайгаа ганцхан чамтайгаа үүрд хагацашгүй амьдарна аа. Гэвч миний энэ үгэнд чи дургүй байгаа юм биш биз? Тэгвэл надад хэлээрэй.

	— Яагаад дургүй байх вэ? Би аварга найзынхаа энэ байгаа төрх байдалд нь дурладаг юм шүү дээ. Тэгэхээр тааллаараа болог. Боксын тэмцээнд оролцох нь хэрэв чамд хэрэгтэй бол бас надад ч хэрэгтэй, чи бид хоёрт яг адилхан хэрэгтэй. Хэрвээ би “театрын тайзан дээр гарч жүжигт тоглох гэх юм уу, Номхон далай, хойд туйлд очих хүсэлтэй байна” гэвэл чи яах вэ?

	Пат сүрхий бодлогоширсон байдалтай:

	— Тэгвэл би “санаснаа хийж бай. Чи бол миний эхнэр болох учраас ямагт таалал зөнгөөрөө бол, юу дуртайгаа хий!” гэж хэлнэ дээ. Чи бол наддаа ганц. Чамдаа би хайртай гээд өөрийг нь тэврээд авахад Мод

	— Чи бид хоёр бие биедээ солиортол дурлажээ! гэж шивнэхэд,

	— Ямар гайхамшигтай юм бэ? гэж Пат хашхирна.

	Пат босож, нарны хэвийлтийг ажаад, үргэлжилсэн уул нуруудыг бүрхэж, огторгуйн хаяанд гудайсан оройн нарны гэрэл цацарсан хөвчин шугуй ойн зүг хоёр гараа сарвайн зогсоод,

	— Ойд унтах хэрэгтэй боллоо. Ойрын буудал хүртэл гучин модоос багагүй хол байна гэв.


АРАВ

	 

	Том Кэннем болоод түүнээс бүүр давуу хүчтэй өөр нэг боксчныг Голден Гейтийн боксын тавцан дээр Пат Глендоны муужруулан унагасан орой байсан бүх бокс сонирхогчид тэр тулалдааныг яахин мартах билээ? Ёстой ширүүн үймээн дүрсхийхэд бэлэн байсан асар том танхим дүүрэн хүмүүсийг Пат бүтэн цагийн турш эрхэндээ барьж байсан тэр үе, бас үүний дараа мөрдлөг эхэлж боксын тавцан дээр болсон зальт арга ажиллагааг шалгаж, түүнтэй холбогдуулан захиалгаар барилга баригчид, дамлан хожигчдод оногдуулсан хэрэг болоод, ер нь боксыг арилжаа наймааны хэрэг болгон ашиглагчид бүгд гүйцэд сүйрлээр төгссөн тэр сүрхий явдлыг хэн мартах билээ.

	Энэ түүхт явдал хэн бүхэнд гэнэтийн тохиолдол болсон билээ. Стюбнер ч ер сэжиг аваагүй юм. Үнэндээ түүний залуу боксчин нь Нат Пауэрстэй болсон түүхт явдлын дараа үг дуулахаа больж зугтаан одоод гэрлэсэн боловч энэ бүгд бүүр өнгөрч улирсан хэрэг болсон билээ. Пат боксын тавцан дээр болсон тэр заль мэх, хуйвалдааныг зохих ёсоор түр уучлан тэвчээд, гомдол хорслоо араандаа зууж бокст эргэж ирсэн билээ.

	Голден Гейтийн боксын тавцан дөнгөж шинэхэн байгуулагдаад байв. Тийм лут том барилга Сан-Францискод хэзээ ч байгаагүй юм. Шинэ танхимд анхны тэмцээн болж таван мянган суудлын билетийг бүгдийг нь худалдсан байв. Дэлхийн өнцөг булан бүрээс бокс сонирхогчид цугларч хамгийн сайн суудалд тавин доллар төлж, хамгийн хямд суудал таван долларын үнэтэй байжээ.

	Алдартайхан ахмад шүүгчийн нэг Билли Морган татуурга доогуур шурган орж буурал толгойгоо гарган малгайгаа авч зогсоход хэзээний дассан шуугиантай алга ташилтаар түүнийг угтлаа. Тэгээд Морганы үг дуугармагц, чих дөжрөм чимээ нирхийв. Энэ бол тавцангийн ойролцоох хэсэг эгнээ сандал туушдаа эвдэрч нурсан хэрэг байжээ. Олон түмэн чанга хөхрөлдөж хэн нэгэн хүнд төдий л ноцтой гэмтэл учраагүй боловч, гэмтэгсдэд зөвлөгөө өгөх, эмгэнэл илэрхийлэх зэргээр хошигноцгоож байх сонстоно. Сандлууд эвдрэн нурах чимээ сонссон үзэгчид нижигнэтэл инээлдэхэд сэргийлэхийн жижүүрийн ахмад хөмсгөө сүртэй атируулж, яггүй орой болох төлөвтэй, хурц сэрэмжтэй байх хэрэгтэй гэсэн шиг туслагч тийшээ хялайж харна.

	Чанга алга ташилт нижигнэн алдар хүндэт ахмад долоон боксчин татуурга доогуур шурган орж тавцан дээр гарч ирэв. Урьд бүгдээр хүнд жингийн аваргууд байсан тэднийг үзэгч олонд танилцуулав. Билли Морган тэднийг танилцуулахдаа нэр алдрыг нь дөвийлгөн зусардаж байлаа. Морган тэдний нэгийг нь “найдварт эр, үнэнч шударга Жон”, нөгөөдхийг нь “ертөнцөд хосгүй гойд нинжин сэтгэлт байлдагч” гэж нэрлээд бусдынх нь тухай бас л дөвийлгөн магтаж “үл ялагдагч, угийн бат чийрэг, зуугаад тулалдааны баатар, хуучин гвардиас хамгийн хүчтэй нь, боксын тавцанд ямагт буцаж ирдэг байсан ганц хүн, хамгийн эрэлхэг зоригт дайчин боксчин, хэн ч цөмж дийлшгүй самар” гэх зэргээр алдар цол дуудаж танилцуулав.

	Үүнд зэгсэн цаг өнгөрлөө. Хүн бүрээс үг хэлэхийг шаардаж тэд өөрсдөөрөө бахархсандаа нүүр нь улайн эвгүйхэн болж зовонгуйрсандаа дороо хөлөө сэлэн хавчиж зогсох зэргээр бүгдээрээ л мэр сэр юм үглэж нуршицгаав. Нэлээд удаахан ярьсан нь “найдварт эр” юм. Түүний яриа бүтэн минут үргэлжилжээ. Дараа нь тэдгээрийн зургийг авах хэрэгтэй боллоо. Бүх алдарт аваргууд, цуутай дасгалжуулагчид, туршлагатай засуулчид, захирагч шүүгчид бүгд тавцан дээр цугларсан байлаа. Дунд болоод хөнгөн жингийн боксчид шуугилдан бие биеэ тэмцээнд уриалан дуудацгаана. Нат Пауэрс ч энд байлцаж бага Глендонтой дахин тоглохыг шаардана. Глендонд дэлсүүлсэн бусад хүчит боксчид ч бүгдээрээ тэгж шаардаж байв. Жим ариун Хэнфордыг тулалдаанд урихыг боксчин бүрийн өөрсдийн ариун үүрэг гэж үзнэ. Жим Хэнфорд ч түүний хариуд өнөөдрийн тэмцээнд ялсан хүнтэй тулахад бэлэн байгаагаа албан ёсоор зарлахад хүрлээ.

	— Үзэгч олон Глендон! гэж хашхиралдана.

	Бусад нь тэдгээрээс давуу хашхирахыг чармайн:

	— Кэннем! гэж орилолдоно.

	Энэ учир замбараагүй шуугианы үеэр бас нэг эгнээ сандлууд нурж зохих ёсоор суудлаа эзэлж байгаа хүмүүс ихээхэн хээл хахуулиар билетгүй олон хүн оруулсан билет шалгагчид руу хашхиралдан сүрхий будилаан дэгдээв. Сэргийлэхийн ахмад захиргаандаа утасдаж нэмэгдэл хүчин ирүүлэхийг шаардана.

	Олон түмэн хөгжилдөж тавцангийн хоёр талаас Кэннем Глендон хоёрыг гарч ирэхэд танхимд ёстой айхавтар чих дөжрөм шуугиан дэгдэж, баяр хүргэлтийн дуу чимээ өлхөн таван минут агаар донсолгосон билээ. Тавцан дээр тэр хоёроос өөр хүнгүй болоход Глендон засуулчдаар тойруулан өөрийнхөө буланд очиж суухад Стюбнер урьдын адил ард нь очиж зогсов. Эхлээд Кэннемийг олонд танилцуулахад хөлөө сэлгэн тавьж, толгой дохиход үзэгчид түүнээс үг хэлэхийг шаардан хашхиралдана. Кэннем үг хэлэхээс аргагүй болоход дуугарч өгөхгүй түгдэрсэн боловч, хоёр гурван өгүүлбэр хэллээ.

	— Би өнөөдөр энэ тэмцээнд оролцож байгаадаа баяр бахдалтай байна гээд Кэннем нижигнэсэн алга ташилтын чимээг ашиглан бас нэг хэлэх үг олж ядан байж,

	— Би ямагт ариун шударга тулалдаж бүх амьдралдаа шулуун шударга үзэлцэж ирсэн, үүнийг хэн ч үгүйсгэхгүй. Өнөөдөр ч гэсэн бүх чадал тэнхээгээрээ үзэлцэнэ! гэлээ.

	Хүмүүс суудлаасаа:

	— Тун зөв, Том оо! Бид чамайг мэднэ! Том, чи эр хүн! Кэннем хувьдаа оногдох хэрчим өөхийг хүртчихлээ! гэж хашхиралдана.

	Дараа нь Глендон босож ирлээ. Урьдах тулалдаанд ялагсад үг хэлдэггүй зуршилтай болохоор зүй журамд нийцэхгүй байлаа ч гэсэн Глендоноос үг хэлэхийг шаардацгаалаа. Билли Морган чимээгүй байхыг анхааруулж, гараа өргөхөд нам гүм болсон танхимд Глендоны баргил цээл дуу цуурайтна.

	— Энэ улс, та нарын өмнө тоглон тулалдахдаа баяр бахдалтай байна гэж бүгд ярьцгаасан. Би тэгж хэлэхгүй гээд Пат, гайхсан үзэгч олны зүг харж, хэлсэн үгээ тэдний ой тойнд нь гүйцэд хүргэхийн тулд зориуд азнаад,

	— Би мэргэжил нэгт нөхдийгөө ч бахдан үзэхгүй байна. Намайг ямар нэг юм ярь гэж та бүгд хүсэцгээж байна. Би, та нарт бүгдийг нь ярина. Би өнөөдөр тэмцээнд эцсийн удаа оролцоно. Үүний дараа би боксын тавцангаас бүрмөсөн зайлна. Ямар учраас вэ? гэж та бүгд асуух биз. Бокс эрхэлдэг хүн бүр миний сэтгэлд нийцэхгүй байна гэдгийг би та нарт хэлсэн билээ. Боксын тавцан бол зальт луйварчид орогнодог газар болон хувирчээ. Тусгай жижиг клубүүдээс эхлээд өнөөдрийн тэмцээн хүртлээ бүгдээрээ арилжаа наймааны зүйл болж, бүгд ялзарчээ! гэхэд танхимд гайхан дуугаралдах намуун чимээ, энэ үгийг сонсмогц жинхэнэ хашхиралдаан шуугиан болж хувирлаа. Исгэрэлдэх зэвүүцэн орилолдох “тэмцээнээ эхэл”, “түргэлээд аль”, “яагаад тулалдахгүй байна” гэж элдвээр хашхиралдах сонстоно. Глендон тэр шуугианы гол өдөөгсөд бол өмнөх эгнээнд сууж байгаа боксчид, наадамчид, тэмцээн зохиогсод болохыг мэдэж байв. Үзэгч олон ч хуваагдаж, зарим нь “тэмцээнээ эхэл” гэж хашхирч, зарим нь “ярь ярь” гэж орилно.

	— Танхим даяар арван минут хэртэй нижигнэн үймэлдэв. Глендоныг тэмцээнээ эхлээд өгөөч гэж Стюбнер, шүүгч, спортын танхимын эзэн бүгдээрээ аргадан гуйв. Глендон үүнийг татгалзахад.

	— Глендон нэгэнт үзэлцэх дургүй бол Кэннем ялсанд тооцно гэж шүүгч хашхирав.

	Глендон тайвнаар зөрж:

	— Тэгэх эрхгүй туршаад үз л дээ. Тэгвэл би бүх шүүхэд гомдол мэдүүлнэ. Хэрэв та нар олон түмний үзэж сонирхох зүйлийг тасалбал, тэд та нарыг эндээс амьд гаргахгүй шүү. Харин би бол заавал тулалдах болно. Гагцхүү урьдаар үгээ хэлж дуусгана.

	— Энэ бол зүй зарчимд нийцэхгүй! гэж шүүгч хашхирлаа.

	— Худлаа. Тэмцээний өмнө үг хэлэхийг хориглох ёс байхгүй. Өнөөдөр энд алдартай бүх боксчин гарч үг хэлсэн.

	— Тэгж цөөн хэдэн үг хэлсэн явдал ч бий! Гэхэд шүүгч аргагүй хүлээж, Глендоны чихэнд хашхиран, харин чи бол лекц хийж байна гэхэд, Глендон хариуд нь:

	— Лекц хийхийг ч хориглоогүй юм!

	— За та нар бүгд тавцангаас зайлцгаа. Үгүй бол би та нарыг өөрөө шидэлж орхино шүү гэв.

	Тэмцээн зохион байгуулагч, сухай шиг ув улаан болж урдаас дайрвал, Пат түүнийг заамдан авч, татуурга давуулан шидэв. Энэ лут бүдүүн хүнийг Пат өрөөсөн гараараа огт хүч гаргалгүй шидчихийг үзэгч олон хараад гайхан шагшралдан шуугина.

	Хэлэх үгээ үргэлжлүүл гэж хүмүүс улам их шаардах боллоо. Стюбнер, танхимын эзэн хоёр золтой амь тавилгүй ухарч гарлаа.

	Глендон үг хэлэх бололцоо олгооч гэж гараа өргөвөл, тэмцээн эхлэхийг шаардагсад урьдаасаа улам ширүүн орилолдоно. Бас нэлээд хэдэн эгнээ сандлууд эвдрэн нурж, суудалгүй болсон хүмүүс урдах сандалдаа суугчдын хоорондуур орохоор чихцэлдэн тавцанг халхлахад арын эгнээнийхэн тэднийг суу гэж шаардан орилолдоно.

	Глендон татуурга дээгүүр тонгойж, сэргийлэхийн ахмадыг дуудаад. Бүр доош бөхийж түүний чихэнд хашхиран хэлэхээс аргагүй байлаа.

	— Хэрэв би гүйцэд ярихгүй бол олон түмэн танхимыг нурааж орхино! Та нар юугаар ч хориглож дийлэхгүй гэдгээ өөрснөө ойлгож байгаа биз! Надад тусал л даа! Тавцан дээр хэнийг ч битгий гарга, харин би олон нийтийг номхруулъя гээд дахин тавцангийн дунд очиж зогсоод хоёр гараа өргөж:

	— Миний үгийг сонсох хүсэлтэй юу? гэж дүнгэнэсэн хоолойгоор хэлэв.

	Эхлээд энэ үгийг эхний хэдэн эгнээнд суусан хэдхэн зуун хүн сонсжээ.

	— Хүсэлтэй гэж хашхиралдана.

	— Миний үгийг сонсох хүсэлтэй хүмүүс хажуугийнхаа орилогчийн амыг тагла.

	Патын энэ үгэнд шууд орцгоолоо. Пат энэ үгээ давтан хэлэхэд хамгийн арын эгнээнийхний сонорт ч хүрлээ. Глендон дахин дахин хашхирахад, танхимд эгнээ эгнээ дараалан чимээ намжсаар зөвхөн үймэлдэх, бүгд нэг дуугаар хараалцах, дэлсэлт, тэр ч байтугай ямар нэгэн хүний ойчих ч сонстоно. Энэ бол хүн бүр хажуугийнхаа үймүүлэгчдийг номхотгож байгаа нь тэр ажээ. Шуугиан намдмагц тавцангийн яг дэргэдэх сандлууд эвдрэн нурав. Тэгэхэд бас л нирхийтэл инээлдэж дараа нь инээд аажмаар намсаж арын эгнээнүүдээс сонсогдмоор, нам гүм дуу:

	— Яриарай Глендон! Ярихыг чинь сонсъё! гэв.

	Глендон бол эртний кельт омгийн хүний хувьд, олон түмний санаа сэтгэлийг хурц зөн билгээрээ ойлгож байсан юм. Тун саяхан зэрлэг бүлэг амьтад шиг бужигнаж байсан үзэгч олныг Пат эрхэндээ бат оруулж чадсандаа баярлан, хүмүүст улам лавшруу нөлөө үзүүлэхийн тулд хэдий хугацаа хэрэгтэй байна, яг түүнд тохируулж, Глендон секундээс илүүгүйгээр зориуд түр азналаа. Хагас хэртэй минутын дараа огт чимээ аниргүй эл хуль хачин болчхов. Тэгээд дахин хөдөлгөөн эхэлж аяархан, дүнгэр дүнгэр хийлцмэгц, Глендон ярьж эхлэв.

	— Би яриагаа төгсгөөд Кэннемтэй тулалдана. Ёстой тулалдаан үзүүлэхээ та нарт амлая. Та нар тийм тулалдааныг ховорхон үзсэн байхаа. Би эсрэг этгээдээ хамгийн ахар хугацаанд муужруулж унагана. Тэмцээн дөчин таван үеэр тогтоогдсон юм гэж Билли Морган, та нарт зарлах байх. За тэгэхлээр энэ тэмцээн дөчин таван секунд ч үргэлжлэхгүй гэж хэлэхийг та бүгд надад зөвшөөрнө үү. Жинхэнэ мэргэжлийн бокс бол тэр аяараа заль мэх юм гэдгийг түрүүн миний яриаг тасалдуулах үеэр би та нарт тодорхойлж байсан билээ. Ер нь энэ талаар адгаасаа аваад эхээ хүртэл ялзарчээ. Бүгдээрээ хувааж идэх аргаар зохиогддог юм. Энэ нь юу болохыг та бүгд өөрснөө мэднэ. Ярилтгүй ойлгомжтой хэрэг. Үүнд оролцож баяждаггүй та нар мэт хүмүүсийг бүгдийг мэхэлж чадаж байгаа юм. Өнөөдөр ямар учраас сандлууд нажигнатал нураад байна? Үүгээр ямар нэг этгээд баяжиж байгаа нь тэр. Танхимыг мөн л луйвар аргатууд байгуулж, түүгээрээ боксоос олдог шигээ орлого олж байгаа юм.

	Глендон, олон түмнийг нэг минутын өмнөхөөс илүү бат барьж байгаагаа мэдэрлээ.

	— Харцгаа л даа, хоёр суудал дээр гурвуулаа сууж байгаа улс зөндөө байна. Тэр эндээс надад харагдаж байна. Энэ чинь юу гэсэн хэрэг вэ? гэвэл бас л бөөн орлого билет шалгагч нар орлого олдог юм гэж үзээд тэдэнд цалин хөлс олгодоггүй юм. Энэ бас л луйвар! Харин мөнгө нь та бүгдээс гарна. За тиймээ, бүгдийг та нар төлдөг юм. Тэмцээн явуулах зөвшөөрөл яаж олж авдаг вэ? гэвэл, хээл хахуулиар амжуулдаг юм! Хэрэв танхимын эзэд, билет шалгагч ч сул орлого олдог түшмэд хээл хахуул авдаг юм бол, тэмцээнд оролцогчид, түүнийг зохиогчид орлого олж яагаад болдоггүй билээ? гэж би та нараас асуухыг зөвшөөрнө үү? Тэд ч мөн орлого олдог юм. Харин төлдөг нь л та нар даа!

	Боксчид үүнд падгүй гэдгийг би та нарт хэлэхийг хүсэж байна. Тэмцээн зохиодог нь тэд бишээ, боксын тавцангийн эзэд дамчдын гарт бүгд байдаг. Тэд нар л бүх ажил хэргийг хөтөлцгөөдөг юм. Харин боксчид бол зөвхөн боксчид л юм шүү дээ. Тэд ямагт үнэнч шударгаар эхэлж гарч ирдэг. Гэтэл тэмцээн зохиогчид даамлууд тэднийг бузар хэрэгтээ татаж оруулдаг явдал байдаг. Хэрэв зөвшөөрч дагахгүй бол тэднийг хөөж тонилгож орхино. Үнэнч шударга боксчин байсан. Одоо ч байгаа юм. Гэвч тэд журам мэт тун бага мөнгө авцгаадаг билээ. Мөн үнэнч шударга даамлууд ч байсан байхаа. Жишээ нь манай даамал бол, бүх зальтуудынхаа дотроос давуугийн нэг нь байгаа юм. Хэчнээн хогшил гэртээ хурааж, элдвийн хөрөнгө зоорьтой болсон, мөн ядрах цаг ирэхэд хэрэглэхээр хэчнээн юм хуримтлуулсан бэ? гэдгийг түүнээс та бүгд өөрснөө асууцгаа л даа.

	Олон түмэн, Патын үгийг тасалдуулж, гэнэт шуугилдав.

	— За аль вэ, миний үгийг сонсох хүсэлтэй хүмүүс наадах хашхирагчаа номхруул! гэж Глендон командлав.

	Танхим дүүрэн нижигнэсэн чимээ дэгдэж, хараал, цохилдоон ёвролдоон болж бужигнаж байгаад дараа нь овоо номхров.

	— Үнэнч шударга тулалддагаа нотлох гэж боксчин бүр яагаад хэр хэмжээнээсээ хэтэртэл гайхуулж байна? Яагаад тэд “Үнэнч шударга Жон”, “Үнэнч шударга Билли”, “Үнэнч шударга Блексмит” гэх мэтчилэн тийм нэг янзын нэр алдраар дуудагдах болов? Энэ бол тэд ямар нэгэн зүйлээс айж байгаа болох нь та бүгдэд ойлгогдохгүй байна гэж үү? Хүн хэрэв цээж рүүгээ балбаж, хоолойныхоо тэнхээгээр хашхираад байвал түүнийг ямар үнэнч хүн гэх билээ дээ. Тийм хүнийг нэг л биш дээ гэдэг бодол та бүгдэд төрөх байхаа. Жинхэнэ мэргэжлийн боксчин цаасан малгай өмсүүлчих гэж эрмэлзээд байхад нь та нар харин жингийн годил шиг дүмбийгээд байдаг юу билээ.

	“Давуу нь ялах болтугай” гэдэг үгийг Билли Морган та бүгдийн өмнө хэчнээн удаа тунхагласан билээ. Гэтэл олигтойхон боксчин ер дандаа ялдаггүй, яллаа ч гэсэн тэр нь зохиомол арга байдаг юм. Бүгд төлөвлөгөөгөөр явагдана. Бокс нилдээ хуурамч зохиосон төлөвлөгөөгөөр явагддаг юм.

	Тавцангийн эзэд боксын даамлууд зүгээр зугаацахын тулд л үүнийг эрхэлдэг юм гэж бодоцгооно уу? Огт тийм биш ээ. Т эд бүгдээрээ улайрсан луйварчид байгаа юм.

	Та бүгдийн өмнө Том, Дик, Гарри ийм гурван боксчин байлаа гэж бодъё. Дик бол хамгийн хүчтэй боксчин юм. Дик үүнийгээ анхны хоёр тэмцээнээр нотолж чадна. Гэтэл тэдний тулалдааныг яаж явуулах вэ? гэвэл Том Гаррийг, Дик Томыг, Гарри Дикийг тус тус ялна. Энэ нь сайн үр дүн үзүүлэхгүй болохоор, дахин халз тулалдуулах тэмцээн явуулж Гарри Томыг дэлсэнэ, Том Дикийг дэлсэнэ, Дик Гаррийг дэлсэнэ. Бас л үр дүн харагдсангүй. Тэгэхээр дахиад шинэчлэн уулзалт зохионо. Дик өөрийнхөө давууг үзүүлэх бололцоо олгохыг шаардаж маргаан гаргана. Энэ удаад бол ч Дик, Томыг ялж, мөн Гаррийг ч ялна. Дик бусдаасаа давуу болохыг нотлохын тулд хоёрхон тэмцээн хангалттай байтал найман тэмцээн хэрэгтэй болдог байна. Бүгдээрээ зохиомол, нарийн боловсруулсан төлөвлөгөөтэй байдаг юм. Гэтэл үүний мөнгийг та нар төлдөг байна. Хэрэв та нарын доорх сандал эвдэрч нурчихгүй л бол билет шалгагчдын үзэмжээр шургалан орсон олон хүмүүс та бүхнийг тал бүрээс шахан чигжинэ.

	Хэрэв үнэн шударгаар явуулах ахул, бокс гэдэг тун сайхан спорт юм шүү дээ. Гагцхүү бололцоог нь олгоод өгвөл боксчид ч үнэн шударга тулалддаг байх сан билээ! Гэтэл хэрэв гурван тэмцээн явуулахад л дөрөвний гурван сая долларыг хэдхэн хүмүүс амин хоорондоо хурааж авч болдог болохоор олох сул орлого дэндүү их юм гэхэд, Патыг хүчээр дуугүй болгож, танхим даяар учиргүй хүчтэй шуугилдлаа. Гэвч зарим нь “юун сая вэ?”, “ямар гурван тэмцээн?”, “яриарай, үргэлжлүүл!” гэх зэргээр хашхиралдаж зарим суудлаас “ховч, гүтгэгч!” гэлцэн исгэрэлдэж шал дэвслэн хашхиралдана.

	Глендон:

	— Миний яриаг сонсох уу? Тэгвэл чимээгээ намд! гэж хашхирна. Глендон бас л анхаарал татахаар, үгээ түр тасалснаа:

	— Жим Хэнфорд юу бодож байгаа бол? Түүний даамал миний даамалтай хамт, ямар төлөвлөгөө боловсруулсан бол? Би Хэнфордыг дэлсчихнэ гэдгийг тэд тун сайн мэднэ. Хэнфордыг би анхны үе дээр л муужруулан унагаж орхино. Гэтэл Хэнфорд бол дэлхийн аварга юм шүү дээ. Хэрэв би тэдний төлөвлөгөөнөөс гажвал тэд намайг түүнтэй ерөөсөө тулалдуулж өгөхгүй. Харин төлөвлөгөө ёсоор бид хоёр гурван удаа тэмцэлдэх ёстой. Анхны тулалдаанд ялах бололцоог надад олгоно. Энэ тэмцээнийг зохиохоор Сан-Францискийн клубүүдийг ятгаад болохгүй бол, Невад руу явах хэрэгтэй болно. Энэ тэмцээн далайцтай болох ёстой. Мөрийд тавих мөнгийг нэмэгдүүлэхийн тулд бид хоёр бас хорь хорин мянган доллар барьцаанд тавина. Мөнгө ч зэгсэн арвин олно. Гэвч бид хоёр үнэн хэрэг дээрээ түүний хонжворт оролцохгүй, бидний мөнгийг хоёуланд маань, нууцгайхан эргүүлж өгнө. Кассад мөн түүнтэй адилхан ажил явагдана. Хонжворт оногдох мөнгийг олон нийтийн өмнө ялагч жаран тав, ялагдагч гучин таван хувийг авах шиг үзэгдэх боловч, үнэн хэрэг дээрээ бид хоёр тэнцүү хувааж авах болно. Зарлал, кино фильмийн шагнал, бусад элдвийн орлогууд нийтдээ кассад хоёр зуун тавин мянгаас багагүй доллар болно. Түүнийг бид адилхан хувааж аваад, дараа нь даага нэхэлт явуулахаар тогтоно. Энэ удаад Хэнфорд ялж бид мөнгөө бас л адилхан хувааж авна. Уг хэрэг эцэстээ гурав дахь тэмцээнд хүрнэ. Үүнд ч харин надад олгосон эрхийн ёсоор би ялж гарна. Энүүхнээр л бид дөрөвний гурван сая хэртэй долларыг бокс сонирхогчдоос татчихаж байгаа юм. Тэдний зохиосон төлөвлөгөө энэ дээ. Харин тэр мөнгө бол бузар мөнгө юм. Ийм учраас би боксыг үүрд хаялаа.

	Гэтэл энэ үеэр Жим Хэнфорд, хориг тавьсан цагдааг үзэгч олны эгц урдаас гуядаж орхиод, мантгар том биеэ татуурга дээгүүр давуулан орж:

	— Энэ шал худлаа! гэж орилон галзуурсан бух шиг, Глендон руу үсрэн дайрна. Гэтэл Глендон угтаж тулгарахын оронд гэдрэг үсрэн шаламгай займарч гарлаа. Аварга том боксчин ухасхийж эрчдээ биеэ татаж чадсангүй, татуурга руу дайрч пүршинд түлхэгдсэн мэт гэдрэг савагдаад Глендоны зүг дайрахаар эргэтэл Глендон түүнийг барьж авлаа. Уужим тайван саруул сэргэлэн Глендон тэмцээнд оролцсон бүх үеийнхээ турш анх удаа гаргасан гүйцэд хүчтэй цохилтоо эсрэг этгээдийн эрүү рүү гойд цэцэн онож буулгав. Зангирсан булчингийн эрчилсэн хүчийг ингэж тайлахад Патын байдаг хүч гарсан билээ.

	Хэрвээ мэдээ алдсан бие махбодыг хүүртэй адилтгаж болдог бол, түүн шиг Хэнфордын амьгүй мэт болсон бие нь дээр хөөрч үсэрсэн байлаа. Глендоны зангидсан гар хүрэхийн хамтаар л Хэнфорд ухаан алдсан юм. Хэнфордын хөл газраас хөндийрөн хол шидэгдэн татуурган дээр тээн унаж, мэдээ алдсан бие нь татуургын хамт савлаж байснаа хамгийн урд талын эгнээнд сууж байсан спортын сурвалжлагчдын яг толгой дээр тэрийн унав.

	Танхим даяар уяанаас алдуурсан амьтад шиг болчихлоо. Үзэгч олон түмэн мөнгөө төлөөд, дэлхийн аварга агуу их Жим Хэнфорд ганцхан цохилтоор муужран унахаас илүү юу үзэхийг хүсэх билээ дээ.

	Энэ хэдийгээр албан ёсны тэмцээн биш ч гэсэн ёстой жинтэйхэн ганц цохилт болсон юм. Боксын түүхэнд ийм явдал хэзээ ч байгаагүй билээ. Глендон тулгарсан хуруунуудынхаа үеийг харамсалтайгаар хараад, дөнгөж ухаан орж, мансууран байгаа Хэнфордыг харснаа бас л гараа өргөв. Глендон нэгэнт үг хэлэх баттай эрх олж авсан учир олон түмэн төдхөн чимээ намдлаа.

	— Анх намайг энэ дэвжээнд гарч ирж байхад “нам цохидог Глендон” гэж нэрлэдэг байсан. Би Хэнфордыг ганц цохилтоор муужруулан унагасныг та бүгд өөрсдөө харцгаалаа. Ийм хүчтэй цохилт надад хэзээ ч байсан. Би эсрэг этгээд рүү шууд дайрч бүх хүчээ гаргахыг мэрийлгүй аяархан цохилоо ч гэсэн төдхөн муужруулан унагаж орхидог байсан юм. Дараа нь миний даамал надад сурган ятгаж олон түмнийг ингэж хохируулах явдал тусгүй хэрэг гэж тайлбарлаад үзэгч олон нийт төлсөн мөнгөнийхөө оронд мэр сэр юм үзэж сонирхохоор удаахан шиг тулалдаж байх хэрэгтэй гэж зөвлөсөн юм. Би мангуу гэнэн амьтан байжээ. Ууланд эл хуль газар өссөн бага залуу эрээс та юу хүсэх вэ? Би түүний хэлсэн үг бүрийг шижир алт мэт үнэлэн хүлээж авдаг байсан юм. За тэгээд би дайсныг хэд дэх үе дээр дэлсвэл зохих вэ гэдгийг миний даамал бид хоёр хэлэлцэж тогтдог боллоо. Гэтэл мань даамал өөрөө энэ тухай мөрийцөн наадагчдад сэмхэн мэдээлж, тэд нар тэр үе дээр мөрийцдөг байсан байж. Харин тэр мөнгийг та нар л төлдөг байсан юм шүү дээ. Би нэг зүйлийг сэтгэл бардам хэлж чадна. Энэ мөнгөнөөс би нэг ч зоосонд гар хүрч байгаагүй гэдгийг баяртай хэлж чадна. Тэд надад мөнгөн хахууль өгөх гэж зүрхлээ ч үгүй юм. Юу гэвэл хэрэв тэгсэн бол тэдний зальт арга илэрчих байсан билээ.

	— Нат Пауэрстэй миний тулалдсаныг санацгааж байна уу? Би түүнийг муужруулж унагачихъя гэж бодоо ч үгүй юм. Би тэр үед сэжиг авч эхлээд байсан үе билээ. Хэсэг луйварчид Пауэрстэй хэлэлцэн тохирсныг би юу ч мэдээгүй, гагцхүү болзож тогтоосон арван зургаа дахь үе дээр гар хүрэхгүй. Харин цааш нь хоёр гурван үе тэсэж байх бололцоо олгоё гэж бодсон. Арван зургаа дахь үе дээр би Пауэрсэд дөнгөж гар хүрмэгц, ганхаа ч үгүй мөртөө хуурамчаар муужран унаж, та бүгдийг төөрөлдүүлсэн билээ.

	— Тэгвэл өнөөдөр яах вэ. Бас л зохиомол хэрэг үү? гэж нэг хүн хашхирах дуу гарлаа.

	Пат:

	— Тэгэлгүй яах вэ, гэж нотлон хэлээд , — Синдикат хэд дэх үе дээр мөрий тавьсан бэ? Арван дөрөв дэх үе дээр тавьсан байхаа? гэхэд орилолдоон, бахиралдаан Патын үгийг тасалдуулав. Пат бас л гараа өргөн,

	— Одоо дууслаа. Ганцхан үг хэлье. Синдикат өнөөдөр сүйрэлд орно. Шударга тулалдаан болно. Том Кэннем арван дөрөвдөх үе хүртэл тэсэж тогтохгүй тэр ч байтугай, Кэннем нэг дэх үеийг ч тэсэн өнгөрүүлж чадахгүй гэв. Кэннем босон харайж уур хилэн бадран цухалдаж:

	— Тэр огт бүтэхгүй ээ. Ганцхан үеийн дотор намайг дэлсчих хүн байхгүй гэж хашхирав.

	Глендон түүнийг хяламхийж харсан ч үгүй.

	— Би амьдралдаа сая л анх удаа бүх хүчээ гарган цохисон. Намайг Хэнфордыг хэрхэн цохисныг бүгдээрээ харцгаасан. Хэрэв Кэннем зохих цагт нь амжиж тавцангаас зайлж зугтаахгүй л бол би өнөөдөр хоёр дахь удаагаа бүх чадлаараа дэлсэнэ. За одоо дууслаа. Би тулалдахад бэлэн боллоо гээд, Глендон буландаа очиж, бээлийгээ өмсүүлэхээр засуулчдад гараа өгөв. Нөгөө буланд Кэннем байж ядан бухимдаж, засуулчид түүнийг тайтгаруулахыг чармайн оролдоно. Тулалдаан эхлэх тухай зарлах бололцоо Билли Морганд арайхийж олдлоо.

	— Тэмцээн дөчин таван үеэс илүүгүй хугацаатай явагдана. Маркиз Квинсбергийн журмаар тулалдана. Хүчтэйхэн нь ялах болтугай. Цаг боллоо! гэж хашхирав.

	Дохио дуугарахад эсрэг хоёр этгээд уулзлаа. Глендон ерийн заншлаар баруун гараа өгөхөд Кэннем ууртайгаар толгой сэжээд гар барилцахыг татгалзав. Кэннем бүх нийтээр гайхам тийм тайвуун байв. Кэннем хорсол зэвүүцлээ дарж хянуур сэрэмжтэй тулалдаж, бардам байдал нь дарагдан одоо нэг дэх үеийн турш тэсэж байхыг байдаг чадлаараа мэрийлээ. Кэннем хэд дахин дайралт хийсэн боловч, хамгаалалтаа сулруулахгүй хянамгай дэлсэлцэж байв. Глендон зүүн хөлөө урагш огцом ахиулсаар, Кэннемд сэхээ авхуулалгүй довтлон газар сайгүй хөөж түрнэ. Гэвч түүнийг нэг ч удаа цохиогүй, цохихыг ч завдсангүй, тэр байтугай гараа доош буулган хамгаалалтгүйгээр довтлон өөрийгөө цохиулахыг хичээн өднө. Кэннем хорсол зэвүүцэнгүй инээмсэглэх аятай боловч, өдөөлтөд орсонгүй, зохистой бололцоог ашиглахыг ч оролдсонгүй.

	Нэг дэх, хоёр дахь минут өнгөрмөгц Глендонд нэг л өөрчлөлт гарч, эсрэг этгээдтэй тооцоо дуусгах цаг боллоо гэж шийдсэн нь, түүний булчин шөрмөс, царай зүснийх нь бүх шинж төлөвөөс бүгдэд илт харагдлаа.

	Глендон жүжгийн дүрд маш сайн тоглож байгаа юм шиг л байлаа. үл шантрагч ган болдоор хийсэн пүрш мэт болжээ. Кэннем ч үүнийг илт мэдэрч, улам хянуур болсон байлаа.

	Глендон Кэннемийг хайр найргүй шахан түрж буланд оруулаад шахан барьж байхдаа ер нь цохиогүй, цохихыг ч хүсээгүй ажээ. Кэннем барьцалдаагаар түр амсхийхийн тулд Глендоныг барьж авахыг арай ч зориглосонгүй, шахагдсан булангаас гарахыг л чармайн тэмцэнэ.

	Тэгтэл цахилгаан мэт дараа дараагаар яралзсан дайралт хийж эхлэхэд Кэннем барьц алдлаа. Танхим нийтээр ч барьц алдсан билээ. Тэгэхэд юу болж өнгөрснийг үзэгчдийн дотроос хожим адилхан тодорхойлох хоёр хүн ч байгаагүй билээ. Кэннем нэг дайралтаас далдирч, нөгөө дайралтаас нүүрээ бээлийгээр хаацайлж тэнцвэрээ нэг хөлөөс нөгөө хөл дээрээ шилжүүлж тогтохыг оролдож байв. Глендон баруун талаараа эргэн, барс мэт хэрхэн үсэрч, бүх биеийнхээ жингээр Кэннем рүү шунган орсныг нэгдүгээр эгнээгээр сууж байсан хүмүүс хожим хойно залбиран дуу алдан шагширч байсан билээ. Кэннемийг байраа өөрчлөх яг тэрхэн зуур, цохилтын хүч эрүүн дор нь эгц туссан юм байжээ. Тэгээд Хэнфорд шиг мэдрэл алдан дээр үсэрч татуурга дээр ойгоод доош спортын сурвалжлагчдын толгой дээрээс тэрийн уналаа. Тэр орой Голден-Гейтийн боксын тавцан дээр болж өнгөрсөн явдлыг сонины нэг ч өгүүлэлд бодит байдлаар нь тодорхойлон бичиж чадаагүй юм. Цагдаа нар довжоог бүчиж амжсан боловч, танхимыг аврах нь нэгэнт өнгөрчээ. Энэ бол зүгээр нэг үймээн биш, бөөн дажин байсан юм аа. Нэг ч сандал бүтэн үлдсэнгүй. Олон хүмүүс тэр асар том барилгын багана тулгууруудыг гөжин мулталж хамтарсан хүчээр ханы нь дэлбэ дайрч байлаа. Боксчид цагдаа нараас хамгаалалт эрсэн боловч тэднийг аюулгүй газар аваачихаар ямар ч хүч хэрэглээд дийлсэнгүй. Тавцангийн эзэд даамлууд Хэнфордыг өршөөж, эрүү нь занхайтал аймшигтай хавдсаныг хараад өрөвдөж уучилсан ажээ. Олон хүмүүсийг арайхийж гудамж руу шахтал тэд нэг томоохон даамлын машиныг бүчин дайрч, долоон мянган долларын шинэхэн суудлын машиныг хэмхчин, төмрийн бөөн өөдөс золтос болгон хувиргаж орхив.

	Хувцасны бүх өлгүүрийг бусниулчихсан учир Глендон хувцсаа ч олж өмсөж амжилгүй, халаад нөмрөөд гарч машиндаа хүрсэн боловч, зугтааж амжсангүй, машины нь асар олон хүмүүс тойрон бүчиж, цагдаа нар тэр олон хүмүүсийг тайтгаруулах гэж бүх чадлаараа оролдоод дийлсэнгүй. Эцэст нь өөрсдөө тэдний талд нийлж, Глендоныг машинд нь суулган ухаан жолоогүй баясан талархагч таван мянгаад хүмүүсийн хамт хашхиралдаж дагасаар гудамжаар аяархан явуулав. Энэ үймээн шөнө дунд болж байхад Юнион Скверээр дайран Сан-Францискийн зүг дөнгөж уруудаж өнгөрсөн билээ. Зочид буудлын чанх үүдэнд олон түмэн Глендоныг үг хэл гэж шаардаад машинаас нь гаргадаггүй. Глендон, тэр баясан талархагч олон хүмүүсийн толгой дээгүүр дүүлэн зугтаан гарахыг завдсан боловч, түүнийг гудамжны довжоонд ч хүргэсэнгүй, биед нь ядаж гараа хүргэхийг хичээн зүтгэцгээж, гар мөр толгой дээрээ өргөн дамнаж машинд нь бас л эргүүлэн авчирлаа. Глендон эндээс үг хэлсэн билээ. Идэр залуу Геркулес шиг нөхөр нь олон хүмүүсийн дунд торойн зогсож байхыг Мод Глендон цонхоор хараад, өнөөдөр сүүлчийн удаа тулалдаанд боксын тавцангаас үүрд зайлан одлоо гэдгээ дахин давтан хэлж олон түмэнтэй салах ёс гүйцэтгэн, чин сэтгэлийн үгээ хэлж байгаа гэдгийг баттай мэдэж байлаа.

	

	 

	
Заметки

		[←1]
	 Фунт гэдэг бол 409,5 граммтай тэнцэнэ.




	[←2]
	 1908 оноос эхлээд Жек Жинсон гэдэг негр боксчин дэлхийн үнэмлэхүй аварга байсан. Түүнийг ялах гэж дийлдсэн боксчин бүрийг “цагаан арьстны найдвар” гэж нэрлэдэг болсон юм байжээ.




	[←3]
	 Муж улсынхаа (ЦБ)

